
МУҚАДДИМА 

Аҳаммияти мавзуи таҳқиқот. Раванди ҷаҳонишавӣ тамоми ҳаѐти 

ҷомеаи инсониро фаро гирифта, боиси тағйиротҳои иҷтимоӣ, фарҳангӣ, 

сохторӣ, низомӣ ва функсионалӣ гардиданд. Айни замон зери таъсири 

ин равандҳо падидаҳои гуногуни иҷтимоӣ фаъол гашта истодаанд, ки 

тамоюли ташкили соҳаҳои навро доранд. Дар байни чунин институтҳои 

иҷтимоӣ институти туризм ҷойгоҳи хосса дорад. Дар раванди 

ҷаҳонишавӣ институти мазкур фазои иҷтимоӣ-фарҳангии худро ҳар чи 

бештар фарох намуда, дар сохтори он унсурҳои нав пайдо мешаванд, ки 

ба фаъолияти дигар соҳаҳои ҳаѐти ҷамъиятӣ таъсир мерасонанд. 

Чунонки таҳқиқи пайвастаи таърихи пайдоиш ва инкишофи туризм 

ҳамчун институти иҷтимоӣ ва соҳаи нави фаъолияти иҷтимоию иқтисодӣ 

собит месозад, дар давраҳои гузашта фаъолияти туристӣ на барои ҳамаи 

категорияҳои аҳолӣ дастрас буд. Ба он танҳо намояндагони табақаҳои аз 

ҷиҳати иқтисодӣ бой ва аз ҷиҳати молиявӣ таъминшуда машғул шуда 

метавонистанд. Аммо аз ибтидои асри гузашта ба шарофати рушди 

воситаҳои нақлиѐт ва алоқа доираи дӯстдорони туризм ва сайѐҳӣ 

тадриҷан васеъ гардид. Ин вазъият омили муҳимми иҷтимоию 

иқтисодии рушди минбаъдаи истеҳсоли молу хизматрасониҳои туристӣ 

гардида, ба ташаккули туризм ҳамчун соҳаи муҳимми ҳаѐти иҷтимоию 

иқтисодӣ мусоидат намуд. Ҳамин тариқ, туризм имрӯз ҳамчун яке аз 

соҳаҳои дилхоҳ ва ҷолиби ҳаѐти иҷтимоию иқтисодӣ дорои захираҳои 

хеле васеи инсонӣ, заминаи ғании техникӣ ва сатҳи баланди таҷҳизоти 

иттилоотӣ ва таблиғотист. Дар баробари ин, соҳаи мазкур табиатан бо 

дигар соҳаҳои ҳаѐти ҷамъиятӣ робитаи зич ва таъсири мутақобила 

дорад. 

Дар айни замон вожаи «туризм» ба маънои умумии худ сафар ба 

хотири саѐҳат ѐ тиҷоратро ифода намуда, ба маънои махсус ва 

истилоҳиаш назария ва амалияи туризм, тиҷорат, ҷалб, ҷойгиркунӣ ва 

фароғати туристон ва тиҷорати вобаста ба турҳоро дорад. Маврид ба 

зикр аст, ки Созмони умумиҷаҳонии туристӣ ҳанӯз дар соли 1995 

таърифи ниҳоии туризмро бо дарназардошти тамоми таърифҳои то соли 

1994 мавҷудбуда интишор кардааст: «Маҷмуи фаъолияти шахс ѐ 

одамоне, ки ба ҷойи дигар аз макони зиндагии муқаррарии худ сафар 

мекунанд ва дар он ҷо ҳадди ақал як шабонарӯз (24 соат) ва максимум як 

сол (365 рӯз) мемонанд, ҳадафи сафарашон гузарондани вақти фароѓат 

мебошад». Албатта, ҳадафи чунин сафарҳо ба шуғл ва даромад 

нигаронида намешавад. Вобаста ба ин, туризм метавонад дохилӣ 

(сафарҳои туристӣ дар дохили кишвари худ) ѐ хориҷӣ бошад ва 

мутаносибан, онҳое, ки ин таърифро қабул доранд, турист (сайѐҳ) 

номида мешаванд.  

Дар саросари ҷаҳон шумораи бештари самтҳо боз шуда, ба туризм 

сармоягузорӣ мекунанд. Туризм ба омили асосии рушди кишварҳо ва 

рушди инфрасохтори онҳо тавассути таъсиси ҷойҳои корӣ ва 

даромадҳои содиротӣ табдил ѐфтааст. Дар тули шаст соли охир туризм 

пайваста рушд ва диверсификатсия шуда, ба яке аз бузургтарин бахшҳои 

иқтисодии ҷаҳон табдил ѐфт. Сарфи назар аз таконҳои даврӣ, туризм бо 

мурури замон тақрибан пайваста рушд карда, тавоноӣ ва чандирии ин 

бахши иқтисодро нишон медиҳад. Шумораи туристони байналмилалӣ 

дар саросари ҷаҳон аз 25 миллион дар соли 1950 то ба 278 миллион дар 

соли 1980, 674 миллион дар соли 2000 ва дар соли 2016 ба 1235 миллион 

нафар расид. 

Туризм ҳамчун як соҳаи нисбатан нави ҳаѐт ва фаъолияти иҷтимоӣ 

нақши муҳимми бисѐрҷанба дорад, ки оқибатҳои мусбати иҷтимоӣ, 

фарҳангӣ, иқтисодӣ дорад ва аз қудрат ва аҳаммияти ин соҳа шаҳодат 

медиҳад. Аввалан, он барои ташаккул ва афзоиши таваҷҷуҳи амиқ дар 

байни шаҳрвандон ва меҳмонони кишвар ба таърих ва фарҳанги миллии 

ҷомеа, эҳѐи анъана ва ойинҳои миллӣ, таҳкими арзишҳои маънавӣ, рушд 

ва паҳн намудани фарҳанги таҳаммулпазирӣ, инсондӯстӣ, эҳтиром ба 

арзишҳои фарҳангии миллӣ ва умумибашарӣ мусоидат мекунад. 

Дар баробари ин, таҷрибаи туристӣ дар рушди иқтисоди миллӣ, 

дигаргунсозӣ ва таҷдиди сохтори иҷтимоии ҷомеа саҳми назаррас дорад, 

робитаҳои иҷтимоиро фаъол месозад, ба вазъи иҷтимоии шаҳрвандон 

таъсир мерасонад, вазъи молиявии онҳоро беҳтар мекунад. 

Соҳаи туризм ҳамчун институти иҷтимоии муосир самти 

фаъолияти худро ба ҳалли мушкилоти марбут ба густариш ва фаъолияти 

таҷрибаи туристии байналхалқӣ равона намудааст. Аз ин рӯ, зарурате 

пеш омадааст, ки илмҳои ҷамъиятшиносӣ ҷиҳати омӯзиш ва таҳқиқи 

ҳамаҷонибаи институти туризм ҳамчун самти муҳимми ҳаѐти иҷтимоӣ 

таваҷҷуҳи хосса зоҳир намоянд. 

Тавре маълум аст, барои рушду такомули саноати сайѐҳӣ дар 

қаламрави кишвар ва баромадан ба бозори байналхалқии туристӣ аз 

ҷониби Ҳукумати кишвар ва Кумитаи рушди сайѐҳии назди Ҳукумати 

Ҷумҳурии Тоҷикистон як қатор тадбирҳои зарурӣ андешида шудаанд. 

Масалан, дар соҳаи маориф барномаҳои нави таълимӣ оид ба омӯзиши 

ҷанбаҳои мухталифи туризм ворид карда шудаст. Зикр намудан зарур 

аст, ки айни замон дар самти омода намудани мутахассисони соҳаи 

мазкур қариб дар 20 муассисаи таҳсилоти олии касбии кишвар аз рӯйи 

ихтисосҳои гуногун мутахассис омода карда мешаванд. 

Дар Ҷумҳурии Тоҷикистон шаклҳои ҷолиби туризми дохилӣ аз 

қабили табобатӣ (Хоҷа Обигарм, Шоҳамбарӣ), рекреатсионӣ (Зумрад, 

Оби Гарм) ва курортӣ (дараҳои Варзоб ва Рамит) маҳсуб мешаванд. Ин 

намудҳо ва самтҳои туризми дохилӣ аз ҷумлаи омилҳое мебошанд, ки ба 

«фарҳанги валеологӣ» [224] мусоидат мекунанд. Аз ин рӯ, вобаста ба 

имкониятҳои мавҷуда ва густариш бахшидан ба фаъолияти самаранок 

дар соҳаи мазкур аз ҷониби Ҳукумати кишвар тадбирҳои махсус амалӣ 

карда мешаванд. 

Сарфи назар аз он, ки аҳаммияти иқтисодӣ, иҷтимоӣ ва фарҳангии 

соҳаи туризм дар ҳаѐти ҷомеаи муосир афзуда истодааст, зарурати 

омӯзиши фаъолонаи ин институт то ба имрӯз, мутаассифона, равиши 

ягонаи илмӣ нагирифтааст. Дар замони ҷаҳонишавии фарҳанг, 

равандҳои иттилоотикунонӣ ва ташаккули ҷомеи оммавӣ эҳтиѐҷоти 

аҳолӣ ба истироҳату фароғат, табобат, омӯзиши илмҳои замон ва рушди 

шахсияти инсон афзоиш ѐфта истодааст. Дар ин ҷо зикр кардан 

бамаврид аст, ки Саъдии бузургвор, адиби барҷастаи форсу тоҷик, ки 

беш аз 30 соли ҳаѐти пурсамарашро ба саѐҳат бахшидааст, дар бораи 

нақши мусбати сайѐҳӣ ва ҷаҳонгардӣ дар рушди ҷаҳонбинӣ ва камолоти 

ахлоқию маънавии инсон ҳарф зада буд:  

«Бисѐр сафар бояд, то пухта шавад хоме 

Суфӣ нашавад софӣ, то дарнакашад ҷоме». 

Ин гуфтаҳои шоири бузург ва дилогоҳро воқеиятҳои муосир дар 

соҳаи туризм тасдиқ мекунанд.  

Аз ин рӯ, имрӯз эҷоди модели илман асосноки туризм ҳамчун соҳаи 

ҳаѐти ҷамъиятӣ ба зарурати воқеӣ табдил ѐфтааст. Чуноне ки таҳлилҳо 

нишон медиҳанд, дар замони муосир туризм ба яке аз самтҳои 

афзалиятноки низоми фаъолият ва равобити иҷтимоӣ табдил ѐфта, 

тамоюли рушди тамаддуни муосирро ифода мекунад. Дар натиҷаи 

таҳқиқ ва омӯзиши ҳамаҷонибаи фалсафӣ-иҷтимоии туризм ҳамчун 

соҳаи ҳаѐти ҷамъиятӣ, барои ошкор гардидани механизми ташкили 

соҳавӣ, нақши иҷтимоӣ ва таъсири он ба ҳаѐти ҷомеаю шахсият шароити 

мусоидро фароҳам хоҳад овард. 

Гуфтањои боло водор месозанд, ки вобаста ба болоравии ҳаѐти 

иҷтимоии мардум таваҷҷуҳ ба сайѐҳӣ ва туризм дар ҳамаи кишварҳо 

афзуда, дар Ҷумҳурии Тоҷикистон низ он мақоми хосса пайдо намудааст. 

Дар ин замина тањќиќ ва тањлили мавзуи “Туризм ҳамчун институти 

иҷтимоӣ: ташаккул ва рушди он дар ҷомеаи Тоҷикистон (таҳлили 

иҷтимоӣ-фалсафӣ)” дар шароити кунунии кишвари мо мубрам ва зарур 

арзѐбї шуда, ҳамчун мавзуи кори диссертатсионӣ интихоб гардидани он 

мувофиқи мақсад дониста мешавад. 

Дараҷаи таҳқиқи мавзуи илмӣ. Аз нимаи дуюми асри ХХ, дар ҳоле 

ки таъсири мусбии туризм ба ҳама паҳлуҳои ҳаѐти иҷтимоии ҷомеа эҳсос 

гардид, туризм ҳамчун предмети таҳқиқоти илмӣ мавриди омӯзиши 

илмҳои ҷомеашиносӣ қарор гирифт. Масъалаи мазкур хусусияти 

байнисоҳавӣ дошта, дар натиҷаи таҳлил бо истифода аз таҳқиқоти 

илмии соҳа, сарчашмаҳои назариявӣ ва рисолаҳои илмии муаллифони 

ватанию хориҷӣ, ки дар ин самт таҳқиқ шудаанд, паҳлуҳои гуногунии 

норавшани институти туризмро ошкор менамояд.  

Омӯзиши масъалаҳои туризм дар Тоҷикистон аз ҷониби 

муаллифони ватанӣ Р.Д. Диловаров, Ҷ.Н. Ёров, Н.Н. Мамадризохонов, 

Ф.С. Қодиров, А. Абдуалимов, М.И. Ашуралиев, М.И. Қодирова, М.А. 

Азимова, Д.Ш..Сангинов, А.О. Бобозода [46; 92; 166; 15; 25; 184; 120; 187] 

ва дигарон мавриди таҳқиқоти илмӣ қарор гирифтааст.  

Туризм ҳамчун шакли фаъолият ва институти иҷтимоӣ дар асарҳои 

муҳаққиқон А.Ш. Қурбонов, Х.У. Усмонзода, Н.Д. Маҳмадизода, А.Х. 

Самиев, М. Музаффарӣ, Р. Ҳайдаров, М.Б. Биржаков, В.Г. Гуляев, И.В. 

Зорин, В.А. Кварталнов, В.С. Сенин, А.Д. Чудновский, А.П. Дурович 

[81; 136; 93; 118; 102; 142; 30; 42; 63; 71; 125; 146; 49] мавриди таҳқиқ қарор 

гирифтааст. 

Қисми зиѐди таҳқиқот дар самти омӯзиши туризм ба ҷанбаи 

иқтисодии он бахшида шудааст, ки дар асарҳои муҳаққиқон А. 

Абдуалимов, А.Б. Здоров, Ю.П. Анискин, В.А. Кварталнов, А.Т. 

Кириллова, В.Б. Сапрунова [15; 60; 197; 69; 73; 121] ба назар мерасад. 

Дар асарҳои олимон М.И. Ашуралиев, А.М. Ветитнев, А.И. 

Сеселкин, Л.А. Родигин, А.А. Жуков, Т.Н. Миронова [25; 36; 126; 116; 54; 

217] таъсири технологияҳои иттилоотӣ ба рушди туризм дар замони 

муосир мавриди омӯзиш қарор дода шудааст. 

Инчунин, асарҳои илмие ҳастанд, ки ба мушкилоти инкишофи 

туризми байналхалқӣ ва таъмини ҳуқуқӣ дар туризм бахшида шудаанд. 

Чунин асарҳо аз ҷониби муҳаққиқон Д.Ш. Сангинов, А.Ю. 

Александрова, Е.Л. Писаревский, К.Г. Борисов, А.В. Караев, Г.Н. 

Жарков, С.К. Заланов [120; 19; 109; 68; 53; 57] ва дигарон нашр 

гардидаанд. 

Туризм ҳамчун институти иҷтимоӣ-фарҳангӣ дар асарҳои М.А. 

Морозов, Н.А. Седова, В.А. Кварталнов, В.В. Бронникова, А.П. 

Осауленко, П.А. Сорокин [99; 123; 72; 191; 128] ҳамаҷониба таҳқиқ 

гардидааст. 

Оид ба намудҳои гуногуни туризм асарҳои А.В. Бабкин, О.Н. 

Дяченко, Е.Н. Артѐмова, Л.И. Попова, И.В. Зорин, Л.А. Межова [26; 50; 

23; 110; 62; 95] ва дигарон бахшида шудаанд. 

Таҳқиқот дар самти омӯзиши таърихи туризм ва саѐҳат хеле васеъ 

муаррифӣ гардидаанд. Дар байни онҳо асарҳои С.Н. Макаренко ва А.Э. 

Саак, Ю.С. Путрик, В.В. Абрамов, Г.Ф. Шаповал, М.П. Малская, В.К. 

Федерченко, В.П. Гритскевич, И.П. Магидовичро [88; 112; 17; 147; 90; 

138; 39; 86] метавон мисол овард, ки таърихи рушди туризму сайѐҳиро 

ҳамаҷониба таҳқиқ намудаанд. 

Таҳқиқоти илмии институти туризм дар асарҳои илмии 

муҳақиқони хориҷӣ бо гуногунмазмунӣ ва доираи васеи равишҳои 

методологии омӯзиши туризм фарқ мекунанд. Таҳқиқоти сотсиологии 

туризм дар асарҳои В.А. Кварталнов, Ф.Ф. Мазур, А.С. Гализдра, Е.В. 

Мошняга, Т.П. Фокина, К.С. Пирогов, Д. Уррӣ, К.В. Зорин, З. Бауман, 

Д. Брустин [72; 87; 38; 190; 181; 174, с.144-157; 134; 64; 152, с.133-154; 34; 

231] нишон дода шудааст. 

Ҷанбаҳои психологии туризм, ки дар асоси равишҳои психологияи 

гуманистӣ ва иҷтимоӣ омӯхта мешаванд, дар осори А.М. Руденко, Е.С. 

Сахарчук, В.И. Кружалин, А.А. Остапетс, А. Адлер, И.В. Листвина, 

Ю.А. Зеленюк [117; 122; 164, с.43-50; 106; 18; 83; 157, с.88-95] мавриди 

таҳқиқ қарор дода шудааст. 

Туризм ҳамчун василаи дарки фарҳангҳо дар асарҳои 

антропологҳои ватанӣ, Ғарб ва рус М. Музаффарӣ, И.П. Меркулов, Д. 

Кэмбелла, В.П. Алексеев, Э.Р. Лич, Д.С. Лихачев, А.С. Гализдра, Е.В. 

Мошняга [101; 96; 79; 20; 84; 168, с.2-15; 38; 170, с.128-147] таҳлил 

гардидааст. 

Асарҳои Ҷ. Бодрияр, В.А. Ефимов, В.В. Громов, А.М. Динаев, В.Г. 

Гуляв, П.А. Сорокин, А.Я. Флиер, М. Маклюэнро [32; 52; 40; 47; 43; 129; 

140; 89], махсусан, бояд зикр намоем, ки дар онҳо дигаргуншавии низоми 

иҷтимоӣ дар замони иттилотикунонии фарҳанг ва ташаккули ҷомеаи 

истеъмоли оммавии шароитҳое, ки сохтор ва мазмуни туризмро тағйир 

медиҳанд, мавриди таҳлили илмӣ қарор гирифтаанд. 

Дар солҳои охир бошад, рисолаҳои таҳқиқотӣ оид ба омӯзиши ӣ 

туризм фаъол гардида истодаанд [185; 186; 189; 196; 193; 184]. 

Омӯзиши институти туризм хусусияти гуногунҷанба дорад. Аммо 

омӯзиши ҳамаҷонибаи он таҳлили иҷтимоӣ-фалсафиро тақозо намуда, 

имконият медиҳад, ки мақоми соҳавии туризм, хусусиятҳои ташаккули 

ин соҳаи ҳаѐти ҷомеа ва динамикаи рушди он дар шароити муосири 

Тоҷикистон ошкор карда шавад. Маҳз ҳамин масъалаҳо доираи 

мушкилоти таҳқиқоти рисолаи мазкур, ҳадаф ва вазифаҳои таҳқиқотро 

муайян намуданд. Ба андешаи мо, ҳалли онҳо ба афзоиши донишҳои 

илмӣ дар самти омӯзиши соҳаҳои ҳаѐти ҷамъиятӣ ва туризм ҳамчун 

институти иҷтимоӣ-фарҳангӣ мусоидат мекунанд.  

Робитаи таҳқиқот бо барномаҳо ва ѐ мавзуи илмӣ. Таҳқиқоти 

диссертатсионӣ дар ҷаҳорчубаи татбиқи нақшаи корҳои илмӣ–



11 

таҳқиқотии кафедраи фанҳои гуманитарии Донишгоҳи давлатии 

Данғара дар мавзуи «Масъалаҳои мубрами ҳаѐти иҷтимоии Ҷумҳурии 

Тоҷикистон» барои солҳои 2017-2021 иҷро шудааст.  

ТАВСИФИ УМУМИИ ТАҲҚИҚОТ 

Мақсади таҳқиқот. Мақсади таҳқиқот омӯзиш ва таҳқиқи 

иҷтимоӣ-фалсафии масъалаи ташаккул ва рушди туризм ҳамчун 

институти иҷтимоӣ дар ҷомеаи Тоҷикистон мебошад.  

Вазифаҳои таҳқиқот. Барои ноил шудан ба ин ҳадаф дар кори 

диссертатсионӣ вазифаҳои зерин бо мақсади таҳлили мувофиқ ва 

мунтазами институти иҷтимоӣ ба таври мунтазам баррасӣ ва ҳал карда 

мешаванд:  

- таҳлили асосҳои назариявӣ ва методологии таҳқиқоти соҳаи 

туризм ҳамчун яке аз институтҳои навтарини ҳаѐт ва фаъолияти 

иҷтимоӣ; 

- таҳлили омилҳо ва сабабҳои иҷтимоию фарҳангӣ, иқтисодӣ, 

маънавӣ, моддӣ, мустақим, бавосита, объективӣ, субъективӣ ва дигар 

омилҳо ва сабабҳои ташаккули туризм ҳамчун як бахши ҳаѐти ҷамъиятӣ; 

- таҳлил ва тавсифи сохтори институти сайѐҳӣ ва муайян намудани 

унсурҳои таркибии он: 

- ошкор намудани хусусиятҳои иҷтимоии бахши туризм; 

- муайян намудани омилҳои муайянкунандаи иҷтимоӣ, омӯзиши 

динамикаи рушди туризм дар шароити муосири паҳншавии равандҳои 

ҷаҳонишавӣ. 

Объекти таҳқиқот туризм ҳамчун институти иҷтимоӣ: ташаккул ва 

рушди он дар ҷомеаи Тоҷикистон мебошад. 

Мавзуи таҳқиқот омилҳои ба амал омадан, шаклҳои зоҳиршавӣ ва 

тамоюлҳои асосии рушди туризм ташкил медиҳад. 

Марҳила, макон ва давраи таҳқиқот. Марҳилаи таҳқиқот солҳои 

2019-2023-ро фаро гирифта, ба омӯзиш ва таҳқиқи ташаккул ва рушди 

институти туризм дар ҷомеаи Тоҷикистон равона гардидааст. 

Асосҳои назариявии таҳқиқот. Расидан ба ҳадафҳои дар таҳқиқоти 

диссертатсионӣ гузошташуда дар асоси донишҳои иҷтимоӣ-фалсафӣ ва 

манбаъҳои назариявӣ амалӣ карда мешаванд. Дар пажуҳиши мазкур 

ҷанбаҳо ва тарафҳои мухталифи туризм ҳамчун институти иҷтимоӣ 

мавриди таҳлил ва арзѐбӣ қарор гирифтаанд. Ба ҳайси заминаҳои 

методологӣ корҳои файласуфон ва ҷомешиносон В.Г. Афанасев, В.С. 

Барулин, Т.И. Заславский, К.Х. Момҷян, Л.М. Семашко, А.К. Уледов, 

Х.У. Усмонзода [28; 59; 98; 124; 133; 136], ки ба омӯзиши соҳаҳои 

гуногуни ҳаѐти ҷамъиятӣ бахшида шудаанд, истифода гардидаанд.  

Асосҳои методологии таҳқиқот. Дар диссертатсияи мазкур ҳамчун 

дастури методӣ, вобаста ба мушаххасоти масъала, принсипҳои зерин 

истифода шудаанд: 

 таҳлили сохторӣ, ки имконият дод то соҳаи туризмро ҳамчун 

институти системавӣ, ки дар заминаи робитаи унсурҳои гуногун ба вуҷуд 

омадааст, мавриди омӯзиш қарор диҳем;  

 таърихӣ, дар ошкор намудани мантиқи таърихии ташаккули 

туризм мусоидат намуд;  

 вазифавӣ, имконият дод хусусиятҳои функсионалии соҳаи 

туризм муайян карда шавад. Инчунин, дар рисола равишҳои соҳавӣ, 

фарҳангӣ, антропикӣ, фаъолиятӣ ва аксиологӣ татбиқ карда шуданд. 

Заминаҳои эмпирикии таҳқиқотро далелҳои илман асосноки аз 

ҷониби аксарияти муҳаққиқон пазируфташуда, меъѐрҳои муайянгардида 

дар методологияи таҳқиқоти илмӣ, аз қабили таҳлили ратсионалӣ, 

воқеъбинона ва бо далелҳои муътамади асоснок ташкил медиҳанд. 

Пойгоҳи таҳқиқот. Диссертатсия дар заминаи мавод ва таҷрибаи 

кафедраи фанҳои гуманитарии донишгоҳи давлатии Данғара ва Кумитаи 

рушди сайѐҳии назди Ҳукумати Ҷумҳурии Тоҷикистон анҷом дода 

шудааст. 

Навгониҳои илмии таҳқиқот, пеш аз ҳама, дар он зоҳир мегардад, 

ки он дар илми ҷамъиятшиносию фалсафии тоҷик аввалин пажуҳише 

мебошад, ки ба таърихи ташаккули туризм ҳамчун соҳаи иҷтимоӣ ва 

хусусиятҳои инкишофи он дар Ҷумҳурии Тоҷикистон бахшида шудааст. 

Илова бар ин, навоварии кори диссертатсионӣ дар он аст, ки бори аввал: 

- таҳлили институти туризм ҳамчун соҳаи ҳаѐти ичтимоию 

иқтисодии Ҷумҳурии Тоҷикистон гузаронида мешавад; 

- муаллифи рисола таърифи шахсии мафҳуми «туризм»-ро таҳия ва 

пешниҳод кардааст; 

- моҳияти институти туризм ҳамчун як соҳаи муҳимми ҳаѐти 

ҷамъиятӣ ошкор карда мешавад; 

- методологияи иҷтимоӣ-фалсафии омӯзиши институти туризм, ки 

истифодаи он ба тафсири туризм мусоидат кардааст, бо мақсади ба 

низом даровардани моҳияти ин вазифа, инчунин, муайян намудани 

фарқияти туризм аз дигар намудҳои фароѓатии фарҳангӣ таҳлил карда 

шудаааст; 

- таърифҳои иҷтимоию фалсафӣ, ҳуқуқӣ ва дигар таърифҳои илмии 

туризм таҳлил шуда, омилҳои иҷтимоӣ ва антропогении ангезандаи 

рушди туризм муайян ва тавсиф карда шудаанд; 

- сохтори дохилии институти туризм ва механизмҳои ташаккули он 

ҳамчун як соҳаи алоҳидаи ҳаѐти иҷтимоию иқтисодии Ҷумҳурии 

Тоҷикистон баррасӣ гардиданд; 

- хусусиятҳои фаъолияти туризм ҳамчун соҳаи ҳаѐти иҷтимоию 

иқтисодӣ ошкор ва муайян карда шуданд; 

- дурнамои рушди соҳаи сайѐҳӣ дар шароити муосир, инчунин, 

нақши он дар раванди ҷаҳонишавӣ муайян карда шудааст. 

Нуктаҳои ба ҳимоя пешниҳодшаванда: 

1. Таҳлили зуҳурот ва ҷараѐнҳои иҷтимоӣ имконият медиҳанд, ки 

ҳамбастагии ҳамаи соҳаҳои ҳаѐти ҷамъиятиро муайян намоем. Тибқи 

таҳлилҳо, туризм як низоми мукаммали худинкишофѐбандаи иҷтимоӣ ва 

муносибатҳои иҷтимоии муайянкунандаи он мебошанд. Тамоми чор 

соҳаи ҳаѐти иҷтимоӣ (моддӣ-истеҳсолӣ, иҷтимоӣ, сиѐсӣ ва маънавӣ) дар 

як вақт ба ҳайси соҳаи такрористеҳсолии ҷамъиятӣ, муносибатҳои 

иҷтимоӣ, ҳаѐти ҷамъиятӣ ва тарзи ҳаѐт баромад менамоянд. Рушди 

ҳамаи ин соҳаҳо бояд талаботи гуногуни иҷтимоиро таъмин ва қонеъ 

гардонанд. Таҳқиқоти иҷтимоию фалсафӣ ба мо имкон медиҳад, ки 

робитаи мавҷудияти соҳаҳои иҷтимоӣ ва шаклҳои алоҳидаи фаъолияти 

инсон муайян карда шавад. Дар байни ҷанбаҳои ҳаѐти ҷомеаи муосир, ки 

таваҷҷуҳи илмӣ доранд, талабот ба сайѐҳиро метавон таъкид кард. 

2. Дар замони муосир соҳаи туризм ба яке аз институтҳои фаъоли 

ҳаѐти ҷамъиятӣ табдил ѐфтааст, ки ин раванд дар навбати худ мазмуну 

муҳтавои фарҳангии ҷомеаро тағйир медиҳад. Ба туфайли рушд ѐфтани 

ин шакли фаъолият робитаҳои коммуникативӣ мустаҳкам гардида, 

фазои фарҳангӣ васеъ мегардад. Возеҳ аст, ки ин раванд соҳаи 

иқтисодиѐтро тавозун бахшида, боиси баланд шудани сатҳи маънавиѐти 

ҳам шахсият ва ҳам ҷомеа мегардад.  

Аз нуқтаи назари саноати туристӣ ва илми туристӣ сегменти 

туризм, ба истилоҳ туризми маънавӣ чанд сол боз муқарраршуда 

ҳисобида мешавад. Сафарҳои мазҳабӣ, аз қабили зиѐратҳо ѐ масирҳои 

зиѐратӣ шаклҳои хеле қадимии ин сафар мебошанд. Бо вуҷуди ин, дар 

доираи туризми маънавӣ ин намуди сафар дар тули ду даҳсолаи охир ба 

таври қобили мулоҳизае, ки аз доираи қаблии муштариѐн-диндорон 

берун рафтааст. Гузашта аз ин, он, инчунин, аз доираи танги 

таъминкунандагони динӣ убур кардаааст ва ҳоло дар шаклҳои гуногун 

дар ҷойҳои гуногун, ки бо таърих ва фарҳанги ғании халқҳо робитаи 

мустақим доранд, нақши торафт ҷолиби иқтисодӣ мебозад. Хусусияти 

хоси туризм ҳамчун як навъи муосири фароғат ва истироҳати фарҳангӣ 

дар он аст, ки он бар хилофи дигар намудҳои фароғатии қадимтар, аз 

қабили зиѐрати ҷойҳои муқаддас, яъне туризми динӣ, масалан, ҳаҷи 

мусулмонон на бо мақсади қонеъ гардонидани ниѐзҳои динӣ ѐ иҷрои 

уҳдадориҳои динӣ, балки ба эҳтимоли зиѐд, танҳо барои дидани ҷойҳои 

ҷолиб, хуш гузаронидани рӯзҳои истироҳатӣ, рухсатиҳо ва таътилҳо 

анҷом дода мешавад. 

Туризм ҳамчун шакли фаъолият тамоми фаъолиятҳоеро дар бар 

мегирад, ки одамон ҳангоми сафар ва иқомат дар ҷойҳое, ки аз муҳити 

муқаррарии онҳо фарқ мекунанд, машғул мешаванд. Вақтхушӣ, тиҷорат 

ва саломатӣ баъзе аз сабабҳое мебошанд, ки метавонанд фаъолияти 

туристиро ҳавасманд кунанд. Аз тарафи дигар, туризм як қатор 

фаъолиятҳои ба он алоқамандро ба вуҷуд меорад, аз қабили 

фаъолиятҳои марбут ба ҷойгиркунии муваққатӣ, асосан, барои 

меҳмонони муваққатӣ, яъне туристони хориҷӣ ѐ меҳмонон аз дигар 

ноҳияҳо ва минтақаҳои кишвар. Ин намуди фаъолият таъмини 

меҳмонхонаҳои дорои утоқҳои муҷаҳҳаз, ошхона, хидматҳои иловагиро 

аз қабили рӯбучини ҳаррӯза, ғизо ва нӯшокӣ, таваққуфгоҳ, ҷомашӯйӣ, 

ҳавзҳои шиноварӣ ва толорҳои варзишӣ ва, инчунин, толорҳои 

конфронс ва майдонҳои истироҳатро дар бар мегирад. Хулоса, туризм 

чун дигар шаклҳои фаъолият мубодила, ҳамкорӣ, табодули фаъолиятро 

дар бар мегирад, ки дар асоси робитаҳои мутақобила рушд намуда, аз 

ҷониби қонунгузории давлатӣ ва байналмилалӣ эътироф гардидааст. 

3. Ташаккул ва рушди туризм ҳамчун шакли фаъолияти ҳаѐти 

ҷамъиятӣ хусусияти объективии иҷтимоӣ-таърихӣ дорад. Омилҳои 

тавзеҳдиҳандаи таҳаввулоти туризмро метавон ҳамчун омилҳои 

иҷтимоӣ-фарҳангӣ, иқтисодӣ, сиѐсӣ, технологӣ ва экологӣ ҷамъбаст 

кард. Туризм як омили муҳимми иқтисодӣ барои ҷомеаҳо мебошад. 

Даромади молиявие, ки аз он ба даст оварда мешавад, фоизи зиѐди 

сарвати бисѐр кишварҳоро ташкил медиҳад. Туризм ва тамоми 

фаъолиятҳои марбут ба он: нақлиѐт (ҳавопаймоҳо, таксиҳо, иҷораи 

мошинҳо ва ғ.), ҷойгиркунӣ (меҳмонхонаҳо ва ғ.), таъмини ғизо, 

хӯрокворӣ манбаи муҳимми даромади назаррас барои аҳолии 

минтақаҳои туристӣ маҳсуб мешаванд. Яке аз омилҳои аввалидараҷаи 

рушд ва ташаккули соҳаи туризм ниѐзи одамон ба ин соҳа мебошад. 

Туристон ба ивази хароҷоти маблағ маҳсулоти туристии ба талаботи худ 

ҷавобгӯро ба даст меоранд. Дар замони муосир туризм заминаҳои 

инстутсионалӣ дорад, ки ин соҳаи ҳаѐти ҷамъиятиро бо санадҳои 

меъѐрии ҳуқуқӣ танзим ва фаъолияти онро расман тасдиқ менамоянд.  

4. Унсурҳои муҳимме, ки бе иштироки онҳо фаъолияти соҳаи 

туризм ғайриимкон аст, ин субъект ва объектҳои туристӣ мебошанд, ки 

дар алоқамандии диалектикӣ барои ба роҳ мондани фаъолияти туристӣ 

пешниҳод мегарданд. Илова бар ин, ба ҳайси унсурҳои соҳавии туризм 

иттилооти туристӣ, таъминоти моддию техникӣ, хизматрасонии 

фарҳангӣ ва як қатор хизматрасониҳои иҷтимоӣ шомил мешаванд, ки 

барои пурра ва самаранок қонеъ кардани тамоми талабот ва хоҳишҳои 

туристон ва фароҳам овардани шароити бароҳат барои фароғати 

фарҳангии онҳо пешниҳод карда мешаванд. Сохтори соҳаи туризм 

динамикӣ (серҳаракат) буда, аслан аз омилҳои дохилӣ ва берунӣ 

вобастагӣ дорад. Бо мақсади муносиб намудани фаъолияти соҳаи 

туристӣ дурнамои рушди самтҳои гуногуни фаъолоияти туристӣ 

пешниҳод карда мешавад.  

5. Туризм бо дигар соҳаҳои ҳаѐти иҷтимоӣ робитаи зич дорад ва 

як муҳаррики муҳимми рушди иқтисодӣ, рушди соҳибкорӣ ва таъсиси 

ҷойҳои корӣ, махсусан, барои занон, ҷавонон, муҳоҷирони корӣ ва 

ҷомеаҳои маҳаллӣ мебошад. Пас аз пайдо шудани рухсатии пулакӣ дар 

кишварҳои Аврупо, пеш аз Ҷанги дуюми ҷаҳонӣ, дар фалсафаи 

иҷтимоии Ғарб мафҳуми «туризми иҷтимоӣ» пайдо шуд, ки ғояи 

мавҷудияти фароғати туристиро барои тамоми табақаҳо ва гурӯҳҳои 

иҷтимоӣ эълон кард. Имрӯз ин консепсия тамоми барномаҳои кӯмакро 

дар бар мегирад, ки ба таъмини дастрасии туристии иҷтимоӣ ва 

самаранокии он дар бисѐр кишварҳои қитъаҳои гуногун нигаронида 

шудаанд. Бо мақсади рушди туризми иҷтимоӣ соли 1963 Ташкилоти 

Умумиҷаҳонии Туристии Иҷтимоӣ таъсис дода шудааст, ки рисолати он 

мусоидат ва дастгирии ҳамбастагӣ, туризми баробар, мусоидат ба 

хидматрасонии мардум, осон кардани дастрасии ҳарчи бештари одамон 

– оилаҳо, пиронсолон ва маъюбон, ҷавонон ба истироҳат, табобат ва 

сайѐҳӣ, инчунин, мусоидат кардан дар пешбурди ин ҳадаф ва воситаҳои 

натиҷавӣ бо субъектҳо, яъне давлатҳо ва фаъолони иҷтимоӣ мебошад, ки 

ин масъулиятро ба уҳда доранд.  

6. Туризми иҷтимоӣ барои рушди муносибатҳои 

таҳаммулмеҳварии иҷтимоӣ ва таъмини ҳамбастагии мутақобилаи 

ҷамъиятӣ, ки дар мавҷудияти ҷомеа нақши бориз дорад, мусоидат 

мекунад. Хусусиятҳои функсионалии ҷомеаро дар маҷмуъ низоми 

ҷамъиятӣ ва он равандҳое муайян мекунанд, ки ба давраҳои муайяни 

таърихи башарият хос мебошанд. Ҷомеаи инсонии муосир раванди 

ҷаҳонишавӣ ва дигаргуниҳоеро, ки ба ҳаѐти ҷамъиятӣ марбут мебошанд, 

аз сар гузаронида истодааст. Раванди ҷаҳонишавӣ ба иҷтимоишавии 

шахс, муоширати байнифарҳангӣ, инчунин, ба хусусияти арзишҳои 

туристӣ таъсири калон мерасонад. Дар баробари ин, таъсири намунаҳои 

арзишҳои фарҳангӣ, самти фаъолияти инсонӣ ва ба истеҳсолот ворид 

шудани таҷҳизоти технологӣ ба назар мерасанд. 

7. Ҳама соҳаҳо ва паҳлуҳои ҳаѐти иҷтимоӣ, аз ҷумла туризм, 

зери таъсири раванди ҷаҳонишавӣ қарор гирифта, фазо ва ҷуғрофияи 

амалияи туризм васеъ шуда, навъҳои нави туризми оммавӣ ба вуҷуд 

меоянд. Дар натиҷа, аҳаммияти аксиологии туризм дар ҳаѐти ҷомеа 

меафзояд: он ба яке аз омилҳои ҷаҳонишавии фарҳанг, ба як шакли 

муошират ва ҳамгироии байни фарҳангҳо табдил ѐфта, ба омезиши 

фарҳангҳои маҳаллӣ ва ташаккули шуур мусоидат менамояд. 

Дар ҳамин ҳол, ба эътиқоди пажуҳишгарон ва коршиносони 

ҷаҳонии туризм, рушди туризм дар кишварҳои ҷаҳони сеюм аз ҳама 

ҷиҳат ба системаҳои молии байналмилалӣ вобаста аст. Дар чунин 

кишварҳо туризми маҳаллӣ, ки ҳамчун манбаи ҷойҳои корӣ ва сарват 

эътироф шудааст, наметавонад ба мантиқи либералии иқтисоди 

ҷаҳонишавӣ, ки дар Созишномаи умумӣ оид ба савдои хидматҳо мавҷуд 

аст, тоб оварад. Аҳолии бумии кишварҳои ҷаҳони сеюм, ки аз 

фаъолиятҳои анъанавии туристӣ дар канор мондаанд, ҳадафи як бахши 

рушдѐбанда – экотуризм гардиданд. Оқибатҳои он аксар вақт барои 

аҳолии таҳҷоӣ, ки бояд бори вазнини онро ба дӯш гиранд, 

харобиоваранд. Мардуми бумии кишварҳои ҷаҳони сеюм аз 

сарзаминҳои анъанавии худ овора шуда, назорат ва дастрасӣ ба 

захираҳои табиии худро аз даст додаанд, дар натиҷаи рушди экотуризм 

ва тиҷоратикунонии фарҳанги худ мунтазам таназзули иҷтимоиро аз сар 

мегузаронанд.  

Бо дарназардошти ҳолатҳои дар боло зикршуда ҳар як давлати 

соҳибистиқлоли миллии кишварҳои пасошӯравӣ, аз ҷумла Ҷумҳурии 

Тоҷикистон, дар ибтидо барои рушди мақсадноки соҳаи туризм аз 

захираҳои худ истифода мебарад. 

Аҳаммияти назариявӣ ва илмию амалии таҳқиқот. Аҳаммияти 

назариявӣ ва амалии таҳқиқот ба мубрамияти он вобастагӣ дорад. 

Муқаррароту хулосаҳои дар таҳқиққот пешниҳодгардида ба назари 

методологияи иҷтимоию фалсафии туризм саҳми арзанда мегузоранд. 

Ҳангоми таълифи мавзуи мазкур равишҳои методологӣ ва хулосаҳои 

назариявие истифода гардидаанд, ки қонуниятҳои ягонаи рушди 

туризмро ҳамчун соҳаи ҳаѐти ҷамъиятӣ муайян менамоянд. Аҳаммияти 

амалии рисола дар ҳалли мушкилоте, ки дар натиҷаи оммавишавӣ ва 

ҷаҳонишавии фарҳанги ҷомеа ба вуҷуд омаданд, дар пешгӯии 

ояндабинии иҷтимоии рушди минбаъдаи туризм зоҳир мегардад.  

Хулосаҳои алоҳидаи рисоларо ҳангоми таҳияи барномаҳои фаннӣ 

ва дар тартибу ташкили таҷрибаи туристӣ истифода бурдан мумкин аст. 

Маводди рисола дар фаъолияти таълимӣ, таҳияи маҷмуи барномаи 

таълимӣ-методӣ ва дар таълими курсҳои таълимии «Ташкили туризм», 

«Муқаддимаи туризм», «Соҳаҳои иҷтимоии ҳаѐти ҷамъиятӣ», «Туризми 

байналхалқӣ» татбиқ ва истифода карда мешаванд.  

Мутобиқати диссертатсия бо шиносномаи ихтисоси илмӣ. 

Диссертатсия дар мавзуи «Туризм ҳамчун институти иҷтимоӣ: ташаккул 

ва рушди он дар ҷомеаи Тоҷикистон (таҳлили иҷтимоӣ-фалсафӣ)» бо 

шиносномаи ихтисоси илмии 09.00.11 – Фалсафаи иҷтимоӣ (илмҳои 

фалсафӣ) мутобиқат дорад. 

Саҳми шахсии довталаби дарѐфти дараҷаи илмӣ. Таҳқиқоти 

диссертатсионии мазкур кори илмие мебошад, ки он мустақилона иҷро 

карда шудааст. Дар раванди таҳқиқот ба сарчашмаҳои муътамад, осори 

муҳақиқони ватанию хориҷӣ такя намуда, моҳияти фалсафӣ-иҷтимоии 

институти туризмро кушода, арзиши иҷтимоӣ-фарҳангии он барои 

ҷомеаи муосир пешниҳод карда шудааст. Дастовардҳои бевоситаи 

диссертант натиҷаҳои назариявӣ, хулосаҳо, нуқтаҳои асосии ба ҳимоя 

пешниҳодгардида ва тавсияҳо оид ба истифодаи амалии натиҷаҳои 

таҳқиқот ба ҳисоб мераванд. Вобаста ба мавзуи мазкур, мақолаҳои илмӣ 

нашр намуда, дар конференсияҳои илмӣ-назариявии ҷумҳуриявӣ ва 

байналмилалӣ бо маъруза иштирок намудааст, ки мубрамияти масъалаи 

баррасишавандаро дар диссертатсия тасдиқ менамоянд. 

Тасвиб ва амалисозии натиҷаҳои дисертатсия. Диссертатсияи 

мазкур дар кафедраи фанҳои гуманитарии Донишгоҳи давлатии Данғара 

санаи 28 марти соли 2024 (суратҷаласаи №8) омода гардида, дар ҷаласаи 

васеи кафедра муҳокима ва ба ҳимоя тавсия шудааст. Мундариҷаи асосӣ 

ва хулосаҳои таҳқиқот дар мақолаҳои илмӣ ва дар конфренсияҳои илмӣ-

назариявии сатҳи ҷумҳуриявӣ ва байналмилалӣ инъикос ѐфтаанд. Аз 

ҷумла: 

а) байналмилалӣ 

 Конференсияи байналмилалии илмӣ-назариявӣ дар мавзуи 

«Масоили мубрами илмҳои ҷомеашиносӣ дар замони муосир» бахшида 

ба 30 солагии истиқлолияти давлатии Ҷумҳурии Тоҷикистон ва 20 

солагии таъсисѐбии факултети фалсафаи ДМТ, дар мавзуи «Туризм 

ҳамчун объекти омӯзиши фалсафаи иҷтимоӣ». – Душанбе, 2021; 

 Конференсияи байналмилалии илмию амалӣ дар мазуи 

«Раванди ташаккулѐбии институтсионалии кори иҷтимоӣ дар Ҷумҳурии 

Тоҷикистон: дастовардҳо, масъалаҳо ва тамоюлҳо», дар мавзуи 

«Таҳқиқи иҷтимоӣ–фалсафии туризм дар раванди ҷаҳонишавӣ». – 

Душанбе, 2023; 

б) ҷумҳуриявӣ 

 Конференсияи ҷумҳуриявии илмӣ-амалӣ дар мазуи «Терроризм 

ҳамчун омили таҳдидкунандаи пойдории давлатҳо дар шароити 

ҷаҳонишавӣ» дар мавзуи «Терроризм хатар ба рушди туризми 

байналхалқӣ». – Данғара, 2019; 

 Конференсияи илмию амалии ҷумҳуриявӣ дар мазуи «Фалсафаи 

муосири тоҷик: мушкилот, дурнамо ва роҳҳои рушд» дар мавзуи 

«Воқеияти виртуалӣ ва таъсири он ба ҷомеаи муосир: таҳлили иҷтимоӣ-

фалсафӣ». – Душанбе, 2021; 

 Конференсияи илмию амалии ҷумҳуриявӣ дар мазуи «Масъалаи 

ташаккули ҷаҳонбинии нави иттилоотӣ дар фалсафа ва илмҳои муосир» 

дар мавзуи «Таъсири раванди ҷаҳонишавӣ ба тағийрѐбӣ ва инкишофи 

соҳаи туризм». 

Интишорот аз рӯйи мавзуи диссертатсия. Натиҷаҳои асосии 

диссертатсия ва хулосаҳои таҳқиқот дар 16 мақолаи илмӣ, ки аз ин 

шумора 11 мақола дар маҷаллаҳои тақризшавандаи Комиссияи олии 

аттестатсионнии назди Президенти Ҷумҳурии Тоҷикистон ва 5 мақола 

дар маҷалаҳои дигар ба табъ расидаанд. 

Сохтор ва ҳаҷми диссертатсия ба мақсаду вазифаҳои таҳқиқот 

мувофиқ буда, аз феҳристи ихтисорот, муқаддима, ду боб, шаш зербоб, 

хулоса, тавсияҳо оид ба истифодаи амали натиҷаҳои таҳқиқот, рӯйхати 

адабиѐт ва маъхазҳо таркиб ѐфтааст. Ҳаҷми умумии диссертатсия ба 

талаботи КОА-и назди Президенти Ҷумҳурии Тоҷикистон ҷавобгӯ буда, 

аз 182 саҳифаи чопи компютерӣ иборат аст. 

БОБИ 1. АСОСҲОИ НАЗАРИЯВИЮ МЕТОДОЛОГИИ ТАҲЛИЛИ 

ТУРИЗМ ҲАМЧУН СОҲАИ ҲАЁТИ ҶАМЪИЯТӢ 

§1.1. Мақоми туризм дар низоми институтҳои иҷтимоӣ 

Туризм дар қатори дигар институтҳои иҷтимоӣ шакли фаъолияти 

иҷтимоӣ буда, дар рушди фарҳанг ва тамаддуни башар нақши муҳим 

мебозад. Ин шакли институти иҷтимоӣ дар таърихи дуру дарози худ 

нахуст дар шакли саѐҳат, зиѐрати ҷойҳои муққадас, муҳоҷират аз як ҷо 

ба ҷойи дигар ба шакли муайяни фаъолият омада расид. Туризм ҳамчун 

соҳаи муҳимми ҳаѐти инсонӣ ба воситаи ғояҳои тараққипарвар ба рушди 

тамаддуни ҷаҳонӣ, ташаккули таҳаммулпазирӣ ва арҷ гузоштан ба 

таъриху тамаддуни миллату қавмҳои дигар мусоидат намудааст. 

Инсоният дар таърихи мавҷудияти худ баҳри ба даст овардани василаи 

зиндагии шоиста, дарѐфти захираҳои табиӣ, кашфи заминҳои нав, 

омӯзиши олам ва дигар аҳдоф ба сафар баромадааст. 

Мақсаду нияти ин сафарҳо гуногун буданд, аммо сабабҳои асосӣ 

инҳо ба ҳисоб мерафтанд. Ба чунин сафарҳо мо метавонем ба таърихи 

гузаштаи ҷомеаи инсоният назар андозем. Аз замони пайдоиш ҷомеаи 

инсонӣ баҳри дарѐфти ғизо, масолеҳ барои сохтмон, вобаста ба 

мавсимнокӣ ва кори хоҷагии қишлоқ, хусусан пайдо кардани чарогоҳ, 

инчунин барои тиҷорат, сафарҳо бо мақсади бароварда гардонидани 

ниѐзҳои шахсӣ, сафари хизматчиѐни давлатӣ бо мақсади анҷом додани 

корҳои давлатӣ, сафари хизматчиѐни ҳарбӣ барои иштирок дар 

чорабиниҳои ҳарбӣ, муҳоҷирати оммавии аҳолӣ аз минтақаҳои офатҳои 

табиӣ зарардида, сафари пайравони дину мазҳабҳои гуногун бо мақсади 

зиѐрати ҷойҳои муқаддаси динӣ, сафари шахсони касбу корӣ гуногун бо 

мақсади омӯзишу таҳқиқотҳо, истироҳат, хуш гузаронидани вақт ва 

табобату барқарорнамоии саломатӣ анҷом дода мешуданд. 

Мутахассиси варзидаи Ташкилоти умумиҷаҳонии туристӣ Ҷ. 

Ҷаъфарӣ дар асари худ «Феноменологияи туризм» зикр кардааст, ки: 

«Одамон доимо сафар мекунанд. Дар ин бора сабти ѐддошту маъхазҳои 

мардумони қадиме, ки дар Шарқи Миѐнаву Дур ва соҳилҳои баҳри 

Миѐназамин маскун шуда буданд, шаҳодат медиҳанд. Масалан, Ҳеродот 

(асри VI пеш аз мелод), оид ба сафарҳои кӯтоҳмуддат ва саѐҳатҳои 

тулонии худ мероси назарраси хаттӣ боқӣ гузоштааст. Дар чунин 

тадабиѐт, ки хусусияти тавсифкунанда ва самти таърихӣ дошт, паҳлуҳои 

фарҳангӣ, фалсафӣ, забонӣ, дин ва расму оини аҳолии дигар 

мамлакатҳо, хусусиятҳои хоси ҳаѐти маҳаллӣ ва шакли меҳмондории 

онҳо баррасӣ карда шудаанд» [203]. 

«Туризм ѐ ҷаҳонгардӣ аз замонҳои қадим хоси инсоният буда, 

ҷомеаи инсонӣ, ки маҷмуи инсонҳо ва муносибатҳост, ҷиҳати қонеъ 

намудани ниѐзҳои худ аз лиҳози моддӣ ва маънавӣва пиѐда сохтани 

аҳдофи гузоштаашон ба ин шакли фаъолият машғул мешуданд» [130, С. 

358]. «Боиси зикри хос аст, ки яке аз хусусиятҳои асосии туризм дар он 

аст, ки ин падидаи иҷтимоӣ дар мустаҳкам намудани пояҳои инсондӯстӣ, 

ваҳдат ва ташаккули шахсият саҳми арзанда мегузорад. Илова бар ин, 

падидаи мазкур дар омӯзиши анъана, урфу одат, таърих, омӯзиши табиат 

мусоидат намуда, дар гуфтугӯи фарҳангҳо ва ба ҳам омезиши арзишҳо 

воситаи асосӣ ба ҳисоб меравад. Бисѐрҷaбҳавии туризм имкон медиҳад, 

ки ӯро аз чанд ҷониб баҳо дод: ҳамчун шакли фаъолият, ҳамчун 

талаботи ҷамъиятӣ, ҳамчун омили наздикнамоии ҷамъиятӣ, ҳамчун 

падидаи иқтисодӣ ва ғайраҳо» [5-М, С. 156]. Аммо, cарфи назар аз 

фаровонии тафсирҳои илмии туризм, ин падида то ҳол яке аз 

проблемаҳои муҳим ва камомӯхташудаи фалсафаи иҷтимоӣ мебошад. 

Ҷомеа ҳамеша дар ҳолати тағйирѐбист ва доимо рушду тараққӣ меѐбад. 

Ин ҳолат боис мегарданд, ки инсон пайваста ба арзишҳои моддию 

маънавӣ эҳтиѐҷ дошта, дар ҷомеа раванди диалектикиро ба вуҷуд орад. 

Мушоҳидаҳо нишон медиҳанд, ки ҷомеа чи қадаре ки тараққӣ намояд, 

ҳамон қадар ниѐзҳояшон зиѐд мегардад ва ин омил боиси пайдоиши 

ҷаҳонгардӣ ѐ туризм мегардад. Дарки фаъолияти туристӣ имконият 

медиҳад, ки рушди ҷомеа ва механизми идоракунии сохтори иҷтимоиро 

пешгӯӣ намоем. Барои тавсифи туризм ҳамчун як соҳаи ҳаѐти ҷамъиятӣ 

ва институти иҷтимоӣ равиши тахассуси ва ҳирфаи шарту зарур аст. 

Туризм ҳамчун унсури таркибии мавҷудияти ҷомеаи инсонӣ, дар 

ташаккули иҷтимоиву фарҳангӣ шахс мазмуну муҳтавои нав ворид 

кардааст ва аз ин равиш туризм дар ҳаѐти инсони муосир ҷойгоҳи 

муҳимро ишғол менамояд. Дар фалсафаи иҷтимоии муосир омӯзиш ва 

таҳлили илмии ҳаѐти ҷамъиятӣ ба ду сатҳ ба роҳ монда шудааст:  

Сатҳи классикии омӯзиши ҳаѐти ҷамъиятӣ ҳанӯз дар назария ва 

таълимоти асосгузорон ва пайравони фалсафаи марксистӣ оғоз гардида, 

ба кушодани мафҳум ва моҳияти ҳаѐти ҷамъиятӣ равона гардида аст; 

Сатҳи дуюм ба омӯзиш ва таҳлили фалсафии ҳаѐти ҷамъиятӣ 

равона шудааст, ки онҳоро позитивӣ ѐ худ ғайриклассикӣ меноманд. Ин 

ду равиш ѐ сатҳ мазмуни гуногун дошта, қобили таваҷҷуҳи мутахасисони 

соҳа гардидаанд. Ин самтҳо ба дарки моҳият ва муносибати дуруст ба 

таҳлили мавзуъи таҳқиқот кумак мерасонанд.  

Ин равишҳои методологӣ дар доираи илмҳои ҷомеашиносӣ 

пазируфта шуда, дар таълимоти соҳаҳои ҳаѐти ҷамъиятӣ ҳамчун 

зерсистемаҳои ба ҳам алоқаманд татбиқ карда шудаанд. Ҳамзамон, зикр 

кардан зарур аст, ки на ҳама маҷмуи институтҳои иҷтимоии 

баҳамалоқаманд соҳаи ҳаѐти ҷамъиятӣ номида мешаванд. Чуноне ки 

муҳақиқи рус А.К. Уледов зикр менамояд: «Соҳа – самти муайяни 

фаъолияти махсуси иҷтимоӣ буда, дар он ҳаѐти иҷтимоии одамон ифода 

ѐфта, ҷанбаҳои гуногуни ҳаѐти ҷомеа дар маҷмуъ амалӣ мешаванд. Ҳар 

як соҳа бо тарзи махсуси ҳаѐтӣ тавсиф шуда, барои таъмин, мавҷудият ва 

рушди ҷомеа ҳамчун низоми иҷтимоӣ равона карда шудааст. Соҳаҳо 

метавонанд чунин форматсияҳои иҷтимоӣ бошанд, ки дар натиҷаи амали 

якҷоя низомҳои босифати ҷомеаро ба вуҷуд оранд ва табдилдиҳанда ѐ 

тағйирдиҳандаи онҳо шаванд» [133, С. 97]. 

Дар раванди ташаккул ва инкишофи ҷомеа ҳар яке аз соҳаҳои ҳаѐти 

ҷамъиятӣ нақши муҳим мебозанд. Инчунин, дар ҳаѐти иҷтимоӣ ва 

суботи ҷомеа ҳар як соҳа вазифаҳои мушаххаси худро иҷро мекунанд, ки 

дигар соҳа аз уҳдаи иҷрои ин вазифа баромада наметавонад. Дар 

ташаккули соҳаҳои мухталифи ҳаѐти ҷамъиятӣ, онҳо вазифаҳои хосро 

иҷро намоянд. 

«Сохтори фаъолияти инсон дар маркази таваҷҷуҳи таҳқиқоти 

фалсафии муосир қарор доранд. Дар ин таҳқиқот таҳлили категорияҳо 

ва мафҳумҳои асосии сохтори фаъолият гузаронида шуда шакл, 

намудҳои гуногуни фаъолият ва роҳҳои татбиқнамоии онҳо баррасӣ 

мешаванд. Ҳамчунин, дар ин росто тамоюлот ва рушди минбаъдаи ин 

мушкилот муайян карда мешаванд. Ба масъалаи сохтори фаъолияти 

инсон дахл намуда, психология ҳамчун илм мазмун ва пайдарпайии 

амалисозии марҳилаҳои мухталифро дар ҷараѐни фаъолияти фардии 

инсон таҳқиқ менамояд» [82, С. 235]. 

Дар омӯзиш ва таҳлили ҳаѐти ҷамъиятӣ муҳаққиқони равияи 

классикӣ нақши калон бозидаанд. Тибқи назарияи муҳаққиқони ин 

равия ҳама соҳаҳои фаъолияти ҳаѐти ҷамъиятӣ дар натиҷаи дуруст ба 

роҳ мондани тақсимоти меҳнат дар истеҳсолот, гуногунии намудҳои 

фаъолияти ҷамъиятӣ ва муносибатҳои инсониву ҷамъиятӣ ба вуҷуд 

омадаанд. Ин унсурҳои таркибии ҳаѐти ҷамъиятӣ бо баъзе хусусиятҳои 

ҷузъӣ ва обективӣ аз ҳамдигар тафовути назаррас доранд. Чунончи, 

муҳаққиқи соҳа K.Х. Момҷян иброз менамояд, ки мавудият ва 

фаъолияти соҳаҳо аз намудҳои фаъолияти якҷояи одамон ва мавҷудияти 

коллективи одамон вобастагии зич доранд. Ба ақидаи муҳаққиқ 

«намудҳои фаъолияти соҳаҳои ҳаѐти ҷамъиятӣ дар раванди ташаккули 

ҷомеа арзи ҳастӣ намудаанд. Онҳо муайнкунандаи зерсохторҳои 

фаъолият ва соҳаҳои ҳаѐти ҷамъиятӣ мебошанд. Ба ақидаи ӯ, ҷомеаи 

инсониро соҳаҳои маънавиѐт, эҷодиѐт, муносибатҳои иҷтимоӣ, ташкилӣ, 

истеҳсолӣ, такрористеҳсолии ҳаѐти инсонӣ, инчунин фаъолияти 

дастаҷамъонаи истеҳсоли ашѐҳои моддӣ ташкил медиҳанд» [98, С. 58]. 

Муҳаққиқи рус А.К. Уледов дар сохтори соҳаҳои ҷамъиятӣ дар 

баробари соҳаҳои гуногуни фаъолият ва муносибатҳои ҷамъиятӣ, 

инчунин талаботи махсуси ҷамъиятиро, ки ба он мусоидат мекунад, 

илова кардааст. Муҳаққиқи соҳа В.С. Барулин «қонуни тараққиѐт ва 

ташкил намудани соҳаҳои муайяни ҳаѐти ҷамъиятиро низ баррасӣ 

намудааст» [28, С. 174]. Ба меъѐрҳои нишондодашуда: «зуҳуроти ҳаѐти 

маънавӣ дар шакли мушаххаси шуури ҷамъиятӣ донишҳои иҷтимоӣ, 

сохторҳои махсусгардонидашудаи идоракунӣ ва заминаи моддӣ-

техникиро» [93, С. 65] низ метавон илова кард. 

Зуҳуроти номбаршуда ҳамчун унсури муҳимми соҳаи 

баррасишаванда, дар ҳамбастагии диалектикӣ, муқаррароти миқдорию 

сифатӣ вазъияти сифатан нави соҳаи муайяни ҳаѐти ҷамъиятиро тавлид 

менамояд. Унсурҳои ҷудогонаи соҳа ва худи соҳа худ ба худ пайдо 

намешаванд. Аз ибтидо ин падидаҳо ва равишҳо нисбатан устувору 

такроршаванда буда, маҷмуан ба ҷомеа таъсири назаррас расонида 

наметавонанд. Алоқамандии онҳо ноустувор ва дар аксари ҳолат 

тасодуфианд. Онҳо як қисми низоми робитаҳо ва муносибатҳо буда, 

асолати онҳо дар мақулаи “соҳаи ҳаѐти ҷамъиятӣ” ифода меѐбад. Ин 

мафҳум падидаҳои бениҳоят васеи воқеиятро ифода мекунанд, вале бо 

вуҷуди ин, онро ҳамчун сифати мушаххас тавсиф кардан мумкин аст. Аз 

нигоҳи алоқамандии дохилӣ манба ва маводҳо барои ташаккули соҳаҳо 

мавҷуд аст. Дар рушду инкишофи худ ин воқеият ба сатҳи нисбатан 

баландтари ба ҳамалоқамандии унсурҳои таркибии худ расида, ҳолатҳои 

сифатии онро истилоҳи “соҳаи ҷомеа” ифода мекунад.  

Муаллифи мазкур усули дигари самти омӯзиши ғайриклассикии 

соҳаҳоро ба таври мушаххас пешниҳод намудааст. Назари муаллиф 

замони «бозсозӣ» пешниҳод шудааст ва дар он возеҳу равшан танқиди 

фалсафаи марксистӣ дар бораи соҳаҳои ҳаѐти ҷамъиятӣ ба назар 

мерасад. Ҳамзамон, муаллиф қайд менамояд, ки «Асоси таълимоти 

соҳаҳои ҳаѐти ҷамъиятиро таҳлилу баҳогузории муносибатҳои соҳавии 

падидаҳои иҷтимоӣ фаро мегиранд» [124, С. 15]. Мутаасифона, татбиқи 

он дар воқеияти иҷтимоӣ маҳдуд аст. Бо вуҷуди он ки ғояи соҳавӣ дар 

байни аксари файласуфон, ки ҷомеаро ҳамчун предмет мавриди омӯзиш 

қарор додаанд, ҷойгоҳи махсус дошта, худи равиши мазкур амалан 

нолозим боқӣ мемонад.  

Воқеан, андешаи Л.М. Семашкоро эътироф кардан мумкин аст, ки: 

«Таърихи плюрализм (бисѐрқабат)-и соҳавии диалектикӣ ҳамчун 

ҷараѐни фалсафӣ» [16, С. 84] аз чор унсури пешниҳод намудаи файласуфи 

Юнони Қадим Эмпедокл оғоз мегардад. Инчунин, Афлотун низ соҳаҳои 

ҳастиро ба материяи бешаклӣ ва олами ғояҳо ҷудо мекунад. Дар асрҳои 

миѐна ба ақидаи пайравони дини масеҳӣ плюаризм – ҳамчун соҳаҳои 

заминӣ, иллоҳӣ, ҷисмонӣ ва маънавӣ пайгирӣ менамуданд.  

Ғояи соҳаҳо дар ибтидои асри ХХ, дар асарҳои Ҷ. Сантаяна ва Н. 

Ҳартман бештар дарҷ гардидаанд. Дар онтологияи танқидии худ Н. 

Ҳартман чор соҳаи ҳастӣ, аз қабили: ҳастии ҳақиқӣ, ҳастии идеалӣ, соҳаи 

мантиқӣ ва доираи донишҳоро ҷудо мекунад. «Ба таври дуруст бар зидди 

иштибоҳоти маъмулии фалсафаи гузашта баромадан – омезиш ва муайян 

кардани соҳаҳои ҳастӣ, сайъу кӯшиш ба харҷ додан то бо ин соҳаҳо 

фалсафа ва ҳаѐти фардиро пурра намуданд. Н. Ҳартман бидуни такя ба 

илмҳои табиатшиносию иҷтимоӣ ва аз ҳама муҳим, сарфи назар кардани 

усули диалектикӣ ва иваз кардани назарияи диалектика бо қонунҳои 

нисбатан худсаронаи худ ва тақсимоти онҳо ба таври тахминӣ 

муносибат менамояд» [156, С. 461]. 

Ҷ. Сантаяна асосгузори реализми танқидӣ фалсафаро ҳамчун: 

«системаи илмии ақл ва дил, дини ғайримасеҳӣ ва зеҳнӣ таъриф дода, 

онро ба чор соҳа ѐ салтанати ҳастӣ: моҳият, материя, ҳақиқат ва рӯҳ 

ҷудо менамояд, муайян намудааст» [124, С. 15]. Дар таҳқиқоти 

экзистентсиалистҳо, психологияи гуманистӣ ва дар ҷараѐни фалсафии 

тейярдизм низ баррасии равиши соҳавиро вохӯрдан мумкин аст.  

Дар фалсафаи муосир ғояи соҳаҳо дар ҷараѐни фалсафии космизми 

русӣ фаъолона баррасӣ шудааст. Файласуфи рус Н.Ф. Федоров дар 

асари худ «Фалсафаи кори умумӣ» [139, С. 98] дар бораи соҳаи ақлонӣ, 

географ Д.Н. Анучин дар бораи мафҳуми «антропосфера» [22, С. 134; 20, 

С. 106], В.И. Вернадский дар бораи мафҳумҳои «биосфера» ва 

«ноосфера» [35, С. 114], П.В. Флоренский дар бораи мафҳуми 

«пневматосфера» [180, С. 68] – гардиши рӯҳ, А.Л. Чижевский дар бораи 

мафҳуми «психосфера» [145, С. 132] фикру мулоҳизаҳои худро пешниҳод 

кардаанд. Дар замони муосир мафҳумҳои «техносфера», «экосфера», 

«наносфера» низ гардиши илмӣ ворид карда шудаанд. Ҳамаи ин 

таълимотҳо нишон медиҳанд, ки равиши соҳавӣ ва фалсафаи таҳқиқи 

соҳаҳо решаҳои амиқи таърихӣ доранд, ки аз афкори фалсафии гузашта 

манша мегиранд. 

Мувофиқи равиши соҳавие, ки Л. М. Семашко пешниҳод 

намудааст: «ҳар як соҳа дар навбати худ дар суботи ҳаѐти ҷамъиятӣ ба 

якчанд намуд амал мекунанд: 

 ҳамчун соҳаи истеҳсолоти ҷамъиятӣ; 

 ҳамчун соҳаи такрористеҳсолии ҷамъиятӣ; 

 ҳамчун соҳаи муносибатҳои ҷамъиятӣ; 

 ҳамчун соҳаи ҳаѐти ҷамъиятӣ ва тарзи ҳаѐт» [124, С. 29]. 

«Ҳамчун соҳаи истеҳсолот –онҳо дорои услуби истеҳсолӣ, қувваҳои 

истеҳсолкунандаи соҳавӣ, муносибатҳои истеҳсолӣ, ашѐҳои соҳавӣ, олот 

ва маҳсулоти меҳнат ва соҳаи меҳнатии худ мебошанд» [114, С. 210]. 

Ҳамчун соҳаи такрористеҳсолӣ – онҳо марҳилаҳои истеҳсолот, 

тақсимот, мубодила ва истеъмолро бо таносуб ва нобаробарии соҳавии 

худ доранд.  

«Ҳамчун як соҳаи муносибатҳои ҷамъиятӣ – иқтисодӣ, ташкилӣ, 

маънавӣ, башардустона, ки ҳар кадом дар навбати худ дорои зербино ва 

рӯбинои соҳавӣ, муносибатҳои соҳавӣ, ҳастӣ ва шуури соҳавӣ мебошанд.  

Ҳамчун соҳаҳои ҳаѐти ҷамъиятӣ – онҳо дар шакли иқтисодӣ, сиѐсӣ, 

ҳаѐти маънавию иҷтимоии ҷомеа, мувофиқати талаботу қобилияти 

инсонӣ, муайянкунандаи таносуби онҳо, робита ва муттаҳидӣ, 

тавлидкунандаи соҳаҳои гуногуни ҳаѐти инсонӣ зоҳир мегарданд» [124, 

С. 44]. 

Соҳаҳои истеҳсолоти ҷамъиятӣ, хусусан ҳаѐти ҷамъиятӣ инҳоянд: 

1. Соҳаи моддӣ, ки маҳсулоти он ашѐ ва сарватҳои моддӣ 

мебошад. 

2. Соҳаи ташкилӣ, ки маҳсулоти он ташкилотҳо мебошад. 

3. Соҳаи маънавиѐт (иттилоот), ки маҳсулоти он иттилоот 

мебошад [93, С. 68]. 

4. Соҳаи гуманитарӣ (иҷтимоӣ), ки маҳсулоти он шахс ва 

инсоният аст. 

Тамоми соҳаҳои номбаршудаи ҳаѐти ҷамъиятӣ: 

1. Дорои ҳамбастагии диалектикӣ мебошанд. 

2. Дорои ҳадафи мақсадноки ҷомеа, ки ба соҳаи ҳаѐти иҷтимоӣ 

(гуманитарӣ) ва инсон равона карда шудааст. 

3. Ҳар яке аз соҳаҳои ҳаѐти ҷамъиятӣ дар рафанди истеҳсолоти 

ҷамъиятӣ нақши муҳим мебозанд ва дар ҳолати мавҷуд набудани яке аз 

соҳа суботи ҷомеа побарҷо буда наметавонад. Аз ин рӯ, ҳар як соҳа 

вазифаҳои мушаххаси худро доранд.  

4. Дар ҳар як соҳа ѐ қишр истеҳсолот, тақсимот, мубодилаи 

маҳсулот ва истеъмоли қисмҳои лозимии тамоми захираҳо мегузаранд. 

5. Мубодила дар шароити истеҳсолоти мол шакли бозорро 

мегирад. Дар марҳилаҳои инкишофи мубодилаи молӣ чор шакли бозори 

соҳавӣ: бозори молҳои моддӣ, бозори сармоя, бозори иттилоотӣ, бозори 

меҳнат ба таври возеҳ фарқ мекунанд. 

6. Ҳар як соҳа маҳсулоти худро барои дигар соҳаҳо истеҳсол 

менамояд ва бидуни истеъмоли ҳадди ақал як захираи соҳавӣ вуҷуд 

дошта наметавонад. Барои ҳамин ҳар як соҳа, инчунин меҳнат дар ҳар як 

соҳа ва ҳар як гурӯҳи кормандони соҳавӣ ба таври худ самаранок 

мебошанд.  

Усули ғайриклассикӣ, аз принсипҳои соҳавӣ ҳамчун бунѐди 

дониши ҷомеа ва инкишофи он дифоъ менамояд. Ҳар яке аз ин соҳаҳои 

номбаршуда воқеан ҳам заруранд ва ҳастии комили низоми иҷтимоӣ 

бидуни мавҷуд будани яке аз ин соҳаҳо ғайриимкон аст. Ҳамаи соҳаҳо 

дар устувории низоми иҷтимоӣ метавонанд дар як вақт, дар якчанд 

вазифа баромад намоянд;  

 ҳамчун соҳаҳои истеҳсолоти ҷамъиятӣ;  

 ҳамчун соҳаҳои такрористеҳсолии ҷамъиятӣ;  

 ҳамчун соҳаи муносибатҳои ҷамъиятӣ;  

 ҳамчун соҳаҳои ҳаѐти ҷамъиятӣ ва тарзи ҳаѐт. 

«Системаи диалектикаи» [137, С. 112] мухталифи соҳаҳо ҳамчун 

сарчашмаи ҷовидонаи рушди худинкишофѐбӣ, пешрафти ҳар як ҷомеа, 

ҳар як системаи иҷтимоӣ аз шахс, оила, муассиса то шаҳр, саноат, 

кишварҳо ва дар маҷмуъ инсоният баромад мекунад. «Фаъолияти якҷояи 

соҳаҳо ба системаи қонунҳои объективии соҳаҳо, қонунҳои 

сохторбандии соҳаҳо, фаъолиятнокӣ ва рушд итоат мекунанд» [148, С. 

89]. 

Ҳамин тариқ, ҳам равиши классикӣ, ки ба таълимоти марксистӣ 

асос ѐфтааст ва ҳам равиши ғайриклассикӣ ба таҳлили соҳаҳои ҳаѐти 

ҷамъиятӣ, ки дар асари муҳақиқи тоҷик Х.У. Идиев оварда шудаанд, 

нишон медиҳанд, ки: «соҳаҳои асосии фаъолияти ҳаѐти одамон дар ҷомеа 

инҳо мебошанд: 

1. Истеҳсолоти моддӣ, 

2. Соҳаи истеҳсолоти дониши назариявӣ (илм), 

3. Соҳаи ҳаѐти иҷтимоӣ, 

4. Идоракунии равандҳои ҷамъиятӣ (соҳаи сиѐсӣ), 

Соҳаи ҳаѐти маънавӣ» [66, С. 76]. 

Инак, ба таҳлили фишурдаи соҳаҳои дар боло зикргардидаи ҳаѐти 

ҷамъияти мутаваҷеҳ мешавем: 

 Соҳаи истеҳсолоти моддӣ (иқтисодӣ), дар заминаи истеҳсолоти 

маҳсулоти моддӣ, тақсимоти дурусти меҳнат ва истеъмоли маҳсулотҳои 

моддӣ пайдо шуда, фаъолият менамояд. Меҳнат асоси соҳаи истеҳсолоти 

моддиро ташкил намуда, сарчашмаи боигарии тамаддуни башарият 

мебошад. Вазифаи асосии он қонеъ гардонидани талаботи ҷомеа ва 

одамон бо неъматҳои моддӣ ва василаи мавҷудият мебошад. 

 «Соҳаи иҷтимоӣ (гуманитарӣ), ки самти фаъолияти он ба 

қонеънамоии талаботи моддӣ ва маънавии ҷомеаву шахс равона карда 

шудааст. Соҳаи иҷтимоиѐт ба соҳаҳои демографӣ, касбӣ, синфӣ, 

иҷтимоӣ, фарҳангӣ ва дигар соҳаҳои ғайриистеҳсолӣ алоқаманд аст. 

Моҳияти соҳаҳои иҷтимоиро муносибатҳои иҷтимоӣ байни ҷомеа ва 

шахс ташкил мекунанд» [5-М, С. 158]. Қайд бояд намуд, ки соҳаи 

иҷтимоӣ на танҳо муносибатҳои иҷтимоӣ, инчунин, фаъолияти 

иҷтимоии аҳолӣ, фазои иҷтимоии ҷомеа ва идоракуниро низ дар бар 

мегирад. Дар самти иҷтимоӣ вазифаҳои асосии он беҳтар намудани 

сатҳи некуаҳволии одамон, шароити мусоид фароҳам овардан барои 

баромадан ба рухсатии меҳнатӣ дар раванди фаъолияти корӣ ва ба 

истироҳату фароғат ҷалб намудани онҳо мебошад.  

«Соҳаи сиѐсӣ (ташкилӣ), он дар робита бо фаъолияти умумияти 

иҷтимоӣ ва фаъолнамоии муассисаҳои иҷтимоӣ барои баамалбарории 

вазифаҳои ҳокимиятӣ ва идоракунӣ ба манфиати гурӯҳҳои алоҳидаи 

иҷтимоӣ ѐ дар маҷмуъ ҷомеаи инсонӣ ташаккул меѐбад» [136, С. 45].  

«Соҳаи сиѐсӣ ба дигар соҳаҳои ҳаѐти ҷамъиятӣ ба воситаи сиѐсати 

дохилӣ ѐ хориҷии давлат, ки ниҳоди асосии системаи сиѐсӣ мебошад» [93, 

С. 56-57] таъсир мерасонад. Он қодир аст, ки тавассути институтҳои 

иҷтимоӣ ва шаклҳои фаъолият ҳудуди таъсири худро васеъ намояд. 

Соҳаи сиѐсии ҷомеаи муосири тоҷик имкон фароҳам меорад, ки шахсони 

алоҳида ва мардум аз ҳуқуқу озодиҳои худ, аз ҷумла ҳуқуқи ҳаракату 

гардиши озодона, шиносоӣ бо фарҳанги дигар самаранок истифода 

баранд; 

 «Соҳаи маънавӣ (иттилоотӣ), ин зуҳуроти сифати олии ҳаѐти 

маънавӣ мебошад, ки бо истеҳсоли маънавиѐти махсус алоқаманд аст ва 

дар ҳамбастагӣ бо фаъолияти институтҳои иҷтимоӣ, ки дар доираи он 

арзишҳои маънавӣ сохта ва паҳн карда мешаванд, ташакул меѐбад. 

Самти муҳимтарини ҳаѐти маънавӣ, идеология мебошад, ки дар шакли 

ғояҳои сиѐсӣ, ҳуқуқӣ, динӣ, ахлоқӣ ва фалсафӣ амал мекунанд. Ғояҳо 

тамоюли идеалогии ҷомеа ва роҳнамоӣ ба ояндаро инъикос менамоянд. 

Аз ин рӯ, таҷрибаи густаришѐфтаи туристӣ ва нақши онҳо дар шароити 

муосир меафзояд» [5-М, С. 159]. 

Робитаи мутақобилаи ҳама соҳаҳои ҷамъиятӣ, на танҳо аз рӯйи 

хусусияти пайдоиш, инчунин дар муносибатҳои низомӣ ва сохторӣ, аз 

қабили сабабият, натиҷа, вазифавӣ, муоширатӣ ва ғайра инъикос 

мегарданд. Дар ҳамбастагӣ ва муносибатҳои истеҳсолӣ байни соҳаҳои 

ҳаѐти ҷамъиятӣ, онҳо фаъолияти якдигар такмил медиҳанд ва пешрафти 

ҷомеаро ҳамчун як системаи ҷудонопазир таъмин менамоянд. 

Инкишоф ва ташаккули соҳаҳои ҳаѐти ҷамъиятӣ – ин натиҷа ва 

омили муҳимми пайдоиши иҷтимоию фарҳангии ҷомеаи солим мебошад, 

ки ҳар кадоми онҳо ба андозаи ташаккулѐбӣ, иқтидори муайяни озодона 

гардиш карданро доро буда, имкон медиҳанд, ки бо хусусиятҳои хоси 

худ вазифаҳои муҳиму ҳаѐтбахшро амалӣ намоянд. 

Равишҳои соҳавӣ, на дар зиддияти як низоми иҷтимоӣ дар 

муқобили низоми иҷтимоии дигар, балки дар ҳамбастагӣ ва ваҳдати 

онҳо асос ѐфтааст. Аз ин рӯ, рушди соҳаи иқтисодӣ ба озодии инсон аз 

меҳнати ҷисмонии вазнин мусоидат карда, дар натиҷа барои инсон вақти 

холӣ пайдо шуд. Ин раванд, боиси пайдоиши истилоҳи рухсатии меҳнатӣ 

гардид, ки дар натиҷа одамон имконият пайдо намуданд, ки озод 

истироҳат ва фароғат намоянд. Дар Эъломияи Манила, ки соли 1980 оид 

ба туризми байналхалқӣ баргузор ва интишор гардида буд, зикр 

шудааст, ки: «Рушди туризм ба рушди иҷтимоию иқтисодии миллатҳо 

алоқаманд аст ва аз дастарасӣ доштани инсон ба истироҳати фаъол, 

рухсатии меҳнатӣ, инчунин саѐҳати озодонаи ӯ дар доираи вақти холигӣ 

ва фароғат вобастагӣ дорад. Дар ин санади иҷтимоӣ-сиѐсӣ, рушди 

иҷтимоию иқтисодии миллатҳо ҳамчун омили инкишофи туризм арзѐбӣ 

мешавад, зеро маҳз рушди иқтисодиѐт ба одамон имкониятро барои 

истироҳат кардан, доштани вақти холигӣ ва фароғатро фароҳам 

меоварад ва дар навбати худ таҷрибаҳои гуногуни туристиро инкишоф 

медиҳад» [214]. 

Вақти холӣ, асоси машғул шудан ба намудҳои гуногуни туризм 

фориғ будан аз фаъолияти корӣ, берун шудан аз муҳити рӯзмарра 

мебошад. «Вақти холӣ, ба ду равиши асосӣ ҷудо мешавад: 1. Иқтисодӣ – 

вақт, ҳамчун афзоиши неруи берун аз кор, омиле, ки шахси рӯҳану 

ҷисман мондашударо ба як нафари неруманд ва пешрафта табдил 

медиҳад; 2. Иҷтимоӣ – омӯзиши ҳамҷонибаи падидаи вақти иҷтимоӣ, 

таҳқиқи вобастагии вақти холӣ аз хусусиятҳои иҷтимоию таърихӣ ва 

инфиродии он» [42, С. 26]. 

Чуноне ки зикр намудем, вақти холӣ падидаи иҷтимоӣ мебошад, аз 

ин рӯ, ҷомеашиносон дар бораи мафҳуми вақти холӣ, таърихи ба 

вуҷудоии он ва аҳаммияти он ба ҳаѐти инсон ва ҷомеа дар асарҳои худ, 

фикру мулоҳизаҳои хешро пешниҳод намудаанд. Муҳаққиқ Э.Д. Флоров 

зикр менамояд: «Арасту истироҳатро ҳамчун мавҷуд будани вақти холӣ, 

дур будан аз ҳама гуна машғулиятҳои моддӣ ва ҳамчун моликияти 

ҷудонопазири ҳолати шаҳрвандӣ маънидод намудааст» [141, С. 187]. 

Мушкилоти батанзимдарории вақти холӣ аз аввалҳои асри гузашта 

оғоз карда, аз ҷониби мутахассисон ва коршиносон дар саҳифаҳои 

китобу маҷаллаҳо мавриди баррасӣ қарор гирифта буд. Ба ақидаи олими 

рус А.И. Иойриш: «Вақти холӣ ба таҳаввулоту таҳқиқи ҷиддии илмӣ 

ниѐз дорад. Аз ин андешаҳо, ба хулосае омадан мумкин аст, ки меъѐри 

возеҳ ва таърифи илмии мафҳуми «вақти холӣ» вуҷуд надорад. Ӯ дар 

асари худ «Меҳнат ва коммунизм» зикр намудааст, ки «аъзои ҷомеа, 

вақти кории худро самаранок истифода бурда, бо ин васила вақти зиѐди 

холиашонро барои таълим, машғулиятҳои илмӣ, тарбияи бадеӣ ва 

эстетикӣ сарф мекунанд» [207]. Шарҳи дигари истилоҳи «вақти холӣ» 

вуҷуд дорад, ки чунин аст: «Вақти холӣ» имконияти бештар машғул 

шудан – ба оила, тарбияи фарзандон, беҳтар намудани вазъи зиндагонӣ 

мебошад» [207]. Намояндагони тамоми соҳаҳои истеҳсолоти ҷамъиятӣ, 

вақти холии худро берун аз истеҳсолот ба чор қисмҳои асосӣ сарф 

мекунанд: 

1. Барои барқарор кардани қобилияти меҳнатӣ (истироҳат, хоб, 

тановули ғизо, қонеъгардонии дигар талабот), 

2. Ҳама намуди корҳои хона, нигоҳубини кӯдакон, 

3. Вақти фориғ будан аз кор (гашту гузор, рафтан ба кино, театр 

ва ғайра), 

4. Фаъолияти маънавии инсон, яке аз ҷузъҳои асосии вақти холӣ, 

яъне, зам кардани дониш ва ташаккули қобилияти фикронии инсон 

мебошад [52, С. 57]. 

«Замони муосир рушди соҳаи иқтисодӣ дар ҳаѐти инсон вақти 

холии бештар фароҳам овардааст, ки он ба тарзи ҳаѐт, саломатӣ, 

имконияти болоравии сатҳи маънавӣ, зеҳнӣ ва ғайра таъсири мусбат 

мерасонад.  

Дар ҳоли ҳозир бо дарозии миѐнаи умри 70-сола, шахс 13,6% дар 

кор ва 38,5%-и умри худро дар фароғат сарф мекунад. Дар муқоиса бо 

давраи асримиѐнагӣ, ки дарозии миѐнаи умр 35 солро ташкил мекард, 

дар кор 10 сол (ѐ 28,5%-и умр) ва дар истироҳат танҳо 8 сол (ѐ 22,8%-и 

умр) - ро сарф мекарданд» [176, С. 7]. 

Зикр кардан зарур аст, ки на танҳо соҳаи иқтисодӣ ба туризм, 

инчунин туризм ба рушди соҳаи иқтисодӣ низ, таъсир мерасонад. 

Афзоиши талабот ба туризм ва истироҳат, онро ҳамчун як намуди 

инфрасохтори пешрафтаи ҷаҳони муосир муаррифӣ кардааст, ки: 

«Даромад аз ин соҳа дар ибтидои асри XXI, аз рӯйи маълумотҳои 

омории Ташкилоти Умумиҷаҳонии Туристӣ (ТУТ) 1,7 трлн доллари 

ИМА-ро (соли 2019) ташкил кард. Ин нишондиҳанда нисбат ба солҳои 

қаблӣ хело зиѐд аст. Масалан, даромад аз ҳисоби туризми байналхалқӣ 

дар охирҳои асри ХХ 448 млрд доллари ИМА, соли 2001 476 млрд 

доллари ИМА ва соли 2010 алакай 1,1 трлн доллари ИМА-ро ташкил 

медод» [222].  

Яке аз заминаҳои асосии институтшавии туризм ин рушди соҳаи 

сиѐсӣ ба ҳисоб меравад. Сиѐсати давлатӣ ба рушди соҳаи туризм 

бевосита мусоидат намуда, фаъолияти соҳаи туризм, амали намудани 

хизматрасониҳои босифати туристиро мақомотҳои дахлдори давлатӣ 

назорат мекунанд. 

Бо гузариши Ҷумҳурии Тоҷикистон ба иқтисодиѐти бозоргонӣ дар 

ҳама соҳаҳои ҷомеа тағйироти куллӣ ба вуҷуд омад. Ба андешаи аксари 

муҳаққиқон [66, С. 136] бар асари ин тағйиротҳо дар ҳаѐти ҷомеаи 

муосир дигаргуниҳои куллӣ ба вуқуъ пайваст. Инкишоф ва тағйири 

муносибатҳои ҷамъиятӣ боиси зарурати омӯзиш ва таҳлили ҷиддии 

мушкилоти соҳаи туризмро ба миѐн гузоштааст. Он дарбаргирандаи 

соҳаи иҷтимоӣ ва туристӣ ҳамчун соҳаи муҳимми фаъолияти иҷтимоӣ 

низ мебошад. Ҷумҳурии Тоҷикистон дорои мероси бойи таърихию 

фарҳангӣ, захираҳои табии барои инкишофи туризми дохилӣ ва 

байналмилалӣ мебошад. Воқеияти мазкурро ба инобат гирифта, туризм 

дар ҷумҳурӣ самти афзалиятноки иқтисодиѐт эълон гардидааст. 

«Танзими ҳуқуқии фаъолияти туристӣ дар Ҷумҳурии Тоҷикистон» [120, 

С. 376] аз ҷониби олимони ҳуқуқшинос то соли 2008 омӯхта нашудааст. 

Қабули Қонуни Ҷумҳурии Тоҷикистон «Дар бораи туризм» 3 сентябри 

соли 1999, №824 кӯшиши қонунгузор барои танзими муносибатҳои 

туристӣ ба тавсиб расид ва ба он се маротиба тағйиру иловаҳо ворид 

гардидааст [225].  

Туризм барои қонеъ кардани талаботи иртиботи шахс, аз қабили 

талабот ба муоширати байни одамон ва табоддули иттилоот мусоидат 

мекунад. Талаботи ҳаѐтан муҳим барои туристон, ин ҳамлу нақл, 

ҷойгиркунонӣ ва ғизо мебошад. Аз ин рӯ, инфрасохтори туристӣ, аз 

ҷумла, ташкилотҳои нақлиѐтӣ, муассисаҳои ҷойгиркунонӣ ва хӯроки 

умум барои амалӣ намудани фаъолияти туристӣ ҳатмӣ мебошанд. 

Инчунин, барои қонеъ намудани талаботи маънавии туристон объектҳои 

фарҳангию таърихӣ нақши калон мебозанд. «Тибқи қонунгузорӣ, 

объектҳои мероси фарҳангӣ, объектҳои амволи ғайриманқулро дар бар 

мегиранд. Ба он асарҳои рассомӣ, ҳайкалтарошӣ, санъат ва ҳунармандӣ, 

объектҳои илмию техникӣ ва дигар объектҳои фарҳангию моддӣ дохил 

мешаванд. Онҳо дар натиҷаи рӯйдодҳои таърихӣ ба вуҷуд омада, аз 

нуқтаи назари таърихӣ, бостоншиносӣ, меъморӣ, шаҳрсозӣ, санъат, 

илму техника, эстетикӣ, антропологӣ, фарҳанги иҷтимоӣ хело 

арзишманд буда, далели рушди тамаддунҳо ва сарчашмаи маълумотҳо 

оид ба пайдоиш ва рушди фарҳангҳо мебошад» [212, С. 881-884].  



37 

Ҳамин тариқ, мероси фарҳангии қаламрави мушаххас ҳамчун 

омили асосии рушди туризм ва ташаккули комплексҳои туристӣ дониста 

мешаванд. «Туризм ҳамчун шакли қонеънамоии талаботи инсон дар 

рафти истироҳат ба объектҳои фарҳангие, ки ба иқтисодиѐти ҷаҳонӣ 

мусоидат мекунанд, таъсири калон мерасонад» [21, С. 9].  

Туризм зери сарпарастии давлат ва соҳаҳои иҷтимоӣ-сиѐсӣ рушд 

менамояд ва дар айни замон, ин як шакли фаъолиятест, ки масъулияти 

бузурги сиѐсӣ дорад ва қодир аст, ки вазъи сиѐсии кишварро тағйир 

диҳад. «Бо дарназардошти хусусиятҳои фаъолият, он метавонад омили 

ташаккулдиҳандаи фарҳанги сиѐсии шахс бошад, ки дар рафтор ва 

шуури сиѐсӣ зоҳир мегардад» [114, С. 260]. Инчунин, дар намоиши 

меъѐрҳо ва принсипҳои азхудшудаи сиѐсӣ ва ғояҳои сиѐсие, ки дар ҳаѐти 

сиѐсӣ татбиқ карда мешаванд, ба соҳаи ҳаѐти ҷамъияти тағйирот ворид 

месозад ва унсурҳои онро фаъол менамояд.  

Соҳаи маънавӣ – бо ташаккули ғояҳо, маърифат, ҷаҳонбинӣ 

алоқаманд буда, ҳамзамон метавонад тавассути фаъолияти туристӣ рушд 

намояд. «Ҷаҳони маънавӣ бо истеҳсолу эҷоди арзишҳои маънавӣ, аз 

қабили дониш, идеология, илм ва ҷаҳонбинӣ алоқаманд аст» [93, С. 69]. 

«Турист ҳамчун барандаи ин арзишҳои маънавӣ, аз як тараф онҳоро ба 

муҳити дигари фарҳангӣ меорад, аз ҷониби дигар, шиносоӣ бо фарҳанги 

нав ӯро аз ҷиҳати маънавӣ бой мекунад. Фаъолияти маънавӣ ба монанди 

соҳаи туризм бо дастрас будани вақти холӣ алоқамандии зич дорад. Ҳар 

қадаре, ки доираи ҳаѐти маънавии ҷомеа васеътар шавад, ҳамон қадар 

таҷрибаҳои туристие, ки на танҳо барои барқарор намудани неруи 

ҷисмонӣ ва маънавӣ, инчунин барои рушди зеҳнӣ, равона карда 

шудаанд, рангоранг ва ҷолибтар мегарданд. Туризм маҳз дар ҷое ба 

вуҷуд меояд, ки дар он ҷо ҳаѐти маънавӣ, эҳтиѐҷот ба маърифат ва дарки 

фаҳангҳои дигар мавҷуд аст ва ба қадри кофӣ рушд ѐфтааст» [188, С. 40]. 

Дар мундариҷаи Эъломияи Манила ин ҷанбаи туризм дарҷ шудаст. Дар 

он таъкид шудааст, ки «Дар таҷрибаи туризм арзишҳои маънавӣ бояд аз 

унсурҳое, ки хусусияти моддӣ ва техникӣ доранд, бартарӣ дошта 

бошанд. Дар Эъломия чунин арзишҳои маънавӣ дохил мешаванд:  

а) ташаккули пурра ва инкишофи мутаносибии шахсият;  

б) доимо афзудани сатҳи маърифатнокӣ ва тарбиявӣ;  

в) баробарҳуқуқии халқҳо ҳангоми муайян намудани тақдири худ;  

г) озодии шахс, ҳуқуқи эҳтиром ба шаъну шарафи шахсият;  

д) шинохти фарҳанги ба худ хос ва эҳтироми арзишҳои маънавии 

дигар халқҳо» [214]. 

Соҳаи иҷтимоӣ ва туризм бо ҳам робитаи зичи диалектикӣ доранд. 

«Ҳамчун шакли истифодаи вақти холӣ, туризм ба ташаккули 

муносибатҳои байнишахсӣ ва коммуникативӣ мусоидат менамояд ва 

ҳамчун омили муҳимми ҳамдигарфаҳмии гурӯҳҳои алоҳидаи этникӣ ва 

ба тарзи ҳаѐти онҳо низ хизмат мекунад» [148, С. 89]. Туризм дар ҳоли 

ҳозир диққати миллионҳо нафаронеро, ки метавонанд озодона ҳаракат 

намоянд, ҷалб менамояд. Аз ин рӯ, туризм «ҳамчун омили муҳимми 

муҳоҷирати иҷтимоӣ ва ҳаракат ба ҳисоб меравад» [16, С. 21].  

Душвориҳои иқтисодӣ дар Тоҷикистон ба рушди бахши туризм 

таъсири манфӣ расонда, бархе аз шаҳрвандони ҷумҳурӣ имконияти 

амалӣ ва қонеъ намудани ниѐзҳои туристии худро берун аз ҳудуди 

кишвар надоранд. Гуфтан мумкин аст, ки бо дарназардошти болоравии 

нархи хизматрасонии нақлиѐти байнахалқӣ, туризми дохилӣ аҳаммияти 

хоса пайдо мекунад. Барои амалӣ намудани ин ҳадаф, ба назари мо, 

мақомоти ваколатдори давлатӣ бояд, барномаҳои давлатии 

самарабахши иҷтимоиро таҳия ва татбиқ намуда, баҳри рушди туризми 

дохилӣ тадбирҳои заруриро роҳандозӣ намоянд. Вобаста ба ин масъала, 

ба мақомотҳои дахлдори соҳа аз ҷониби ҳукумати мамлакат, хусусан 

Президенти кишвар, муҳтарам Эмомалӣ Раҳмон як қатор дастуру 

супоришҳо дода шудаанд. Масалан, ба Кумитаи рушди сайѐҳии назди 

Ҳукумати Ҷумҳурии Тоҷикистон супориш дода шудааст, ки: «Барои 

инкишофи намудҳои гуногуни туризм, таъсиси инфрасохтори зарурӣ, 

омода намудани маводди иттилоотӣ ва хатсайрҳои нав дар мавзеъҳои 

гуногуни кишвар, инчунин, такмили қонунгузории танзимкунандаи 

фаъолияти соҳа чораҳои зарурӣ андешида, лоиҳаи Стратегияи рушди 

сайѐҳиро барои давраи то соли 2030 омода ва барои баррасӣ ба 

Ҳукумати мамлакат пешниҳод намояд» [7, С. 27]. 

Тавре таҳлилҳо нишон медиҳанд, соҳаи иҷтимоӣ дар ҳоли рушд 

қарор дорад. Бинобар ин, рушди соҳаи иҷтимоӣ ба ташаккули туризм 

таъсир расонида, омили муҳимми инкишофи он ба ҳисоб меравад. 

Туризми инфиродӣ, корӣ, намудҳои туризми махсусгардонидашуда, 

инчунин туризми маърифатӣ бо суръати баланд рушд намуда истодаанд. 

Қисми бештари туристонро ҷавонони сини аз 20 то 30 сола ташкил 

мекунанд. Онҳо ба таърих ва фарҳанги гузаштаи худ ҳарчи бештар 

таваҷҷуҳ мекунанд, ки боиси зиѐд шудани сафарҳои туристии шиносоӣ 

гардида истодааст. Сину соли субъект, вазъи иҷтимоӣ-иқтисодӣ, дараҷаи 

маърифатнокии онҳо ҳамчун иштирокчиѐни сафарҳои туристӣ ва дигар 

омилҳо боиси инкишофи соҳаи туризм мегарданд. Дар ҷараѐни 

ташаккули соҳа ҳолати равонӣ, муносибатҳои иҷтимоӣ ва намунаҳои 

мухталифи фарҳангҳо нақши бориз доранд. 

Зимни таҳлилҳо ба хулосае омадан мумкин аст, ки соҳаҳои 

маънавӣ, иҷтимоӣ, иқтисодӣ ва сиѐсӣ, ки ҳамчун соҳаи истеҳсолоти 

ҷамъиятӣ мебошанд ба рушду инкишофи соҳаи туризм таъсири 

мутақобила мерасонанд. Яъне, инкишофи соҳаи туризм дар навбати худ 

боиси рушди дигар соҳаҳои ҳаѐти ҷамъиятӣ мегардад. 

Рушди соҳаҳои ҳаѐти ҷамъиятӣ ба қонунҳои диалектикӣ, пеш аз 

ҳама, дар зиддияти байни талаботи ҷомеа ба арзишҳои муайян ва 

имконияти татбиқи онҳо асос ѐфтааст. Бинобар ин, бартараф намудани 

зиддият байни эҳтиѐҷот ва арзишҳо манбаи асосии рушди соҳаҳои ҳаѐти 

ҷамъиятӣ шуда метавонанд. 

Боиси зикр аст, ки ҳама соҳаҳои ҳаѐти ҷамъиятӣ ҷузъҳои муштарак 

доранд: меҳнат, истеҳсолот, талабот, истеҳсолкунандагон ва 

истеъмолкунандагон. Аммо, аломатҳои хоси онҳоро хусусият ва самти 

фаъолияти мушаххас муайян мекунанд.  

Омилҳои бавуҷудоварандаи соҳаҳои ҳаѐти ҷамъиятӣ фаъолият ва 

аз ҷониби он, муайянкунандаи муносибатҳои ҷамъиятӣ ба шумор 

мераванд. Ғайр аз ин, ҳеҷ як соҳа дар асл бидуни субъект вуҷуд дошта 

наметавонад. Онҳо метавонанд гурӯҳҳо, афрод ва дар маҷмуъ ҷомеаро 

дар бар гиранд. Мафҳуми субъектҳои соҳаҳои ҳаѐти ҷамъиятӣ бо 

хусусиятҳои сифатиашон, монандӣ, шуур ва фарҳанг муайян карда 

мешаванд, фарқ мекунанд. Аз ин рӯ, шуури субъектҳо ва фарҳанги онҳо 

бояд ҳамчун унсурҳои хоси соҳаҳои ҷомеа муайян карда шаванд.  

Ба андешаи пайравони ҷараѐни материалистӣ ҳаѐти ҷамъиятӣ 

қонунҳои хосро доро буда, ҳастию иродаи инсон аз онҳо вобастагӣ 

дорад. «Қонуниятҳои объективии олам инъикоскунандаи мавҷудияти 

иҷтимоии шахс мебошанд. Шахсе, ки дорои шуур ва иродаи солим 

мебошад, қонуниятҳои олами объективиро омӯхта, дар фаъолияти 

ҷамъиятиаш самаранок истифода мебарад» [166, С. 108]. 

Муайянкунандаи рушду инкишофи ҳаѐти ҷамъиятӣ қонуниятҳои 

объективӣ ба ҳисоб мераванд. Соҳаҳои хоҷагии халқ ба низоми 

ҷамъиятӣ таъсир мерасонанд. Инчунин, дар навбати худ таъсири 

мутақобилаи низомҳои ҷамъиятӣ ба рушди соҳаҳо ба назар мерасанд. 

Соҳаҳои иҷтимоӣ ба раванди ташаккули шахсият, ҳамчун субъектҳои 

гуногуни иҷтимоӣ мусоидат менамоянд.  

Дар ҷараѐни таҳқиқот равиши соҳавӣ ба мо имконият фароҳам 

овард, ки меъѐрҳои соҳаҳои гуногуни ҳаѐти ҷамъиятиро дарк намоем. 

Муайян гардид, ки дилхоҳ соҳа аз хусусиятҳои фаъолият, таҳия ва 

азхудкунии меъѐрҳо вобастагӣ дошта, танзими онҳо бо ѐриии қоидаҳои 

муносиби ҳаѐт ба роҳ монда мешаванд. Cубъeктҳoи ҳар як соҳаи ҳаѐти 

ҷамъиятӣ барои татбиқ намудани ин фаъолият дорои омодагии муайяни 

психологӣ мебошанд, ки дар раванди он талабот, ангезаҳо, хоҳишҳо, 

манфиатҳои худро рушд медиҳанд ва дарк менамоянд. Ҳамин тариқ, «ҳар 

як шахс дар ҳаѐти иҷтимоӣ тавассути фаъолият муносибати субъективӣ 

бо олам, фарҳанг, табиат ва ҷомеаро амалӣ карда метавонад» [137, С. 

338]. 

Ҳамин тариқ, соҳаи ҳаѐти ҷамъиятӣ, ки асоси онро фаъолияти 

инсонӣ ташкил медиҳад, низоми устувор ва рушдѐбанда мебошад. Самти 

фаъолияти инсон аввалиндараҷа барои қонеъ намудани ниѐзи амиқи 

иҷтимоии одамон, ҳамбастагии муносибатҳои иҷтимоӣ, робитаҳо ва ба 

роҳ мондани унсурҳои махсуси сохторӣ нигаронида шудааст. Дар 

маҷмуъ, ягонагии аҳдоф, шакли фаъолияти инсонӣ, манфиатҳои 

коллективию инфиродӣ, муносибатҳои соҳавӣ, шароит фароҳам овардан 

барои ба амал баровардани фаъолият ва ба инобат гирифтани талабот 

ба устувории соҳаи ҳаѐти ҷамъиятӣ мусоидат менамоянд. Ин омилҳо 

боис мегарданд, ки дар соҳаҳои ҷамъиятӣ истеҳсолоти ҷамъиятӣ, 

такрористеҳсолӣ, муносибатҳои ҷамъиятӣ, тарз ва усули ҳаѐтгузаронӣ 

дуруст ба роҳ монда шаванд. Дар ҳамаи соҳаҳо ҳамчун ҷузъи асосӣ 

фаъолияти меҳнатӣ, талаботи иҷтимоӣ, истеҳсолкунандаи маҳсулоту 

хизматрасонӣ ва истеъмолкунандаи онҳо ба ҳисоб мераванд. Ин ҷанбаҳо 

бевосита меъѐрҳои маҷмуи соҳаҳо ва унсурҳои ҷудогонаи соҳаҳоро ба 

танзим медароранд.  

 

§1.2. Туризм ҳамчун предмети таҳлили иҷтимоӣ-фалсафӣ 

Туризм яке аз соҳаҳои ҳаѐти ҷамъиятӣ мебошад. Бо мақсади 

асоснок кардани заминаҳои методологии мо бояд ба равишҳои 

муқарраршудаи илмӣ ва таҳқиқи иҷтимоӣ-фалсафии ин институт рӯ 

оварем. Аммо, пеш аз ҳама, мазмун ва моҳияти мантиқии истилоҳи 

мазкурро муайян кардан зарур аст.  

Истилоҳи “туризм” дар адабиѐт аз ибтидои асри ХХ ворид 

гардидааст. Туризм аз калимаи «tour»-и забони фаронсавӣ гирифта 

шуда, маънояш «сайр бо мақсади гузаронидани вақт» мебошад. Туризм 

як шакли фаъолияти иҷтимоӣ буда, ба маъноҳои гуногун шарҳ дода 

мешавад. Ин институт барои барқарорнамоии неруи ҷисмониву равонӣ, 

қонеъ гардонидани талаботи маънавии одамони синну сол ва касбу кори 

гуногун таъсири мусбат мерасонад.  

«Сайру саѐҳат ва экскурсияҳо яке аз намудҳои истироҳати фаъоли 

дӯстдоштаи одамон ба шумор мераванд. Буду боши тулонӣ дар ҳавои 

тоза, ҳаракатҳои фаъол, машғулиятҳои ҷисмонӣ, инчунин гирифтани 

ҳиссиѐти гуворо ин ҳама ба самаранокии меҳнат бениҳоят таъсири 

мусбат мерасонанд» [108, С. 193-208]. 

Истилоҳи “туризм” дар раванди ташаккули иҷтимоӣ-фарҳангии 

ҷомеа мафҳумҳои ба худ хосро гирифт. Дар ин раванд вобаста ба 

таҳлили мафҳуми туризм тафсири гуногун рӯйи кор омад ва то ҳадде 

тафсирҳое пайдо шуданд, ки хилофи он буданд. Дар «Луғати забони 

русӣ» ду маънои истифодаи калимаи туризм дида мешавад:  

«1. Намуди варзиш – сайругашти гурӯҳӣ бо мақсади обутобдиҳии 

бадан;  

2. Навъи саѐҳат, ки бо мақсадҳои истироҳат ва омӯзиш гузаронида 

мешавад» [105, С. 334]. 

Мафҳуми “туризм” ба фарҳанг ва забони муоширати ҷумҳуриҳои 

собиқ Шуравӣ аз нимаи аввали асри гузашта ворид гардид. То ба имрӯз 

ин мафҳум дар ҳолати аввалияи худ боқӣ монда, мавриди истифодаи 

умум қарор дорад.  

Фарҳанги фаъолияти туристӣ дар ҷомеаи муосир, зери таъсири 

раванди ҷаҳонишавӣ ва иттилоотикунонӣ, дар байни дӯстдорони ҳузуру 

ҳаловат фазои фарохро касб намуда истодааст. Аз ин рӯ, зарурати 

омӯзиш ва таҳқиқи паҳлуҳои гуногуни онро дар доираи илмҳои 

ҷомеашиносӣ . Ин боис гашт, ки илмҳои гуногуни муосир оид ба назария 

ва таҷрибаи туризм диққати махсус зоҳир намоянд. Асарҳои зиѐде дар 

мавриди омӯзиши мазмуни иқтисодӣ, иҷтимоӣ, сиѐсӣ, идорӣ ва таҷрибаи 

педагогии туризм ба чоп расонида шудаанд. Мутахассисони соҳаҳои 

гуногун, оид ба туризми варзишӣ, этнографӣ, экологӣ, туризми 

шавқовар ва дигар намудҳои туризм таҳқиқоти назаррас гузаронида 

истодаанд.  

«Аҳаммияти феълии туризм, дар ҳаѐти ҷомеа муайян кардани 

асосҳои институтсионалии онро тақозо мекунад, ки он туризмро ба яке 

аз объектҳои дорои аҳаммияти сиѐсӣ табдил медиҳад» [120, С. 112]. 

Ҳамин буд, ки, дар Ҷумҳурии Тоҷикистон барои ба танзимдарории 

фаъолияти туристӣ Қонун «Дар бораи туризм» қабул карда шуд. Қонуни 

мазкур асосҳои ҳуқуқӣ, иқтисодӣ, иҷтимоӣ, ташкилӣ ва тартиби амалӣ 

намудани фаъолияти туристиро дар ҳудуди Ҷумҳурии Тоҷикистон 

муайян мекунад. 

Дар ҷаҳони муосир туризм ба яке аз муҳимтарин соҳаҳои 

фаъолияти иҷтимоӣ табдил ѐфта истодааст, ки омӯзиши амиқи 

иҷтимоиву фалсафиро тақозо менамояд. Бо вуҷуди ин, ба таҳқиқоти 

фаъоли ин институти ҳаѐти ҷамъиятӣ нигоҳ накарда, таърифи ягонаи аз 

ҷиҳати илмӣ асосѐфтаи туризм вуҷуд надорад. Мисол, дар нашрияи 

«Энсиклопедияи туризм тақрибан сӣ таърифи туризмро ѐфтан мумкин 

аст, ки аз маъмултарин адабиѐтҳои илмии хориҷӣ ва ватанӣ гирд оварда 

шудаанд» [206]. 

Гуногунии таърифҳои туризм аз бисѐрҷабҳавӣ, мураккабӣ, 

номуносибӣ ва мушкилоти дарѐфти ҷараѐни ягонаи омӯзиши 

методологии он шаҳодат медиҳад. Табиист, ки омӯзиши методологии ин 

равиш аз предмети илм вобастагӣ дошта, барои омӯзиши ҷанбаҳои 

туризм равишҳои иқтисодӣ, фарҳангӣ, сотсиологӣ, иҷтимоӣ-фалсафӣ, 

психологӣ ва педагогӣ мавҷуд аст. 

Равиши иҷтимоиву фалсафии омӯзиши туризм имконият фароҳам 

меоварад, ки ин институт дар низоми робитаҳо ва муносибатҳои 

иҷтимоӣ ва намудҳои алоҳидаи фаъолияти инсон аз рӯйи хусусияти 

умумии онҳо дарк карда шавад. 

Ҷомеашиноси амрикоӣ Д.Ҷ. Бурстин нахустин шуда ба омӯзиши 

илмии туризм рӯ овард. Ин муҳаққиқи ибтидои солҳои 60 асри ХХ 

кӯшиши таҳқиқи падидаи «туризми оммавӣ ҳамчун ҳодисаи 

ғайримуқаррарӣ»-ро карда, ба хулосае омад, ки: «Амрикоиҳои муосир 

воқеиятро эҳсос ва дарк карда наметавонанд, зеро онҳо дар муҳити 

«ҳодисаҳои ғайримуқаррарӣ» ба воя мерасанд ва намунаи асосии ин 

туризм мебошад» [34, С. 117]. Чунин назар оид ба «туризм ҳамчун 

ҳодисаи ғайримуқарарӣ» ба мафҳуми симуляр (сохтакор)-ии файласуфи 

постмодернисти фаронсавӣ Ж. Бодрийяр хеле наздикӣ дорад. Тибқи 

гуфтаи Д.Ҷ. Бурстин: «Туризм ҳамчун як шакли фаъолияти иҷтимоӣ 

идорашаванда ва меъѐрӣ буда, туристонро аз шиносоии пурраи фарҳанг 

ва сокинони маҳаллӣ ҷудо менамояд. Ҷойҳои тамошобоби сунъиро ба 

вуҷуд оварда, ҷаҳони аслии фарҳангиро бо «олами ҳодисаҳои 

ғайримуқарарӣ» иваз мекунад» [34, С. 117]. Нақши асосиро дар ин 

раванд васоити ахбори омма (ВАО) ва таблиғот мебозад, ки дар кишвар 

шабакаи телевизионии «Сайѐҳӣ ва ҳунарҳои мардумӣ» амал мекунад. 

Ёдовар мешавем, ки: «дар замони муосир таҳия ва пахши 

барномаҳои тарғиботӣ аз ҷониби шабакаҳои бонуфузи ҷаҳонӣ, аз 

қабили «НТВ» ва «Моя планета»-и Федератсияи Русия, «BBC World 

News» ва «National Geografic» баҳри муаррифии иқтидори туристии 

Тоҷикистон дар арсаи байналмилалӣ ва баланд гардидани эътимоди 

туристон барои саѐҳат ба кишвари мо мусоидати ҳамаҷониба 

менамоянд. Дар айни замон, субъектҳои хизматрасонии туристӣ барои 



45 

тарғиби маҳсулоти туристии худ аз телевизион, радио, матбуот, сомонаю 

шабакаҳои иҷтимоӣ лавҳаҳои тарғиботӣ ва дигар воситаҳои 

имконпазири иттилоотӣ васеъ истифода мебаранд» [221].  

Муҳаққиқони соҳаҳои гуногуни илмии кишварҳои Аврупои Ғарбӣ 

ба таҳқиқи ҳамаҷонибаи туризм аз нимаи дуюми асри гузашта шуруъ 

намуданд. Онҳо аслан ба омӯзишу таҳқиқи маърифати антропологӣ, 

семиотикӣ ва арзишҳои иҷтимоию фарҳангии таҷрибаи туристӣ машғул 

шуда, асарҳои сотсиологӣ нашр менамуданд. Муҳаққиқи америкоӣ Д. 

Маккенел ба таҳқиқи ин масъала диққати махсус дода аст. Ӯ туризмро 

«ҳамчун назарияи нави усули истироҳат баррасӣ намудааст» [236]. 

Дар ин радиф мушкилоти таъсири фаъолияти туристиро ба 

динамикаи гурӯҳҳои ҷамъиятӣ Н.Х. Грэберн низ таҳқиқ намудааст. 

Муҳаққиқ дар муҳити муқаррарӣ рафтори ашхоси сайркунандаро 

мавриди таҳқиқ қарор дода, нақшаи роҳҳои ҳавасмандгардонии 

туристонро омода ва пешниҳод кардааст. Таҳқиқоти мазкур ба дарки 

таъсири таҷрибаи туристӣ ба муносибати миѐни соҳибмулкон, инчунин 

тарзи ҳаѐти бодиянишинӣ ва табақаи маргиналӣ хулосаи худро барорад.  

Таваҷҷуҳи хоссаро таҳлили семиотикии туризм тақозо мекунад. 

Муҳаққиқи соҳа Ҷ. Куллер дар таҳқиқоти худ истилоҳи «семиотикаи 

туризм»-ро истифода бурда, нуқтаи назари «туризм ҳамчун системаи 

аломатҳо ва маҷмуи рамзҳо»-ро ҷонибдорӣ намудааст. Ҷ. Куллер оид ба 

ин масъала зикр менамояд, ки «турист ба ҳама чиз ҳамчун ба аломат 

таваҷҷуҳ мекунанд».  

«Дар тамоми ҷаҳон теъдоди семиотикҳо-туристҳо дар ҷустуҷӯи 

аломатҳои фаронсавӣ, рафтори маъмулии итолиѐвӣ, намунаи 

манзараҳои маъмулӣ, харҷи маблағ бо усули амрикоӣ ва майкадаҳои 

анъанавии англисӣ меафзояд. Аломатҳо ва рамзҳои туризм дар асоси 

ҷудосозии бинарии (бинарӣ–иборат аз ду ҷузъ) ҳамарӯза ва фавқулода 

сохта мешаванд» [228]. Объектҳои туристӣ худ ба худ ҷазоб буда 

наметавонанд, балки дорои аломати хусусияти хоси диққатҷалбкунандае 

мебошанд. Бинобар ин, «аломат хусусияти хоси фарқкунандаи объектҳо 

ва мавзеъҳои тамошобоби туристӣ мегарданд. Мисол, манзараи 

тамошобоб бо як қатор аломатҳо ва мафҳумҳое, ки аз фаҳмишҳои 

гуногуни туризм ва саѐҳат ба даст омадаанд, фарқ мекунад. Турист 

рамзҳои ҷазобияти туристиро мефаҳмад, роҳи семиотикиро пеша 

мекунад» [232, С. 1]. 

Дар қатори дигар муҳаққиқоне, ки институти туризмро таҳқиқ 

намудаанд, Ҷ. Уррӣ дар таҳқиқоти худ, ба чунин хусусиятҳои туризми 

муосир ба монанди ҷаҳонишавӣ, истеъмолот, серҳаракатӣ, 

институтшавӣ, фаъолнокӣ диққати махсус зоҳир намудааст. «Туризм ба 

омили худшиносии шахсият табдил ѐфта истодааст. Дар айни замон, 

шиддат гирифтани сафарҳои туристӣ ҳисси фазои фишурдаро ба вуҷуд 

оварда, сарҳадҳои этникӣ ва масофаҳои байни фарҳангиро аз миѐн 

бардошта истодааст» [134, С. 54]. 

Туризм дар ташаккули дарки воқеияти манзараҳои дилхоҳ ва 

тасвирҳои маҷозӣ нақши бузург мебозад. Муҳаққиқи соҳа К. Роҷек зикр 

менамояд, ки: «Роҳнамоҳо, таблиғот ва нақли туристон аз таассуроти 

бардоштаашон аз саѐҳат доираи муайяни донишу тасаввуротҳоро оид ба 

ҷаҳон ташаккул медиҳад. Азбаски унсурҳои истифодашудаи фарҳангӣ, 

тасвирҳо, эҳсосот ва арзишмандиро ба вуҷуд меоваранд, ҷойҳои 

тамошобоб низ метавонанд дар навбати худ таҷрибаи мухталифро эҷод 

намоянд. Ин унсурҳо бештари вақт дар филмҳо ва барномаҳои 

телевизионӣ намоиш дода мешаванд, ба он хотир, ки эҳсосот ва ниѐзҳо 

дар асл бо ин васила қонеъ гардонида намешавад» [238, С. 70-71].  

Равишҳои семиотикӣ ва антропологии таҳқиқи туризм ҳамчун 

соҳаи ҳаѐти инсонӣ рушди амиқи худро то ҳол пайдо накардаанд. Аѐн 

аст, ки ин бо мушкилоти шарҳи таъсири динамикаи рушди фарҳанг ба 

фаъолияти туристӣ ва субъекти он вобастагӣ дорад. Муҳаққиқони соҳа 

М. Гранг ва А. Франклин зикр менамоянд, ки: «Дар ҷаҳони муосир 

туризм на танҳо маҳсулоти мушаххас ѐ усули истеъмол аст. Туризм 

ҳамчун як шакли маросими дараҷаи миѐна ва муваққатии тарзи ҳаѐти 

муосир, моҳияти аслии худро гум кардааст. Аз ин рӯ, шарт ва зарур аст, 

ки туризм ба як намуди муоширати муосири байналмилалӣ табдил ѐбад» 

[233, С. 6-7]. Тавре ки ин муҳаққиқон зикр мекунанд: «Мушкилоти 

методологии омӯзиши туризм дар он аст, ки баъзан, ҳатто, маълум нест, 

ки кадоме аз он бо суръати баланд рушд мекунад – туризм ҳамчун 

объекти таҳқиқот ѐ худи туризм ҳамчун соҳа» [233, С. 6-7].  

Ба омӯзиши симои турист дар фарҳанги ҷаҳонӣ таваҷҷуҳи хосса 

равона шудааст. Ба ин масъала З. Бауман диққати ҷиддӣ зоҳир намуда, ӯ 

дар асараш «Аз зиѐраткунанда то турист» аз назари фалсафӣ ва таърихӣ 

симои зиѐраткунандагон, оворагардон, бозингарон, бекорон ва 

туристонро таҳлил намудааст. Ба ақидаи З. Бауман: «Онҳо намунаҳои 

симои барҷастаи шахсият дар фазои фарҳангӣ мебошанд. Туризм ҳеҷ гоҳ 

ҳамчун амали иҷтимоӣ дар канор намондааст. Турист бошуурона ва 

мунтазам саргузаштҳои нав меҷуяд, ки ба саѐҳатҳои қаблӣ монанд 

набошад, барои он ки хушҳолӣ кардан одати деринаи инсоният 

гаштааст» [152, С. 133-154].  

«Равиши экзистенсиалӣ ба туризм имконият медиҳад, ки дар 

ботини турист майлу рағбати равонии ба саѐҳат, истироҳат кардан дар 

мавзеи мушаххаси географӣ пайдо шавад» [131, С. 268]. Ин равиши 

таҳқиқи туризм дар ҷараѐни таҳқиқоти мазкур ба мо имкон дод, ки 

туризмро ҳамчун институти иҷтимоию фарҳангии ҳаѐти ҷамъиятӣ, тарзи 

ҳаѐти солими шахс, ҳамчун омили васеъшавии ҷаҳонбинии шахс, дарки 

арзишҳои маънавӣ, манфиатҳо, восита ва мақсади олӣ арзѐбӣ намоем. 

Дар асоси методологияи консепсияи А. Адлер дар бораи фазои ҳаѐти 

фардӣ тахмин кардан мумкин аст, ки: «Туризм ин як ҳолати махсуси 

зуҳурот ва эҳтиѐҷоти ғаризавии инсон дар азхудкунии ҳудудҳо мебошад. 

Аммо дар замони муосир ин эҳтиѐҷот то ба миқѐси ҷаҳонӣ афзоиш 

ѐфтааст. Тибқи назарияи психологияи инфиродӣ дар фазои ҳаѐти 

шахсият на танҳо муҳите, ки инсонро иҳота намудааст, балки падидаи 

беҳушию зершуури ӯ низ дохил мешавад» [18, С. 65].  

Солҳои охир омӯзиши туризм ҳамчун системаи муносибатҳои 

иқтисодӣ, истеҳсолӣ ва саноатӣ рушд намуда истодааст. Дар ин ҳолат 

онро дар ду самт баррасӣ менамоянд. Якум, туризм як намуди баҳра 

бурдан аз ҳамагуна хизматрасониҳо, ки баҳри истироҳату фароғати 

туристон пешбинӣ шудаанд. Дуюм, туризм ин истеҳсолкунандаи 

хизматрасониҳои туристӣ, аз қабили хизматрасониии туроператорӣ ва 

турагентӣ, хадамоти нақлиѐтӣ, хизматрасониҳои меҳмонхонавӣ, хӯроки 

умум, фароғатию дилхӯшӣ ва ғайра мебошад. Дар самти таҳқиқи 

ҷанбаҳои иқтисодии туризм асарҳо бениҳоят зиѐданд ва дар байни чунин 

таҳқиқотҳо метавонем асарҳои муҳаққиқи рус И.В. Зоринро алоҳида 

ѐдоварӣ намоем: «Ӯ туризмро ҳамчун як намуди саѐҳати шахсӣ арзѐбӣ 

менамояд, ки хусусияти иқтисодӣ дорад. Ҳамзамон, ӯ зикр менамояд, ки 

саѐҳат ин синергетикаи фазоӣ мебошад, ки дар худ иқтидори азнавсозии 

иҷтимоӣ ва дорои азнавсозии доираи этногенетикӣ мебошад. Ба ақидаи 

ӯ, доираи минбаъдаи рушди туризм соҳаи рекреатсия мебошад, ки бо 

истифода аз арзишҳои афзалятноки табобатию тамошобоб ва истироҳат 

берун аз макони зисти доимӣ гузаронида мешавад» [65, С. 39]. 

Дар доираи илмҳои ҷомеашиносӣ омӯзиши паҳлуҳои гуногуни 

институти туризм диққати махсус дода мешавад. Таҳқиқотҳо дар доираи 

самтҳои гуногун, аз ҷумла дар «антропологияи фалсафӣ, гносеология, 

педагогика ва психология, иқтисодиѐт, фалсафаи иҷтимоӣ ва ғайра 

гузаронида шуда истоданд» [93, С. 120]. 

Таҳқиқоти илмии туризм, аз якдигар ба куллӣ фарқ мекунанд. Аз 

ҷониби муҳаққиқон диққати махсус ба омӯзиши ҷанбаи фазоии 

институти туризм дар заминаи оммавишавии фарҳангҳо дода шудааст. 

Муҳаққиқи соҳа А.Я. Флиер қайд менамояд, ки: «Туризм ҳамчун маҷмуи 

мураккаби падидаҳо, маҷмуи соҳаҳои фароғатӣ, индустрияи 

истироҳатию табобатӣ, барқарорсозии саломатии рӯҳию ҷисмонии 

инсон, инчунин саноати фароғати зеҳнӣ буда, ба яке аз падидаҳои 

фарҳанги оммавӣ табдил ѐфтааст» [140, С. 54]. Ба ақидаи А.Я. Флиер: 

«Саѐҳат ба шахс имконият фароҳам меоварад, ки на танҳо нерӯи 

ҷисмонии худро барқарор намояд, инчунин мақоми иҷтимоии худро дар 

ҷамъият боло бардорад, мақоми рақобатпазирии худро эҳсос намояд, ба 

истеъмоли маҳсулоти дорои аҳаммияти иҷтимоӣ ҷалб гардад ва тарзи 

ҳаѐти худро мутобиқи моделҳои рафтори иҷтимоӣ ба низом дарорад» 

[140, С. 54]. 

Аз нуқтаи назари муҳаққиқ, географ ва фарҳангшиноси рус Д.Н. 

Замятин, ки: «Саѐҳат як амали махсуси иҷтимоӣ буда, ҳамчун як навъи 

омӯзиши ҷисмонӣ ва руҳии фазо аз ҷониби инсон ѐ як ҳолати махсуси 

муҳоҷират мебошад» [58, С. 10]. Саѐҳат ва туризм дар ҷомеаи муосир 

муайянкунандаи тағйиру иловаҳо дар байни соҳаҳои иҷтимоӣ мебошанд. 

Туризм ба раванди муҳоҷират, ҷараѐни сафар, аз байн бардоштани 

марзҳои байнифарҳангӣ ва дигар паҳлуҳои ҳаѐти ҷомеа таъсири 

назаррас мерасонад. 

Муҳақиқи соҳа В.Л. Каганский саѐҳатро ҳамчун омили муҳим дар 

дарки фазоии олам шарҳ додааст. Ба ақидаи ӯ: «Бидуни саѐҳат фаҳмидан 

ва муқаррар намудани мавқеи фазоии маҳалли худ ва муайян кардани 

хатти сарҳади ҷойи зисти доимии худ ғайриимкон аст. Саѐҳат шахсияти 

сайѐҳро маҳз тавассути қувваи тавоно ва тарзи ҳаѐти мухталиф бо 

марзҳо ва дар марзҳо шадидтар мекунад»[160, С. 69]. Дар таҳқиқоти худ 

муҳаққиқ муҳиммияти мазмуни маърифатӣ ва фаъолиятии саѐҳатро дар 

мадди аввал гузоштааст.  

Е.Л. Разова саѐҳатро ҳамчун «Асоси эътиқоди асотирии фарҳанги 

мардуми аврупоӣ муайян намудааст. Асоси методологияи таҳқиқоти ӯро 

сохтори намудҳои қадимаи Хона ва Роҳ, ғояҳои маънопазири фарҳанги 

аврупоӣ ташкил медиҳад. Мақоми махсуси онҳоро дар «шакли ягона 

барои ҳама фарҳангҳои хаттие, ки мероси худро тарк намудаанд, ѐ ин ки 

то ба имрӯз вуҷуд доранд ва тамоми анъанаҳои фарҳангии мардумро 

мутамарказ менамоянд» [113, С. 43]. Ба ақидаи Е.Л. Разова: «Саѐҳат 

амали тафаккуру эҳсосот буда, ҳамчун ҳаракати шуур ба ҷустуҷӯи 

тасвирҳо ва маконҳо равона карда шудааст. Раванди тафаккур ҳамчун 

амали сохтани сохторе, ки доимо дар раванди муқоисакунӣ қарор 

дошта, ҳошияи музмин, кучманчигӣ, оворагардӣ, сафар бо мақсади 

ҷустуҷӯи хонае, ки вуҷуд надорад ва наметавонад вуҷуд дошта бошад, ба 

интиҳо мерасад. Сафар аз хона дар ҷустуҷӯи хона ин ҳаѐтест, ки ба таври 

абадӣ мегардад, ки дар олам ва дар шуур мутамарказ карда мешавад» 

[113, С. 45].  

Муҳақиқони масъалаи мазкур Т.П. Фокина ва С.П. Гурин: 

туризмро ҳамчун омили рушди фазо муайян кардаанд. Ба ақидаи онҳо, 

тахмин меравад, ки дар рушди фазо «Турист на танҳо қаҳрамони 

фарҳангӣ, инчунин барандаи «метафизикаи макон» ва модуси шахсияти 

ӯ ба ҳисоб меравад. Туризм ба як навъ туризми мақсаднок табдил ѐфта, 

онро ба амали онтологии вохӯрӣ наздик намуда истодааст. Дар ин 

тафсир, субъекти фаъолияти туристӣ интиқолдиҳандаи муносибатҳои 

фарҳангӣ буда, туризм як навъ ангезандаи худшиносӣ ва дарки ҳувияти 

комили инфиродӣ дар ченкунии рушди фазо мебошад» [180, С. 95-103]. 

Дар антропологияи фалсафӣ, метавон таҳқиқот оид ба туризм ва 

саѐҳати Б.В. Марковро ѐдовар шуд. Муҳаққиқи мазкур усули таҳлили 

муқоисавии ин падидаҳоро дар фарҳанг истифода намудааст. Ба ақидаи 

ӯ туризм ва ҳам саѐҳат, як навъ шакли мустамликакунонӣ мебошанд. 

Аммо «сайѐҳӣ – шакли саҳеҳи эътироф намудани дигарон аст» ва он аз 

дигар шаклҳои ҳаракат дар фазои иҷтимоӣ-фарҳангӣ, ба монанди 

кучманчигӣ, муҳоҷират, забткунӣ, зиѐраткунӣ, мусофират, оворагардӣ, 

бадарғагӣ ва ғайра куллан фарқ дорад. Дар ҷаҳони муосир, сайѐҳӣ дорои 

асосҳои институтсионалӣ буда, он ба як шакли муайяни фаъолияти 

давлатӣ табдил ѐфтааст. Аввалин ҷаҳонгардоне, ки дар пеши худ 

мақсадҳои гуногун мегузоштанд ва саѐҳатҳо, аз қабили забткунӣ, кашф 

намудани ҳудудҳои нав, оворагардӣ, бадарғагӣ, кучманчигӣ ва ғайра 

анҷом медоданд, айни замон дигар бо ин мақсадҳо саѐҳатҳо анҷом дода 

намешавад. Ба ақидаи Б.В. Марков ҳадафи асосии ба саѐҳат баромадан 

ин тағйир додани худ дар натиҷаи бархӯрд бо дигарон мебошад. 

Чуноне ки мушоҳидаҳо нишон медиҳанд, туризм мавқеи саѐҳатро 

танг карда истодааст. Гузашта аз ин, дар давраи ҷаҳонишавӣ саѐҳат 

шакли мушаххаси ифодаи ин раванд шуда истодааст. Бо мурури замон ва 

рушду пешрафти ҷомеа, тиҷорати туристӣ низ тадриҷан рушд намуда 

истодааст. Дар айни замон сайѐҳӣ шакли аслии худро гум карда, на 

танҳо мақсад, балки оқибатҳои он низ тағйир ѐфта истодаанд. Сайѐҳ дар 

ин раванд маҷбур аст, ки худро ба муҳити ба ӯ ношинос мутобиқ намояд, 

зеро ки вай дар муҳити бегона танҳо ва бесарпаноҳ аст.  

Одатан, сафарҳои туристии туристон бо мақсади пайдо намудани 

дигарон, тамошои зебогиҳо табиати минтақа ва ҷаҳон, шиносоӣ бо 

фарҳанг ва расму оини мардуми дигар ва ба мақсадҳои дигар амалӣ 

карда мешавад. Аммо, ин ҳадафҳо зоҳирӣ мебошанд. Дар асл туризм як 

усули хуш гузаронидани вақт, пур кардани холигии ҳаѐт ва аз ҳама 

муҳимаш ҳаловат бурдан аст. Ин ҳадафҳо вазифаҳои иҷтимоии туризм: 

рекреатсионӣ, фарҳангию фароғатиро муайян мекунанд. Ғайр аз ин, 

нақши фаъолияти туристӣ дар мубодилаи фарҳангҳои миллату 

халқиятҳои гуногуни ҷаҳон хело калон аст. Аз як тараф, ин шакли 

фаъолият ба ҳамгироӣ, омезиш ва таҷдиди фарҳангҳо таъсири мусбат 

мерасонад.Аммо аз тарафи дигар, чуноне ки Б.В. Марков иброз медорад: 

«Он ба дӯстии байни халқҳо мусоидат намекунад. Ин зуҳурот сабабҳои 

худро дорад: якум, пеш аз ҳама, ба мазмуни иқтисодии туризм вобаста 

мебошад. Фоидае, ки аз ин соҳаи хизматрасонӣ ба даст меояд, арзишҳои 

фарҳанги миллиро тағйир медиҳанд ва ба «бузургтарин таҳрифоти онҳо 

оварда мерасонад, чунки он ба завқи истеъмолкунандагон писанд аст» 

[215]. Дуюм, «турист воқеан ҳам мехоҳад, ки худро дар кишвари бегона, 

ҳамчун дар хонаи худ эҳсос намояд». Сухан на танҳо дар бораи амнияти 

турист, инчунин дар бораи тафсир намудани бегона аз нуқтаи назари худ 

низ меравад. Албатта, сарҳад байни онҳо бояд вуҷуд дошта бошад, 

вагарна сайри туристӣ номуваффақ ҳисобида мешавад. Аммо ин як навъ 

мелодрамаи тафриқавӣ ба ҳисоб меравад, яъне фарқияти ба таври сунъӣ 

ба вуҷудоварда, ки ба эътирофи ҳақиқии дигарон ягон пайвастагие 

надорад» [44, С. 315-316]. 

Муҳақиқи соҳа С.П. Гурин асосҳои антропологии туризмро таҳқиқ 

намуда, се сабаби фаъолияти туристиро дар замони муосир нишон 

додааст: «Якум, «ҷустуҷӯи худ», дуюм «ҷустуҷӯи баъзе чизҳо» ва сеюм 

«ҷустуҷӯи дигарон» медонад ва ба ақидаи ӯ саѐҳат бо «ташаббуси дигар» 

оғоз мегардад» [44, С. 316]. 

а) «Ҷустуҷӯи худ ин ҳамеша як таҷрибаи экзистентсиалӣ буда, он бо 

эҳсоси ниѐзмандӣ ва зарурати худмуайянкунӣ ва худшиносии шахс 

алоқамандӣ дорад ва худшиносӣ маркази махсуси шуури мост» [137]. Аз 

ин рӯ, дилхоҳ саѐҳатро, пеш аз ҳама, ҳамчун саѐҳати ботинӣ барои 

дарѐфти «Ман»–и худ ба инобат гирифтан лозим аст. Барои ин сатҳ 

худмушоҳидакунӣ хос буда, ҷаҳони беруна асоси олами ботинии шахс 

мегардад. Дар ин ҳолат, ҳодисаҳои беруна бо ҳолати руҳии шахс 

иртиботи мустақим пайдо мекунанд. Аз ин рӯ, муҳаққиқ туризмро 

ҳамчун падида дорои маънову муҳтавои махсуси олами иҳоташуда 

муайян мекунад. 

б) Дар сатҳи дигар, худшиносии шахсият дар «ҷустуҷӯи баъзе 

чизҳо» амалӣ карда мешавад. Он дар сурате зоҳир мегардад, ки таваҷҷуҳ 

ба олами беруна ҳамчун кӯшиши дарѐфти муносибатҳои ахлоқии худ ва 

самтҳои арзишманд тасдиқ карда мешаванд. Ба ақидаи С.П. Гурин, дар 

ин сатҳ: «Саѐҳат – ин азхудкунӣ ва кӯшиши пурра кардани худ то ҳадди 

имкон мавҷуд аст, аммо ин ба нокомӣ меанҷомад» [44, С. 315]. Дар 

саѐҳат инсон ҳангоме ки ба муҳити гуногуни фарҳангӣ ворид мешавад, 

гӯѐ худро дар нақшҳои гуногун эҳсос мекунад, ки дар ҳар сурат ин ба 

таҷрибаи шахсии ӯ зам мешаванд. Ҷустуҷӯи бегона ва ѐ дигар берун аз 

ҳудуди дарки шахс ва ба фарофазоӣ ишора мекунад. Сафарҳои туристӣ 

на ҳама вақт ба таври дилхоҳи туристон анҷом мегирад ва ин ҳолат дар 

ҳолати фарҳангии онҳо инъикос мегардад. Аз ин хотир, сафарҳои 

туристӣ ва дар умум туризм ин як навъ дар амал татбиқ намудани 

талоши ба озодӣ баромадани шахс аз муҳити рӯзмарра ба сӯи навгониҳо 

ва эҳсосоти воло мебошад.  

Муҳаққиқи рус Е.Э. Сурова, дар таҳқиқоти худ оид ба фаъолияти 

эҷодии ҷанбаҳои туризм диққат намудааст. Ӯ зикр менамояд, ки: 

«Туризм ҳамчун ҷанбаи худшиносӣ ва асотирофарӣ мебошад. Туризм як 

навъ фаъолияти инсон барои тавлиди тасвири куллии «Ман» мебошад» 

[177, С. 10-13]. Равандҳои иҷтимоӣ-фарҳангӣ, ки ҳаѐти имрӯза ба он 

вобастагӣ дорад, ба мазмун, хусусият ва шакли туризм ва сайѐҳӣ таъсири 

назаррас мерасонад. Ҳамин тавр: «динамизм ва мафҳуми суръат ҳамчун 

азхудкунии визуалии миқдори муайяни фазо, дар вақти муайян, бо 

мақсади истифода ва лаззатбарӣ аз тамошои манзараҳои зебо дар 

ҷараѐни сайрҳои туристӣ мебошад. Ҳаракати босуръат, пеш аз ҳама, 

ҳаракат дар сарҳади мавҷудият аст, ки сатҳи мазмуни тағйирѐбии 

таҷрибаҳои маърифатии ҳаракатҳои фазоӣ дар давраи постмодерниро 

ифода мекунад» [177, С. 10-13].  

в) Ҷанбаҳои экзистенсиалии туризм ва саѐҳатро муҳаққиқи рус Е.В. 

Листвина таҳқиқ намудааст. Тибқи ақидаи муҳаққиқ: «Туризми муосир 

ҳамчун институти иҷтимоӣ-фарҳангӣ аз рӯйи як қатор талабот муайян 

карда мешавад. Аз ҷумла, талабот ба иттилоот, яъне бардоштани 

донишҳои мукаммал оид ба тамоми ҷаҳон» [83, С. 260-262]. Ғайр аз ин, 

кӯшиши ба саѐҳат баромадан, туризмро ҳамчун хоҳиши муваққатан 

тағйир додани макони зисти доимӣ ва баромадан аз муҳити муқаррарӣ 

шарҳ медиҳад, ки ин, хусусан, ба мардуми шаҳрҳо ва мегаполисҳо хос 

аст. «Инсон аз макони зисти худ бо мақсадҳои гуногун ба сайру саѐҳат 

мебарояд. Масалан, бо мақсади табобат ва барқароркунии саломатии 

рӯҳию ҷисмонӣ дар осоишгоҳҳо, истироҳат ва сайру гашт дар табиат, 

тамошои мавзеҳои ҷолиб, шиносоӣ бо урфу одатҳои миллатҳои гуногун, 

иштирок дар мусобиқаҳои гуногуни варзишӣ ва ғайраҳо сафар 

менамояд» [2-М, С.61]. Тавассути туризм инсон талаботи рушду 

такомули неруи маънавии худро, ки дар раванди фаъолияти корӣ суст 

гардидааст, қонеъ мегардонад. Инчунин, қонеъ гардонидани он 

талаботи моддие, ки дар ҷомеаи истеъмоли оммавӣ ташаккул ѐфтаанд, 

низ муҳим арзѐбӣ мегарданд.  

Ниҳоят, туризм ба шахс имконият фароҳам меоварад, ки ниѐзҳои 

худро дар робита бо дарки нуфуз, салоҳият ва огоҳӣ пайдо намудан аз 

мақоми худ дар ҷомеа амалӣ гардонад. 

Таърифи туризм танҳо бо гузаронидани таҳқиқоти илмӣ маҳдуд 

намешавад. Дар таҳлили институти туризм ҳуҷҷатҳои расмӣ, ки ин 

шакли фаъолиятро муайян мекунанд ва ба танзим медароранд, нақши 

муҳим доранд. Аз ҷониби СММ (1954) чунин таърифи туризм қабул 

карда шудааст: «Туризм ин истироҳати фаъолест, ки ба солимгардонӣ, 

ташаккули ҷисмонии инсон таъсир расонида, бо ҳаракат ва баромадан аз 

макони зисти доимӣ алоқаманд аст» [46, С. 144].  

Академияи туризми Монте Карло пешниҳод намудааст, ки «Туризм 

ҳамчун як шакли фаъолияте, ки фарогири ҳама намудҳои муваққатан 

баромадан аз макони зисти доимӣ бо мақсади барқаронамоии саломатӣ 

ва қонеъ гардонидани талаботи маърифатӣ дар вақтҳои фориғ будан аз 

кор, баррасӣ карда шавад» [216].  



55 

Коршиносони байналмилалӣ соҳаи туризмро ҳамчун маҷмӯи 

падидаҳо, муносибатҳои шахсӣ ва ҷамъиятӣ дар раванди сафарҳои 

туристӣ ва дар муддати будубош дар макони муваққатии зист ба вуҷуд 

меояд, арзѐбӣ карда менамоянд.  

Дар эъломияи Гаага оид ба туризм (1989) чунин дарҷ шудааст: 

«Туризм ин шакли фаъолиятест, ки барои ҳаѐти одамон ва ҷомеаи 

имрӯза зарурӣ буда, барои самаранок истифода бурдани вақти холигии 

шахсони алоҳида муҳим арзѐбӣ мегардад. Яке аз воситаи асосии ба роҳ 

мондани муносибатҳои байнишахсӣ, робитаҳои сиѐсӣ, иқтисодӣ ва 

фарҳангӣ, ки дар натиҷаи интернатсионализатсияи ҳама соҳаҳои ҳаѐти 

миллатҳо ба вуҷуд омадаанд, аҳаммияти калон дорад» [214]. Дар ин 

санад муҳимтарин ҷанбаҳои туризми муосир, ҳамчун воситаи 

муоширати иҷтимоӣ ва соҳае, ки фарҳангҳои миллатҳои гуногунро ба 

ҳам омезиш медиҳад, нишон дода шудааст. 

Туризмро ҳамчун раванди муваққатан иваз намудани ҷойи зист ба 

дигар минтақа, мамлакат ва ѐ дар ҳудуди кишвари худ дар вақти холӣ, 

фориғ будан аз фаъолияти корию меҳнатӣ ва берун шудан аз муҳити 

ҳаѐти рӯзмарра тавсиф намудан қобили қабул аст. Сафарҳои туристӣ бо 

мақсади хуш гузаронидани вақт, истироҳату фароғат, шиносоӣ, аѐдат, 

табобат, барқарорнамоии саломатӣ, фаъолияти касбию корӣ, 

бедарназардошти фаъолияте, ки дар макони ҳузурдошта пардохт 

мешавад ва муҳлати муайяншудаи будубош дар макони ҳузурдошта, 

гузаронида мешаванд. 

Таҳлили осори муҳаққиқон ва ҳуҷҷатҳои расмӣ оид ба масоили 

туризми дохилию байналмилалӣ имконият медиҳанд то чунин хулоса 

барорем: туризм ҳамчун институти ҳаѐти ҷамъиятию фарҳангӣ 

гуногунҷанба ва сермазмун буда, муайянкунии таърифи ягонаи он хеле 

душвор мебошад. Ҳамзамон, ҳангоми таҳлили мафҳуми туризм ҳамчун 

соҳаи ҳаѐти ҷамъиятӣ муайян гардид, ки дарки масъалаи мазкур дар 

асоси донишҳои иҷтимоиву фалсафии ин соҳа, инчунин равишҳои илман 

асосноки медологӣ, антропологӣ, фазоӣ ва иртиботӣ ба роҳ монда 

шудааст.  

1) Равиши фаъолиятӣ имкон медиҳад, ки институти туризмро 

ҳамчун як соҳаи фаъолият ва шакли мавҷудияти инсон, ки дар он саѐҳат 

бо мақсади пиѐда намудани аҳдоф, ташаккули арзишҳои туристӣ ва саъю 

кӯшишҳои шахс барои баромадан ба сафарҳои туристӣ амалӣ карда 

мешаванд, баҳогузорӣ намоем. 

2) Равишҳои антропологӣ, иҷтимоӣ-фалсафӣ, дар раванди 

таҳқиқоти мафҳуми институти туризм имконият доданд, ки мо хусусияти 

фазоии ҳаѐтии шахсро ҳамчун турист ошкор намоем. Инчунин, 

равишҳои мазкур ба он хотир арзишманд арзѐбӣ карда мешавад, ки 

барои муайян кардани ҳолати равонии турист, таасуроти вай аз 

мулоқоту шиносоӣ бо фарҳанг ва арзишҳои маънавии дигар дар раванди 

сафарҳои туристӣ мусоидат менамоянд.  

3) Равиши фазоӣ дар муайян намудан ва дарки фазои бемаҳдуди 

туризм ҳамчун институти иҷтимоӣ ба мо имконияти фароҳам овард, то 

ин ки омилҳо, хусусиятҳо ва қонуниятҳои рушди онро ошкор намоем. 

Дар асоси таҳлили мазкур равиши паҳлуҳои ҳаѐти фарҳангӣ, фазои ҳаѐти 

шахсию иҷтимоии туризм ҷудо карда шуд.  

4) Равиши иртиботӣ дар замони ҷаҳонишавӣ ва 

иттилоотикунонии фарҳангҳо, дар омӯзиш ва таҳлили фалсафии 

институти туризм нақши муҳим дошта, ниҳоят арзишманд арзѐбӣ 

мегардад. «Коммуникатсия дар фазои байнифарҳангӣ сарчашмаи асосии 

интиқол ва қабули маълумотҳо дар бораи дигар фарҳангҳо буда, дар 

фаъолияти туристӣ шарти ҳамбастагии фарҳангҳо мебошад. Худи турист 

ин нафарест, ки ҳамбастагии олами иҷтимоиро дарк мекунанд. Ба 

маънои дигар, вай таҷассумкунандаи ҷомеаи ҷаҳонӣ мебошад» [174, С. 

144-157].  

Равишҳое, ки дар боло зикр гардидаанд, барои омӯзиши илмии 

институти туризм арзиши методологӣ доранд, чунки истифодаи онҳо дар 

дарк ва ташаккули фаҳмиши илман асосноки моҳияти туризм мусоидат 

менамоянд. 

Ба назари мо туризм ба яке аз институтҳои фаъоли ҳаѐти ҷамъиятӣ 

табдил ѐфта, шаклҳои фарҳангии мавҷудияти ҷомеаро иваз мекунад. Дар 

сурати фаъол гардидани соҳаи туризм, ҳамчун шакли фаъолият дар 

ҷомеаи Тоҷикистон, баъзе аз соҳаҳои ҳаѐти ҷамъиятӣ, аз қабили: 

робитаҳои коммуникативӣ, фазои фарҳангии ҷомеа, вазъи иқтисодии 

буҷаи давлатӣ, фарҳанги шаҳрвандон, неруи маънавии шахс ва ҷомеа 

боз ҳам ғанӣ мегардад. Аз ин сабаб, таҳқиқот дар самтҳои гуногуни 

илмӣ оид ба омӯзиши институти туризм нисбатан фаъол гашта 

истодаанд. 

Таҳлили институти туризм дар доираи фалсафаи иҷтимоӣ иртиботи 

зичи ин соҳаро бо дигар соҳаҳои ҳаѐти ҷомеа, аз қабили фарҳанг, 

маориф, санъат, иқтисод ва ғайра ошкор намуда, гуногунии таъсири 

мутақобилаи онро бо соҳаи иҷтимоию фарҳангӣ ошкор месозад. Бояд 

гуфт, ки дар давраи истиќлоли давлатї пас аз рафъи љанги шањрвандї ва 

ба эътидол омадани њаѐти иљтимоию сиѐсї барои ташаккул ва рушди 

туризм њамчун як соњаи ќонунманди њаѐти љомеа шароитњои дахлдори 

њуќуќї, иљтимоию иќтисодї фароњам оварда шуданд. Дар замони 

муосир самти фаъолияти соҳаи туризм ба қонеъ намудани ҳамагуна 

талаботи иҷтимоии афроди саѐҳаткунанда равона гардидааст. Ҳамзамон, 

соҳаи мазкур ба раванди муколамаи фарҳангҳо, робитаҳои иҷтимоӣ, 

ташаккул додани шахсият ва омезиши фарҳанги миллату халқиятҳои 

гуногун мусоидат мекунад. 

«Методологияи иҷтимоиву фалсафии таҳқиқи туризм дар асоси 

асарҳои муҳаққиқони ватанӣ ва хориҷӣ ба роҳ монда шудааст. Таҳлили 

медологии мазкур ба тасвиби қоидаи илман асосноки туризм дар доираи 

илмҳои ҷомеашиносии муосир мусоидат намуд ва дар асоси он муайян 

карда шуд, ки туризм ҳамчун шакли фаъолияти иҷтимоӣ ва яке аз 

соҳаҳои ҳаѐти ҷамъиятӣ мебошад. Соҳаи туризм чун дигар соҳаҳо 

хусусиятҳои ба худ хосро дорад. Ба онҳо дохил мешаванд: муваққатан 

иваз намудани макони зист, истироҳату фароғат дар вақти фориғ будан 

аз фаъолияти корӣ, саѐҳат бо мақсади барқарор кардани саломатӣ, 

табобат, зиѐрати ҷойҳои муқаддас, омӯзишӣ, аѐдат, корӣ ва дигар 

сафарҳо ба ғайр аз сафарҳое, ки бо мақсади муҳоҷирати меҳнатӣ ва 

фаъолияи корие, ки дар макони будубош пардохт мешаванд» [8-М, С. 

368].  

Самти фаъолияти туристӣ муайянкунандаи эҳтиѐҷоти одамон 

барои истифодаи мадании истироҳат мебошад. Одатан, истироҳат дар 

вақти холигӣ ва фориғ будан аз кор, рӯзҳои истироҳат ва ид, рухсатиҳо 

ва таътилҳо дар асосӣ харидорӣ намудани хизматрасониҳои туристӣ 

амалӣ карда мешавад. Чун дилхоҳ шаклҳои фаъолияти ҷамъиятӣ, туризм 

дар худ тақсимот, ҳамкорӣ ва мубодилаи фаъолиятро дар бар мегирад. 

Фаъолияти туристӣ дар асоси муошират рушд намуда, аз ҷониби 

мақомотҳои қонунгузории байналмилалӣ ва Ҳукумати Ҷумҳурии 

Тоҷикистон эътироф гардидааст. Қонеъгардонии ниѐзҳои аҳолӣ баҳри ба 

даст овардани аҳдофи муайяни ҳаѐт, ба монанди истироҳат, таҳсил, 

шиносои бо фарҳанги дигар, табобат, варзиш ва ғайра заминаи асосии 

рушду ташаккули туризм мебошанд. 

Таҷрибаи таҳқиқи иҷтимоӣ-фалсафии туризм ҳамчун соҳаи ҳаѐти 

ҷамъиятӣ ба таҳлили пайдоиш, сохтор ва хусусиятҳои функсионалии он 

диққати махсус зоҳир менамояд. Ин таҳлилҳо имконият медиҳанд, ки 

хусусияти ин институти ҳаѐти иҷтимоӣ илман дақиқ равшан карда 

шавад.  

Хулоса, асоси рушди соҳаҳои ҳаѐти ҷамъиятиро қонунҳои 

ихтилофот дар байни соҳаҳо баҳри қонеънамоии эҳтиѐҷоти ҷомеа ба ин ѐ 

он намуди арзишҳо ва фароҳам овардани шароити мусоид барои дар 

амал татбиқ намудани онҳо ташкил медиҳанд. Манбаи дохилии рушди 

соҳаҳои ҳаѐти ҷамъиятӣ аз ҳалли ин зиддиятҳо вобастагӣ доранд. 

Омилҳои фаъолияти соҳавӣ ва муайянкунандаи муносибатҳои ҷамъиятӣ 

дар пайдоиш, ташаккул ва дар доираи муайян амал намудани низоми 

ҷамъиятӣ нақши калон доранд. Сохтори ҳама соҳаҳои ҳаѐти ҷамъиятӣ 

динамикӣ, яъне серҳаракат мебошад. Унсурҳои асосии соҳаҳо фаъолият, 

субъекти фаъолият, кулли ҷомеа, объект ва муносибатҳо буда 

метавонанд. Дар сохтори фаъолияти соҳаҳо дар баробари гурӯҳҳои 

иҷтимоӣ шахсони алоҳида низ ҳамчун субекти фаъолият буда 

метавонанд. Вазъи ҳаѐти ҷамъиятӣ вобаста ба рушду нумуи ҷанбаҳои 

фарҳангиву таърихии ҷомеа ва ташаккулу рушди соҳаҳои ҳаѐти 

ҷамъиятӣ инкишоф меѐбад. Ин омилҳо ба ҷомеа таъсири мусбат 

расонида, дар навбати худ ҳамчун нишондиҳандаи дараҷаи тамаддун ва 

фарҳангии он хизмат мекунанд. 

Соҳаи туризм дар таҷрибаҳои туристӣ асос ѐфтааст. Он дорои 

хусусияти мақсаднок ва ҳадафнокест, ки ин хусусиятҳоро талаботи 

одамон дар истифодаи фарҳанги истироҳат муайян мекунанд. Чуноне ки 

зикр намудем, истироҳат дар вақти холигӣ, фориғ будан аз фаъолияти 

корӣ ва муҳити рӯзмарра, дар асоси харидори намудани 

хизматрасониҳои туристӣ ба роҳ монда мешавад. Туризм дар асоси 

саѐҳат ба вуҷуд омадаст, аммо дар фарқият аз саѐҳат туризм ин 

истироҳати муташакилона буда, хусусияти иқтисодӣ дорад. Фаъолияти 

туристӣ бо қонеъ гардонидани талаботи туристон, бо ба даст овардани 

маҳсулоти туристӣ ва ѐ хадамоти туристӣ алоқаманд аст. Таҳқиқоти 

илмии институти туризм дар соҳаи илмҳои ҷамъиятшиносӣ аз солҳои 70 

асри ХХ оғоз гаштааст. Дар замони муосир, дар доираи илмҳои 

ҷомеашиносӣ, аз қабили сотсиологӣ, фалсафӣ-антропологӣ, фарҳангӣ, 

семиотикӣ ва ғайра, дар таҳқиқотҳои илмии муҳақиқон ҷанбаҳои 

гуногуни туризм мавриди омӯзиш ва таҳлил қарор гирифтаанд. Ҳамаи ин 

самтҳо ба ин ѐ он тариқ, аз консепсияи фаъолият бармеоянд, ки туризмро 

ҳамчун таҷрибаи иҷтимоӣ ва асоси дарки ҷаҳон муайян мекунанд. 

 

§1.3. Системаи арзишҳои истироҳатӣ ва намудҳои туризм 

Таҳаввулоти фалсафӣ-таърихии туризм, тафсирҳои муосири 

табиати туризм то андозае онро ҳамчун сатҳи маъмулии институти 

иҷтимоӣ-фарҳангӣ нишон медиҳанд. Ба андешаи мо, ин фаҳмиш барои 

пайвастани гузашта ва имрӯзаи туризм, инчунин, барои муайян кардани 

хусусиятҳои инфиродӣ ва иҷтимоию фарҳангии туризм заминаи кофӣ 

шуда наметавонад. Яке аз чунин заминаҳо вақти холӣ, яъне фориғ будан 

аз кору фаъолияти ҳаррӯза буда, мафҳуми онтологӣ ва гносеологии он 

барои баррасии туризм равона карда шудааст.  

«Туризм дар тули мавҷудияти худ ҳамчун як навъи фаъолияти 

иҷтимоию фарҳангӣ дар худ тамоми мушкилотҳои марбут ба ташкили 

вақти холӣ, бо миқдори зиѐди фаъолияти ғайрикасбӣ ва баъзан 

фаъолияти касбии калонсолон, ба истеҳсол ва азхудкунии арзишҳои 

фарҳангӣ, муносибатҳои истироҳатӣ ва ғайраро таҷассум мекунад» [176, 

С. 76].  

Асоси туризмро ҳамчун як навъ шакли фаъолияти иҷтимоӣ бе 

мавҷуд будани вақти холии аҳолӣ тасаввур кардан номумкин аст. Чунки 

маҳз аз мазмун ва кифоятии вақти холӣ ташаккул ва динамикаи рушди 

минбаъдаи соҳаи туризм ва хусусиятҳои хоси он вобастагии калон дорад.  

Аз замони пайдоиши одам то ба имрӯз вобаста ба ташаккули вазъи 

иҷтимоию иқтисодии ҷомеа вақти холӣ барои истироҳату фароғат 

муҳайѐ гардид. Рушди ҷомеа ба паҳлуҳои иҷтимоии ҳаѐти инсонӣ, аз 

ҷумла, ба давомнокии умр, давомнокии вақти корӣ, таҳсилу 

донишандӯзӣ ва дигар паҳлуҳои ҳаѐт мусоидат мекунанд. Масалан, дар 

ҷамъияти ибтидоӣ давомнокии миѐнаи умр ба 18 сол баробар буд, ки аз 

ин барои кор 6 сол (33,6%), барои хоб ва тановули ғизо 8 сол, барои 

истироҳат (аз ҷумла солҳои кӯдакӣ) 3 сол ва 1 сол барои дигар корҳо 

сарф мегардид. Бо ташаккули ҳаѐти ҷамъиятӣ сатҳу сифати зиндагӣ 

беҳтар гардид ва дар асрҳои миѐна давомнокии миѐнаи умр ба 35 сол 

баробар шуд ва аз ин 10 сол барои кору фаъолияти меҳнатӣ, 14 сол барои 

хоб ва тановули ғизо, 8 сол барои истироҳат дар вақти холигӣ ва 2 сол 

барои дигар корҳо сарф мешуд. Дар замони муосир, дар раванди 

тараққиѐт ва ба истеҳсолот воридшавии технологияҳои навин ба ҳаѐти 

ҷомеа, ба сатҳу сифати зиндагӣ ва ҳаѐти аҳолӣ таъсири мусбат расонид. 

Давомнокии миѐнаи умр дар ин давра ба 70 сол баробар шуда, дар ин 

муддат инсон ҳамагӣ 7,25 солро дар кору фаъолият сарф мекунад. 

Боқимонда 26,3 солро дар хоб ва тановули ғизо ва 27 сол дар истироҳат 

ва вақти холӣ мегузаронад. 

Аз таҳлилҳои дар боло зикргардида, ба хулосае омадан мумкин аст, 

ки гузаштани ҷомеа ба ҳолати нисбатан рушдкарда, афзудани 

давомнокии умр, коҳиши вақти корӣ, зиѐдшавии вақти холии мутлақ ва 

нисбӣ, инчунин, дарозшавии давраи таҳсил мушоҳида карда мешавад. 

Дар тули ду асри охир дар мамлакатҳои тараққикардаи ҷаҳон бо суръати 

баланд кам кардани вақти корӣ мушоҳида карда мешавад. Агар соли 

1800 давомнокии ҳафтаи корӣ 82 соатро ташкил мекард, пас, ин 

нишондиҳанда дар садсолаи охир ду маротиба, яъне то 40 соат кам карда 

шудааст. Ба коҳишѐбии вақти корӣ 3 омил мусоидат намудаанд:  

1. Воридшавии технологияи навин ба ҳаѐти инсоният. Ин раванд ба 

он оварда расонид, ки дар истеҳсолоти молу маҳсулот механикакунонӣ 

ва автоматикунонии истеҳсолот ба роҳ монда шуд. Дар натиҷаи ин 

раванд маҳсулоти ниѐзи мардум нисбат ба солҳои қаблӣ бо миқдори зиѐд 

ва дар муҳлати кӯтоҳтар истеҳсол шуда, ба истеъмолкунанда пешниҳод 

мегардад. 

2. Рушди истеҳсоли маҳсулоти ниѐзи мардум ва афзоиши бениҳоят 

зиѐди он, боиси афзоиши вақти холӣ гардид. Дар натиҷаи рушди 

истеҳсолот ва афзудани вақти холӣ вазифаҳои истироҳат дар ҳаѐти 

ҷамъиятӣ, яъне қонеънамоии талаботи ҷисмонию руҳии инсон гуногун 

ва ғанӣ гардиданд. Яке аз вазифаҳои асосии истироҳат, ин баланд 

бардоштани савияи маърифатнокӣ ва сатҳи умумифарҳангии ҷомеа 

мебошад. 

3. Ба камшавии вақти корӣ дар давоми рӯз ва афзуншавии вақти 

холии синфи коргари ҷомеаи муосир эътирозҳои пайвастаи кормандони 

соҳаҳои гуногуни хоҷагии халқ нақши калон бозидааст. Онҳо тарафдор 

буданд, ки давомнокии рӯзи корӣ то ба 8-соат коҳиш дода шавад. Рӯзи 

кории 10-соата то охирҳои асри ХIХ дар қисми бештари мамлакатҳои 

Аврупо амал мекард. 

Бояд зикр намуд, ки вобастагии вақти холӣ аз вақти корӣ на танҳо 

дар вобастагии андозаи мутақобилаи онҳо зоҳир мегардад. Тағйирѐбии 

хусусиятҳои сифатнокии вақти корӣ низ муҳиманд, агар ба аз байн 

бурдани фарқияти байни вақти корӣ ва вақти холӣ оварда нарасонад, 

пас дар ҳар сурат ба таҷдиди назари сарҳади байни онҳо оварда 

мерасонад. 

«Туризм аз кайфияти воло ва сифатнокии вақти холӣ вобастагӣ 

дорад. Таҷрибаҳои фаъолияти туристӣ гувоҳӣ аз он медиҳанд, ки 

фаъолияти гуногуни рекреатсионии инсон дар вақти холӣ ҳамчун қолаби 

муайянкунадаи намудҳои мухталифи туризм мебошанд. Сафарҳо бо 

мақсади табобат, шиносоӣ, касбию корӣ, варзишӣ, динӣ ва дигар 

сафарҳои туристӣ бевосита ба системаи арзишии вақти холӣ ва 

истироҳат вобастагии бевосита доранд» [185, С. 55]. Ҳангоми таҳлили 

таносуби арзишҳои туристӣ ва фароғатӣ имконият фароҳам овард, ки 

унсурҳои иҷтимоӣ-фарҳангии туризмро илман асоснок намуда, моҳияти 

фаъолияти туристиро амиқтар тавсиф намоем. 

Туризм ва фароғат. Ҷомеаи инсонӣ аз замони пайдоиш то ба имрӯз, 

новобаста аз сохти ҷамъиятӣ, ба таври табиӣ аз намудҳои содаи 

фаъолият ба намудҳои нисбатан мураккаби фаъолият гузаштанд. 

Инчунин, дар ин раванд дар натиҷаи истеъмол ва азхудкунии 

фарҳангҳои дигар ба эҷоди фарҳанги ба худ хос ва эҳѐи тамаддуни дорои 

мазмуни баланд рӯй оварданд. 

Метавон гуфт, ки арзишҳои аввалиндараҷа ва маъмулии фароғат, 

ин истироҳат ва ҳаракат мебошанд. Ин арзишҳо барои барқарорнамоии 

қувваи ҷисмонӣ ва мувозинати маънавии инсон манфиатбахш мебошанд. 

Агар ақидаи физиологҳо, равоншиносон, қисман фарҳангшиносонеро, 

ки ба таҳияи амалии истироҳат дар ҳаѐти инсон машғуланд, ба инобат 

гирем, пас ба чунин хулоса омадан мумкин аст, ки ҳангоми истироҳат 

инсон дар назди худ мақсадҳои ҷиддӣ ва дурнамодошта намегузорад. 

Мақсади асосӣ дар вақти истироҳат бартараф намудани хастагию 

бемадорӣ мебошад, ки ҳангоми кор ва ѐ давоми соли корӣ шахс эҳсос 

намудааст. Дар натиҷаи истироҳат намудан дар муҳити орому осуда, дур 

аз муҳит ва фазои корӣ, яъне гузаронидани вақти ғайрифаъол, ба 

организм имконият фароҳам меоварад, то ҳолати хасташавии шадиди 

ҷисмонию равоние, ки дар вақти корӣ ва фаъолияти меҳнатӣ 

гирифтааст, бартараф намуда, фаъолияти кории организмро барқарор 

намояд. 

Барои он ки инсон рӯҳан ва ҷисман аз истироҳат ҳаловат барад, 

пеш аз ҳама ҳангоми истироҳат ором бошад ва онро ѐ дар танҳоӣ ва ѐ бо 

ҷамъи наздикону дӯстон гузаронад. Чуноне ки қайд намудем барои 

ҳарчӣ зудтар ва сифатан барқарор намудани фаъолияти корӣ ва қувваи 

ҷисмонию руҳии организм, ки дар фаъолияти меҳнатӣ сарф гардидааст, 

инсон бояд истироҳат намояд.  

Самти фаъолияти хадамоти туристии муосир ба қонеъ гардонидани 

ниѐзи инсон ба истироҳату фароғати баландсифат нигаронида шудааст. 

Соҳаи туристиро аслан хадамоти инфрасохтори туристӣ ва 

меҳмонпазироӣ ба таври возеҳ муаррифӣ мекунанд.  

Барои доираи васеи туристон дигар намудҳои муассисаҳои 

ҷойгиркунонӣ бо тамоми шароитҳо барои истироҳат мавҷуд аст. Дар 

кишварҳои қабулкунандаи туристони дохилию хориҷӣ муассисаҳои 

ҷойгиркунонӣ ба монанди осоишгоҳҳо, истироҳатгоҳҳо, 

профилакторияҳо, хонаҳои истироҳатӣ, кемпингҳо ва ғайра пешбинӣ 

карда шудааст. Солҳои охир дар бозори туристӣ тамоюли нисбатан нави 

муассисаҳои ҷойгиркунонӣ бо шакли хизматрасониҳои муосир пайдо 

шуда, хизматрасониҳои худро ба мизоҷон пешниҳод намуда истодаанд. 

Ин муассисаҳо навъи “резортс” мебошанд, ки одатан дар минтақаҳои 

зебоманзари соҳилҳои баҳрҳои Сиѐҳ, Адриатика ва баҳри Миѐназамин 

ҷойгир шудаанд. 

Меҳмонхонаҳои навъи “резортс” як навъи меҳмонхонаи курортӣ, 

меҳмонхонаи худхизматрасон, як навъи омехтаи меҳмонхона ва 

осоишгоҳ мебошад, ки дар оғуши табиати сарсабзу хуррам ва ҳатто 

баъзеашон дорои қаламрави калони худ низ мебошанд. Дар аксари 

ҳолатҳо туристон меҳмонхонаҳои навъи резортсро интихоб мекунанд. 

Ин маънои онро дорад, ки турист дар тамоми вақти будубош дар чунин 

меҳмонхонаҳо набояд ҳудуди онро тарк намояд. Чунки дар қаламрави 

меҳмонхона ҳама он чизе, ки барои қонеъ гардонидани талаботи ӯ лозим 

мешавад, пайдо кардан мумкин аст. Дар қаламрави чунин меҳмонхонаҳо 

тарабхонаҳо, майдонҳо барои бозии голф, ҳавзҳои шиноварӣ, 

дискоклубҳо, нушхонаҳо мавҷуд аст, ки меҳмонон метавонад аз онҳо 

истифода баранд.  

Туризми курортӣ ѐ истироҳатгоҳӣ хусусиятҳои фарқкунандаи худро 

нисбат ба дигар намудҳои туризм доро мебошад. Якум, ҳангоми ташриф 

овардан ба истироҳатгоҳҳо, новобаста аз намуди он, шахс бояд дар он 

муддати тулонӣ истироҳат кунад. Аз рӯйи тавсияи мутахассисон 

истироҳат дар истироҳатгоҳҳо набояд камтар аз се ҳафта бошад, танҳо 

дар ин ҳолат метавон натиҷаи дилхоҳро ба даст овард. Дуюм, истироҳат 

дар истироҳатгоҳҳо хело гаронарзиш мебошад. Гарчанде солҳои охир 

тамоюл нисбати тарҳрезии хатсайрҳои нисбатан арзон мушоҳида 

мегарданд, то ин ки ба истироҳатгоҳҳо ҳама табақаҳои ҷамъиятӣ 

дастрасӣ дошта бошанд. Аммо гуфтан мумкин аст, ки ба ин намуди 

туризм, асосан муштариѐне, ки аз ҷиҳати молиявӣ устуворанд, дастрасӣ 

доранд ва ин гурӯҳи муштариѐн нисбат ба маҷмуи хадамотҳои стандартӣ 

ба барномаҳои хизматрасониҳои инфиродӣ бештар эътибор медиҳанд. 

Вобаста ба талаботи туристон муассисаҳои табобатию 

солимгардонии анъанавӣ хадамоти худро ба талоботҳои шароити 

муосир мутобиқ намуда истодаанд. Истироҳатгоҳҳои анъанавӣ барои 

ҷалби бештари мизоҷон дар номгӯи хизматрасониҳо барои калонсолон, 

ҳамзамон ба туристони нисбатан ҷавон низ хизматрасониҳоро пешниҳод 

намуда истодаанд. Инчунин, ба марказҳои барқарорнамоии саломатии 

бисѐрвазифавӣ барои доираи истеъмолкунандагони ҷавон низ пешбинӣ 

шудааст. Дигаргуншавиҳои муосири марказҳои табобатӣ ба шароитҳои 

зерин вобастаанд: пеш аз ҳама, хусусияти талобот ба хизматрасониҳои 

табобатӣ-солимгардонӣ дигаргун шуда истодаанд. Инчунин, дар байни 

аҳолӣ тарзи ҳаѐти солим ҳарчӣ бештар ба ҳукми анъана даромада 

истодааст. Шумораи нафароне, ки мехоҳанд шакли ҷисмонии худро 

доимо зебо нигоҳ доранд, меафзоянд ва онҳо ба барномаҳои 

барқарорсозии саломатӣ ва равонӣ ниѐз доранд. Тибқи таҳлилҳои 

коршиносони соҳа ба ин гурӯҳи истеъмолкунандагони хадамоти 

намудҳои туризми фаъол ва варзишӣ нафарони сину соли то 40 сола 

мебошанд. Ба онҳо истироҳати фаъол дар оғуши табиат писанд буда, 

вақти холии онҳо маҳдуд аст ва мизоҷони асосии истироҳатгоҳҳову 

осоишгоҳҳо мебошанд. Онҳо кафили рушди туризми табобатӣ-

солимгардонӣ дар ояндаи наздик мебошанд. 

Конгресси байналмилалие, ки дар Испания соли 1999 баргузор 

гардид, ба туризми табобатӣ-солимгардонӣ бахшида шуда буд. Дар 

конгресси мазкур афзалиятҳои рушди ин намуди туризм ва 

аҳаммиятнокии он барои ҷомеаи муосир баррасӣ гардид. Инчунин, 

масъалаи ба роҳ мондани таҳқиқотҳои илмии бозори истироҳатӣ, 

табобатӣ-солимгардонӣ, таҳия ва дар амал татбиқ намудани 

хизматрасониҳои ҷавобгӯ ба стандарти талаботи бозори истеъмолии 

муосир ба миѐн гузошта шуд. 

«Фарҳанги истироҳат, аз бисѐр ҷиҳат бо фаъолияти ҳаѐтии бадан 

алоқамандии зич дорад. Тановули ғизо, нӯшидан, шиноварӣ, қавигардии 

мушакҳо ҳангоми давидан, хобидан дар болои реги тафсони зери нурҳои 

офтоби сӯзон на танҳо барои қонеъгардонии ниѐзҳои бадан лозиманд, 

балки аҳаммияти эстетикӣ низ доранд. Вақте ки инсон тарзи ҳаѐти 

камҳаракатӣ мебарад, мунтазам зеҳни ӯ дар ҳолати шадид қарор дорад» 

[164, С. 43-50]. 

Дар тарбияи биологии инсон ва баланд бардоштани сатҳи 

фарҳангии шахс туризм ҳамчун институти иҷтимоӣ нақши бориз дорад. 

Таъсири мусбии туризм ба унсурҳои табиии шахс ва паҳлуҳои 

мухталифи ҷомеа, маҳз тавассути риояи дурусти фарҳанги фароғати 

солим, истироҳати фаъол ва самаранок истифода бурдани вақти холӣ 

муяссар мегардад. 

Туризм ва вақтхушӣ. Истироҳат – унсури таркибии фароғат буда, 

бидуни истироҳат шахс наметавонад ба фаъолияти мақсаднок шуруъ 

намояд. Истироҳат наметавонад аз вақти муайяншуда зиѐд давом кунад. 

Мусаллам аст, ки шахси истироҳаткарда, баъд аз истироҳати 

ғайрифаъол, эҳтиѐҷ ба фаъолият ва тарбияи ҷисмониро эҳсос мекунад. 

Аз рӯйи қоида, ҳаргуна бозиҳои варзишӣ имконият медиҳад, то ин ки 

инсон вақтхушӣ кунад ва фаъолнокии ҷисмонии худро зиѐд намояд.  

Дар ҷисми инсон узвҳое мавҷуданд, ки дар вақти кор ва истироҳати 

ғайрифаъол зоҳир намешаванд, танҳо ҳангоми вақтхушии инсон маҳз 

ҳамон узвҳо фаъол гашта, вазифаҳои худро иҷро мекунанд. Масалан, 

мушакҳои дасту по кашиш меѐбанд, қисми беҳаракати асаб фаъол 

мегарданд, ҷисм адреналин ҳосил мекунад ва амсоли инҳо. Ниѐзҳое, ки 

дар вақти истироҳат ба вуҷуд меоянд, боиси афзоиши вақтхушӣ 

мегарданд. Ба чунин ниѐзҳо талабот ба осӯдагӣ ва ҳамоҳангсозии 

равонию ҷисмониро метавонем мисол биѐрем. Истироҳат ва вақтхушӣ аз 

унсурҳои асосии фароғат буда, бо баъзе аз хусусиятҳои вақт ва муҳити 

гузарониданашон аз ҳамдигар тафовут доранд. Вобаста ба чунин ҳолат 

қайд кардан ба маврид аст, ки шахс аз вақтхушӣ эҳсосоти нав ва 

таасуроти воло намегирад, агар вақти холии худро мунтазам дар муҳити 

муқаррарӣ ва ба вай ошно гузаронад. Дар мавриди гузаронидани 

вақтхушиҳо дар муҳити нав ва ноошно дар ҳолати равонии шахс 

эҳсосоти гуворо, таасуротҳои ғайримуқаррарӣ ва болоравии 

адреналинро мушоҳида кардан мумкин аст. Инчунин, хусусияти дигари 

фарқкунанда, ин дар вақтхушӣ бештар унсурҳои фарҳангӣ низ бартарӣ 

доранд. Арзишҳои фарҳангӣ, дар айни замон, барои гузаронидани 

вақтхушӣ он қадар нақши калонро намебозанд. Зеро арзишҳои фарҳангӣ 

нақши «ашѐи хом»-ро барои фаъолияти мураккаб ва ҳатто баъзан 

фаъолияти маҷозӣ мебозанд [176, С. 117].  

Вақтхуширо бо фаъолияти корӣ ва ҳаѐти ҳаррӯза, ки барои 

манфиатпарастӣ хос аст, возеҳу равшан муқоиса кардан мумкин аст. 

Фазои фароғатро дар вақтхушӣ ҳазлу шухӣ ва дилхушиҳо ба вуҷуд 

меоранд, ки шакли олии вақтхушӣ бозиҳои шавқовар ба ҳисоб мераванд. 

Дар аввал, хоҳиши рангоранг кардани фароғату вақтхушӣ на танҳо 

аз ҷониби сарватмандону ашрофзодагон, балки инчунин аз аҳолии сатҳи 

миѐна низ амалӣ гашт. То охирҳои асри XIX Намудҳои гуногуни варзиш 

ҳамчун як аломати бонуфузи иҷтимоӣ ба ҳисоб намерафт. Яъне ба ин 

намуди вақтхушӣ на танҳо ашрофзодагон, балки табақаҳои поѐнии 

ҷомеа низ машғул мешуданд. Аммо, аз оғози асри ХХ варзиш хусусияти 

оммавиро касб менамояд. Имрӯзҳо ҷомеаи ҷаҳонӣ аз ҳама ҷиҳат рушду 

тараққӣ карда истодааст. Пеш аз ҳама, ба рушди туризм афзоиш ѐфтани 

шумораи нафарони босаводу бофарҳанг таъсири мусбат расонид. Дар 

раванди фароғату истироҳат истифодаи васеъи технологияҳои 

иттилоотӣ, кино, суратгирӣ, радио, велосипедронӣ, автомобил мусоидат 

мекунанд [75, С. 24]. Шахсе, ки дар давоми фаъолияти кории худ барои 

истироҳату вақтхушӣ вақт ҷудо карда, барои барқарор кардани 

саломатии худ аз намудҳои гуногуни туризми фаъол истифода мебарад, 

нисбати шахсе, ки тули фаъолияти корӣ аз муҳити кору меҳнат берун 

намеояд, саломатии ҷисмонию рӯҳиаш хуб буда, аз ҷиҳати инкишофи 

ҷисмонӣ бештар солимтар менамояд. Миқдори вақти холие, ки 

гузаштагон, падарону бобоҳои мо доштанд, одамони замони муосир дар 

ҳамин миқдор вақти холигӣ бо истифода аз воситаҳои технологияи 

навин имконият доранд то бештар хабарҳоро шунаванд, илмҳои замонро 

омӯзанд, ҷаҳонро бубинад ва дарку эҳосос намоянд. Айни ҳол, вобаста 

ба омилҳои зикргардида, дар баробари ҳосилнокии меҳнат, ҳосилнокии 

фароғат низ рӯз аз рӯз рушду тараққӣ намуда истодааст Ногуфта 

намонад, ки рушди технологияҳои навин, ки дар навбати худ, бо истилоҳ 

«туризми маҷозӣ» [75, С. 174]-ро ба вуҷуд овардаанд, барои пешрафти 

туризми асил ягон фоидае надоранд. 

Дар баробари истироҳат, бозӣ ва вақтхушӣ низ шакли олии 

фароғат мебошанд. Агар барои истироҳати ғайрифаъол шартҳои 

муайяне, ба монанди муҳити ором, мавҷуд набудани ангезандаҳои 

номусоид ва ташвишҳои рӯзмарра лозим бошад, пас вақтхушӣ саъю 

кӯшиш, интизом ва омодагии ташкилии камтарро талаб мекунад. Агар 

ниѐзмандӣ ба истироҳат ба ҳолати ҷисмонию рӯҳӣ вобастагӣ дошта 

бошад, пас метавон гуфт, ки ниѐз ба вақтхушӣ хусусияти иҷтимоӣ, 

психологӣ ва фарҳангӣ дорад. Агар ташкили истироҳат хусусияти 

инфиродӣ дошта бошад, пас ҷолибияти вақтхушиҳо дар он аст, ки онҳо 

дар гурӯҳҳо баргузор карда мешаванд.  

Бояд зикр кард, ки туризми байналхалқӣ ҷиҳати ташкил ва 

таъмини фароғату истироҳат сармоягузориҳоро ба индустрияи бозӣ ва 

вақтхушӣ бештар талаб мекунад. Аммо, дар муқоиса бо намудҳои 

туризми “ғайрифаъол” талабгорон ба намудҳои туризми “фаъол” ва 

варзишӣ ба маротиб зиѐд шуда истодаанд. Намудҳои туризми фаъол 

барои саломатӣ, барқарорнамоии қувваи ҷисмонӣ ва ҳолати равонӣ ва 

ташаккули шахс мусоидат мекунанд. Гуфтан мумкин аст, ки истироҳати 

фаъол дар табиат, дар ташаккули шахсият ва қобилияти зеҳнии инсон 

нақши калон доранд.  

«Туристоне, ки истироҳати фаъолро интихоб менамоянд, асосан 

ҳаракат карданро бо зӯри қувваи ҷисмонӣ ба анҷом мерасонанд. 

Намудҳои истироҳати фаъол: туризми варзишӣ, туризми кӯҳӣ, туризми 

экологӣ, туризми шикорӣ, алпинизм, туризми экстремалӣ, рафтинг 

(варзиши обӣ ва истироҳати фаъол), трекинг (пиёдагардии кӯҳӣ), 

қаиқронӣ ва ғайра ба ҳисоб мераванд» [6-М, С.61]. Аз нуқтаи назари 

иҷтимоӣ-фарҳангӣ, туризми фароғатӣ бо тамоми ҷаззобияташ тайи 

солҳои охир таваҷҷуҳи туристону ҷаҳонгардонро нисбати омӯзиш ва 

дарки фарҳанг, урфу одати миллату халқиятҳои гуногун ва туризми 

«S.S.S.» sea «баҳр», sun «офтоб», sand «қум» бештар ҷалб намуда 

истодааст. 

Дар айни замон, нишон додани танҳо ҷанбаҳои мусбии вақтхушӣ 

ва индустрияи марбут ба он ва ниҳоят самаранокии худи туризми 

фароғатӣ ба ақидаи мо нодуруст аст. Ба ақидаи Н. Геблер: «Фаъолияти 

вақтхушӣ яке аз нерӯҳои пешбарандаи фарҳанги маъмулӣ ва оммавӣ 

мебошад» [201]. Индустрияи фароғатӣ дар бораи тарзи ҳаѐти солим 

усули нави тафаккурро ба вуҷуд меовард. Ин на танҳо ғолибияти 

вақтхушӣ аз болои фарҳанги воло, балки ба пирӯзӣ бар худи ҳаѐт оварда 

мерасонад. Масалан, одам ҳаѐти худро зери хатар монда, ба намудҳои 

туризми экстремалӣ, аз қабили паридан бо парашют, қаиқронӣ 

(каякинг), рафтинг, алпинизм ва ғайра машғул мешавад. Дар сурати 

надоштани малака ва таҷрибаи кофӣ экстремал метавонад ҷароҳати 

вазнин бардорад ва ѐ ҳатто ба марг мувоҷеҳ шавад.  

Бояд ѐдовар шуд, ки мутаасифона, вақтхуширо ба монанди 

истироҳат наметавон аз ҳад зиѐд истифода бурд. Вақтхушӣ дурнамои 

аниқе надорад, бинобар ин, ҳангоми рушд кардан худ ба худ ба итмом 

мерасад. Масалан, мо метавонем ҳар рӯз ба бозии теннис, қимор, футбол 

машғул шавем, аммо аз ин бозиҳо ҷаҳонии маънавии мо рушд 

намекунад. Хулас, ҳангоми фароғат, вақтхушӣ ва машғул шудан ба 

бозиҳои шавқовар ин ба андозаи бештар ба худомӯзӣ ва маърифатнокии 

шахс такя менамояд.  

Туризм ва маорифпарварӣ. Маорифпарварӣ ба маънои васеаш ин 

шинос намудани шахс бо фарҳанг аст. Сафарҳо бо мақсади шиносоӣ бо 

фарҳанги бегона шахсро аз муҳити бевоситаи фарҳанги худаш берун 

месозад. Қайд кардан зарур аст, ки сафарҳои туристӣ дар афзоиши 

моҳияти иҷтимоӣ, қобилияти маънавии шуур, мустаҳкамнамоии ҳофизаи 

шахс нақши муҳим бозӣ мекунанд. Инчунин боиси баланд гардидани 

эҳсоси эстетикии фард мусоидат мекунанд. Аз ин хотир, сатҳи донишу 

маориф дар замири шахс ба вай имконият медиҳанд, ки худро аз сатҳи 

фаъолияти равонию ҷисмонӣ ва шароитҳои ҳаѐти гурӯҳҳои иҷтимоӣ 

боло эҳсос намояд.  

Аслан ҳисси донишпарварии шахс дар асоси арҷ гузоштан ва дарки 

арзишҳои мероси классикӣ ташаккул меѐбад. Ба арзишҳои классикӣ 

омӯзиши илмҳои замон, санъат, фалсафа шомил мешаванд, ки дар 

натиҷаи шинсои бо фарҳангу тамаддуни миллату халқиятҳои дигар ва 

омӯзиши забон ва таърих пайдо мешаванд. Пайдоиш ва рушди туризм аз 

бисѐр ҷиҳат ба маърифатнокии аҳолӣ алоқамандӣ дорад. Алакай аз 

замонҳои қадим инсоният бо ҳар гуна мақсад ба саѐҳату сафарҳо 

мебаромаданд. Дар байни онҳо нафароне буданд, ки бо мақсади 

омӯзиши илмҳои замони хеш ба минтақаҳо ва кишварҳои дигар ба сафар 

мебаромаданд. Онҳо одоб, урфу одат ва расму оини мардумони дигарро 

аз худ намуда, мекӯшиданд, ки бо фарҳанги бегона ҳарчӣ бештар шинос 

шаванд. Бештари экспедитсияҳое, ки дар Шарқи Қадим гузаронида 

мешуданд хусусияти омӯзишӣ, тиҷоратӣ-иқтисодӣ ва ҳарбӣ – стратегӣ, 

илмӣ доштанд.  

«Дар таърихи Чин, дар давраи ҳукумронии Чжанг (асрҳои V-III то 

мелод) туризми динӣ ва омӯзишӣ арзӣ ҳастӣ намуданд. Коҳинону 

ихлосмандони динҳои гуногун, ҷодугарон ва соҳирон бар он бовар 

буданд, ки дар халиҷи Бохайван (баҳри Зард), дар ҷазираҳои Пенлай, 

Фаанчжан ва Инчжоу зоҳидону гӯшанишинон зиндагӣ мекунанд ва онҳо 

дорои хираду заковати бисѐре буда, сирри ҳаѐти ҷовидонаро медонанд. 

Маҳз дар ҳамин давра экспедитсияҳои баҳрӣ барои пайдо кардани ин 

ҷазираҳои аҷиб ташкил карда шуданд» [185; С. 67]. 

Туризми таълимӣ аз даврони империяи Рум маълум буд. Дар байни 

румиҳо чунин анъана буд, ки барои донишҳои замони худро аз бар 

кардан фарзандонашонро ба Афина ѐ ба ҷазираи Родос равон 

мекарданд. Румиҳо ба ин васила ба маърифати юнонӣ ва ба решаҳои 

лотинии он арҷ гузошта, эҳтироми онро ба ҷо меоварданд.  

Нафароне, ки мехостан дониш ва маълумоти олии касбии тиббии 

замони худро аз бар намоянд, ба яке аз мактабҳои тиббии машҳури 

замон дар шаҳри Салернои Италия, ки зери сарпарастии сулолаи 

маҳаллӣ қарор дошт, сафар мекарданд. Дар асри IX дар ин ҷо мактаби 

маъруфи тиббӣ кушода шуда буд ва аввалин муассисаи олии таълимии 

Аврупо ба ҳисоб мерафт. Тибқи ривоятҳо ин мактаб аз ҷониби чор 

табиби сайѐҳ: юнонӣ, яҳудӣ, итолиѐвӣ ва арабе, ки тасодуфан дар як ҷо 

ҷамъ омаданд, ташкил карда шудааст. Дар асрҳои Миѐна мактаби 

тиббии Салерно эътибори калоне дошта, ба ин ҷо нафарони зиѐде барои 

омӯхтани илми тиб ва ѐ барои муолиҷа назди табибони маъруф 

меомаданд. Дар замони ҳукумронии норманҳо мактаб ба авҷи аълои 

рушд расид ва шаҳри Салерно ба шаҳри Ҳипократ табдили ном кард. 

Маҳз дар ҳамин ҷо энсиклопедияи тиббии «Кодекси Салерно»-и Арнолд 

да Вилланова навишта шудааст. Айни замон, ин шаҳри қадимаи Италия 

ба яке аз марказҳои бузурги туристӣ табдил ѐфтааст. Ин шаҳр бо 

қалъаҳову манораҳои таърихӣ, масҷиду осорхонаҳое, ки дар он осори 

таърихӣ ва асарҳои бадеӣ ҳифз карда мешаванд. Манзараҳои зебову 

дилфиреби соҳили баҳр диққати туристонро ҷалб намудааст.  

Дигар донишгоҳе, ки дар байни донишҷӯѐн нуфузу маъруфияти 

бузурге дошт, ин Донишгоҳи Болон ба ҳисоб меравад, ки яке аз 

қадимтарин ва айни ҳол муассисаи амалкунандаи Аврупо ва узви 

ассотсиатсияи донишгоҳҳои «Утрехт Нетворк» мебошад. Дар тули 

мавҷудияташ Донишгоҳи Болонро аксари хатмкунандагонаш 

шӯҳратманд намудаанд. «Хатмкунандагони донишгоҳи мазкур ба ҳайси 

арбобони маъруфи давлатӣ, ҷамъиятӣ, шоирону нависандагон, 

меъморон ва соҳибкорони шинохта шудаанд. Аз таъсисѐбӣ то ба имрӯз 

Донишгоҳи Болон на танҳо дар Италия, балки дар тамоми Аврупои 

Ғарбӣ таъсири бузург расонидааст. Бо шарофати эътибори 

профессорони донишгоҳ шаҳри Болония ҳамчун маркази ҳуқуқи Рим 

ҳисобида мешуд. Одатан чунин мешумориданд, ки қонунҳои Римӣ ва 

ақоидҳои маънавӣ маҳз дар ҳаминҷо навишта мешуд» [153, С. 127-131].  

Ин навъи сафарҳои омӯзишӣ дар миѐни ҷавонони аврупоӣ ба 

ҳукми анъана даромада, онҳо талош мекарданд, ки донишҳои ҳуқуқиро 

бевосита аз устодони донишгоҳи Болон омӯзанд. Хатмкунандагони 

донишгоҳи мазкур баъд аз бозгашт дар кишварҳои худ усул ва 

таълимоти ҳуқуқиро тарғиб мекарданд. Масалан, дар Фаронса, Пиер де 

Блуис, Жак де Ревингӣ, Гийом Дюран, дар Англия Вакариус, Ричард 

Англис, Франсис Аксурсиус, дар Испания, Понт де Ларида; дар Италия 

як гурӯҳи калони легистҳо – тавассути маърӯзаҳо ва навиштаҳои худ 

илме, ки дар Донишгоҳи Болон гирифтаанд, байни ҷомеа паҳн 

менамуданд. Гузашта аз ин, дар баъзе кишварҳои Аврупо аксари 

факултетҳои ҳуқуқшиносӣ бо модели мактаби Болония аз ҷониби 

профессорони он таъсис дода шудаанд [223, С. 93]. 

Туризми фарҳангӣ барои баланд гардидани сатҳи маърифатнокӣ ва 

худомӯзии одамон шароитҳои мусоид фароҳам меоварад. Таърих гувоҳ 

аст, ки дар ҷомеаи инсонӣ халқият ѐ миллате вуҷуд надорад, ки бо номи 

шахсиятҳои маърфу машҳури давру замонҳои гуногун робитае надошта 

бошанд. Дар миѐни мардум аз қадим ақидае ҳаст, ки ҳар як шахс бо ҷойи 

таввалудаш алоқамандии пурасроре дорад. Ин робита дар иртиботи 

падидаҳои зеҳнӣ, маънавӣ ва ҳиссӣ бо муҳити моддии онҳо зоҳир 

мешавад. 

Туризм ва эҷодиѐт. Озодии комил, мавҷудияти пурра, ки танҳо дар 

соҳаҳои фаъолияти фароғатӣ, вақтхушӣ ва маорифпарварӣ оварда 

шудааст, дар фаъолияти эҷодӣ доираи пурра пайдо мекунанд. Эҷодиѐт 

чун дигар соҳаҳо дар омода намудани шахс барои ба муваффақиятҳои 

балантар ноил шудан хидмат мекунад. Метавон гуфт, ки эҷодиѐт дар 

ҳаѐти инсонӣ унсури арзишмандтарин ва ҳамзамон шакли фаъолияти 

фавқуттабиӣ ва аслии ҳастии инсон мебошад. Дар он шахс ҳамчун нерӯи 

табиие, ки дорои қобилиятҳои фавқулода мебошад, баромад мекунад. 

Ташаккулл ѐфтани одам ҳамчун шахсият дар натиҷаи табаддулот ва 

таҳаввулоти ҷамъиятӣ ба амал омада, дорои донишҳое мегардад, ки вай 

аз ин раванд ба даст овардааст. 

Аҳаммияти эҷодии саѐҳат ва туризм барои шахс мухталифанд. 

Навигариҳои объективонае, ки дар натиҷаи саѐҳатҳо ба даст омадаанд, 

нисбат ба туризм бениҳоят бузург аст. Аз замонҳои қадим сайѐҳон ѐ 

ҷаҳонгардон дар рафти сафарҳои худ харитаҳо тартиб медоданд ва ба 

ҷойҳое, ки ташриф меоварданд, онҷоро тавсиф мекарданд, ки имрӯзҳо 

ҳамчун роҳнамо барои сайѐҳон хидмат мекунанд. Нависандаи Юнони 

қадим Паусаниас оид ба сафарҳои худ асаре бо номи «Тавсифи Эллада» 

нашр намудааст, ки дар он ӯ ҳамчун географ амал карда, дар бораи 

заминҳое, ки ташриф овардааст, маълумотҳои зарурӣ навиштааст. Ин 

асар ѐдгории адабии даврони қадим ва мероси бостоншиносӣ ба ҳисоб 

рафта, дар он ҳамаи маълумотҳои таърихӣ, фарҳангӣ ва географӣ дар 

бораи Эллада аз ҷониби муаллиф ҷамъоварӣ шудааст.  

«Туризм дар асл дар натиҷаи саѐҳат ба вуҷуд омадааст, аз ин рӯ, 

туризмро як навъ маҳсули эҷодии саѐҳат низ гуфтан мумкин аст. Ҳар як 

туристе, ки ба макони нав ташриф меорад, манзараҳои онро тамошо 

мекунад ва бо ѐдгориҳои таърихию фарҳангии он ошно мешавад» [7-М, 

388 С.]. Барои ӯ як кашфиѐти инфиродӣ ва дарки воқеияти хоссе ҳаст, ки 

аз тасвирҳо, нақли ҳикояҳо ва ѐ тамошои барномаҳои телевизионию 

сайри маҷозӣ чунин эҳсосотро гирифта наметавонад. 

Ҳангоме ки турист аз хизматрасониҳои омоданамудаи ширкатҳои 

туроператорӣ истифода набурда, ба саѐҳат мебарояд, моҳияти эҷодии 

туризм боз ҳам шавқовар ва ҷолиб мегардад. Чунин сайѐҳон аз 

маҳсулотҳои пешакӣ омоданамудаи ширкатҳои маъруфи туристӣ умуман 

истифода намебаранд. Туристони худфаъол бештар пайроҳаҳоеро 

интихоб мекунанд, ки дар харитаи ширкатҳои туристӣ дохил карда 

нашудаанд. Одатан, чунин пайроҳаҳо аз мавзеъҳое, ки бештар барои 

туристону сайѐҳон ҷолиб аст, дур ҷойгир шудаанд. Дар натиҷаи 

фаъолияти инфиродӣ, яъне истифода накардани маҳсулотҳои туристии 

омоданамудаи ширкатҳои туристӣ ва бе банақшагирии пешакӣ маънои 

онро надорад, ки қонуниятҳо ва мантиқи туризм вайрон карда 

мешаванд. Баръакс, ҳаводорони туризми худфаъол ин қонуниятҳо ва 

мантиқи туризмро эътироф мекунанд. Дар туризми худфаъол ѐ 

инфиродӣ истироҳати фаъол, туризми омӯзишӣ ва дар ниҳоят худи 

эҷодиѐт хусусияти барҷаста пайдо мекунанд. 

Чун дигар шаклҳои фаъолияти туристӣ туризми худфаъол низ 

аҳаммияти иҷтимоӣ дорад. Пеш аз ҳама, туризми худфаъол ба хароҷоти 

иҷтимоии вақти холӣ ва тарзи истироҳати туристон таъсири мусбат 

мерасонад. Мақсади асосӣ дар он аст, ки одатан, самти фаъолияти 

объективии туризми худфаъол, яъне фаъолияте мебошад, ки аз ҷиҳати 

иҷтимоӣ муфид ба ҳисоб меравад. Мисол метавонад фаъолияте бошад, 

ки баҳри омӯзиши кишваршиносӣ равона карда шудааст. Ин шакли 

фаъолият ба шахс, ки ҳамчун турист фаъолият мекунад, имконият 

фароҳам меоварад, то ин ки ӯ табиат, фарҳанг ва таърихи кишварҳои 

дигарро омӯзад. Донишҳои аз худкардаи турист ҳам барои худи ӯ ва ҳам 

барои нафароне, ки бо турист муошират менамоянд, муфид мебошанд. 

Ба ғайр аз туризми худфаъол, боз дигар намудҳои туризм, аз 

қабили туризми корӣ ва конгресс-туризмро, ки хусусияти эҷодӣ доранд, 

метавон тасниф кард. Чунин намудҳои туризм тайи солҳои охир рушди 

назаррас намуда истодаанд ва дар асоси меъѐрҳои эҷоди натиҷаҳои 

навин дорои аҳаммияти иҷтимоӣ мебошанд. Дар фаъолияти 

иштирокчиѐни туризми корӣ ва туризми конгрессӣ унсурҳои фаъолияти 

касбии иштирокчиѐни ин намудҳои туризм мушоҳида карда мешаванд. 

Қайд кардан зарур аст, ки туризм ҳамчун як шакли фаъолияти иҷтимоӣ 

дар заминаи вақти холӣ ва рӯзҳои истироҳатӣ ба роҳ монда мешавад. Аз 

ин рӯ, фаъолияти туристиро бо фаъолияти касбӣ набояд омехта кард ва 

барои дарки амиқи ин масъала равшанӣ меандозем.  

Якум, намудҳои фаъолияти касбӣ, ки иштирокчиѐни онҳо бо 

мақсади корӣ сафар мекунанд на ҳамаашон хусусияти эҷодиро доро 

мебошанд. Дар соҳаҳои истеҳсолоти хоҷагии халқ раванди 

такрористеҳсолӣ, автоматикунонии истеҳсолот ва дар раванди 

истеҳсолот ба роҳ мондани унсурҳои эҷодкорӣ ба таври васеъ ҷорӣ 

карда шудааст. Омилҳои зикр гардида, дар раванди фаъолияти қисми 

зиѐди коргарони соҳаҳои истеҳсолӣ, аз қабили танзимгарон, кормандони 

техникӣ ва дигарон бараъло мушоҳида карда мешавад, ки боиси 

якрангии раванди фаъолияти меҳнатӣ мегардад. Бояд гуфт, ки зарурат 

ба эҷодкорӣ дар фаъолияти кории одамон саросарӣ ва умумибашарӣ 

мебошад; 

Дуюм, нафароне, ки дар касбу корӣ гуногун фаъолият мекунанд 

имконият доранд, ки дар вақти фориғ будан аз фаъолияти корӣ ба 

намудҳои мухталифи эҷодкорӣ машғул шаванд. Дар ин раванд 

фаъолияти эҷодию касбӣ ва махсусгардонидашуда боқи мемонад. Аз ин 

рӯ, дар миѐни туристони кӯҳнавард, алпинистон, дӯстдорони намудҳои 

туризми экстремаллӣ, шиноварӣ бо қаиқ дар дарѐҳои кӯҳӣ ва дигар 

намудҳои туризми фаъол мебошанд, имрӯзҳо намояндагони касбу кори 

гуногун: муҳандисон, табибон, муҳосибҳо, олимон, кишоварзон, 

омӯзгорон ва дигаронро дидан мумкин аст; 

Сеюм, дар вақти омӯзиши фаъолияти эҷодӣ бо истироҳату фароғат 

намояндагони касбу кори гуногун кушиш мекунанд, ки аз фурсати 

муносиб истифода бурда, аз фаъолияти кории худ дур шуда, истироҳат 

кунад. Ҳаминро бояд гуфт, ки фаъолияти эҷодӣ тарафи манфии худро 

низ дорад: он ба қувваи равонии эҷодкор таъсир расонида, ӯро хастаю 

бемадор мекунад. 

Туризм ва мушоҳида. «Мушоҳида як усули фаъолияти маърифатие 

мебошад, ки ҳамчун воситаи муносибат байни шуур ва объект хизмат 

мекунад» [169, С. 45]. Фаъолияти эҷодӣ агар барои инсон имконияти 

исбот кардани ҳастии худ, дигаргун сохтани муҳити атроф ва табиатро 

фароҳам оварад, пас инсон аз таҷриба ва донишҳои аз бар кардаи худ 

натиҷагирӣ ва хулосабарорӣ карда метавонад. Инсон ягонагии худро 

дар олам эҳсос намуда, ҳолати рӯҳиаш тағйир меѐбад. Дар назар чунин 

менамояд, ки ин тарзи фаъолияти тафаккур ғайрифаъол аст [133, С. 106]. 

Мавқеи файласуфи рус Н.А. Бердяев дар дарки шуур хеле ҷолиб 

буда, фаҳмиши анъанавии тафаккурро чунин шарҳ додааст: 

«Мушоҳидакунанда тамошобин аст, на ин ки иштирокчии фаъоли 

драма» [199]. Ӯ дар асарҳои худ бештар мушкилоти муносибати байни 

шуур ва фаъолиятро баррасӣ намудааст.  

Дар тули таърихи мавҷудияти худ инсоният фарҳанги хосси 

муошират ва муколама бо табиатро рушд додааст: Аз нуқтаи назари 

фалсафаи иҷтимоӣ, табиат ҷаҳонест, ки инсонро бевосита иҳота 

намудааст. Яъне инсон дар оғӯши табиати ягона, намудҳои равандҳо ва 

унсурҳои гуногуни қарор дорад. Табиат, чун ҷомеа аз ҷониби инсон 

офарида нашудааст ва нахоҳад шуд, балки мавҷудияти инсон аз рӯйи 

қонуниятҳои худи табиат вобастагӣ дорад. Ин вобастагиро И. Гѐте 

чунин шарҳ додааст: «Дар ҳоле, ки моро табиат иҳота карда, ба оғӯш 

гирифтааст, мо наметавонем, аз он берун шавем ва на ба умқи он дохил 

шавем. Ногаҳон ва ғайричашмдошт моро дар гирдоби рақси худ 

печонида, то дами хаста шуда аз дасташ афтоданамон, моро ҳамроҳӣ 

мекунад» [202]. Мутафаккири олмонӣ И. Гѐте таъқид менамояд, ки 

тамоми одамон дар дохили табиатанд ва он дар ҳар яки мост. Инсон дар 

ҳамаи марҳилаҳои таърихи башарият вобаста аз табиат ва муҳити зист 

аст. Вале ин вобастагӣ мутлақ набуда, балки ба таври диалектикӣ 

тағйирпазир аст [137, С. 349]. 

Чун табиат таърих низ метавонад объекти тафаккур бошад. Инсон 

на танҳо созандаи таърих, ичунин маҳсули он низ мебошад. Пайвандгари 

занҷираи ҳаѐти таърихии инсон аз фаъолияти рӯзмаррара, андешаронӣ, 

ақидаҳо, ғаму шодӣ ва дигар паҳлуҳои раванди ҳаѐтгузаронӣ иборат 

мебошад. Барои дарки амиқи ҳаѐт ва дарки оянда, барои ҳар як шахси 

худшинос донистани таърихи гузаштаи худ зарур аст. Дар аҳди бостон 

давлатҳои Миср, Юнону Бохтар, Чину Ҳиндустон марказҳои фарҳангиву 

мадданӣ буда, гаҳвораи тамаддуни башарият ба ҳисоб мерафтанд, аз 

қадим то ба имрӯз диққати сайѐҳон, ҷаҳонгардон ва туристонро ба худ 

ҷалб менамоянд. 

«Мушоҳидаи табиат ва таърих аксар вақт дар инсон тобишҳои 

муқаддас ва тасаввуфӣ пайдо мекунад, ки вақтҳои охир ҳарчи бештар 

мафҳуми амиқ касб мекунад. Хусусияти хоси муносибатҳои ҷаҳонбинии 

сартосарӣ дар асри ХХ дар он аст, ки сарфи назар аз дастовардҳои илмӣ-

техникӣ, шуури ҷамъиятӣ ба самти тасаввуф, хурофот ва дин майл карда, 

ҳаѐти рӯзмарраи аҳолиро ба як навъ асотир табдил дода истодааст. 

Сабаби ин тағйирѐбии психологияи оммавӣ қисман аз комѐбиҳои 

инқилоби илмӣ-техникӣ реша мегирад, ки хусусияту суръати он аз 

фаҳмиши оммаи аҳолӣ берун монда аст» [185; С. 77-78]. 

Ҳанӯз дар ибтидои асри ХХ аз тамоюли ба ҳам овардани шуур ва 

имон, тасаввуф ва хирадгароӣ ва дар асоси таҷриба як навъ хулосаи аниқ 

бароварданро ҳамчун «идроки шуур» бо объекти омӯзиш қарор дода 

шудааст. Ин раванди фикрӣ маънои имон овардани шахси муосирро 

дошт. Ҳамчунин ин як усули эҷодиѐт дар санъат аст, ки дар миқѐси васеъ 

ғояи амиқи зарурати бартарафнамоии тафаккур ва идроки навро дар бар 

мегирад.  

«Имрӯзҳо Макка, Рим, Ерусалим марказҳои умумиҷаҳонии 

туризми зиѐратӣ дар байни пайравони динҳои ҷаҳонӣ, ба шумор 

мераванд. Ҳамасола ба ин марказҳо зиѐда аз 200 миллион 

зиѐракунандагон ташриф меоранд. Аз инҳо 150 миллион нафар масеҳиѐн, 

20-30 миллион ҳиндуҳо, 40 миллион буддоѐн, 13 миллион нафар 

мусалмонон, сионистҳо ва ғайра мебошанд. Зиѐрадкунандагон ба умеди 

пайдо намудани оромии равонӣ, эҳсоси ҳамбастагии руҳӣ бо Офаридгор 

ва изҳори шукрона ба неъматҳое, ки ҳаѐти онҳоро пурра мегардонад, 

барои зиѐрати ҷойҳои муққадас ба сафарҳо мебароянд» [200]. 

Вобаста ба иқтидори захиравии маконҳои туристӣ ва ҷойҳои 

муқаддаси хусусияти динӣ дошта, ҳудуди мамлакатҳо ва минтақаҳои 

ҷаҳон ба якчанд минтақаҳои хурд ҷудо карда шудааст: 

- Минтақаи Аврупо – бо бартарии дини насронӣ ва пайравони 

бештари дини мазкур; 

- Минтақаи Америкаи Шимолӣ – бо афзалияти дини насронӣ ва 

динҳои қабилаҳои муқимии минтақа; 

- Минтақаи Америкаи Лотинӣ – бо бартарии дини насронӣ ва 

динҳои сунатии мардуми таҳҷоӣ; 

- Минтақаи Африқои Шимолӣ – бо бартарии дини ислом, дар 

байни аҳолии маҳаллӣ, ки пайравӣ ба ин дин доранд; 

- Минтақаи Африқои Ғарбӣ ва Шарқӣ – дар байни аҳолии 

кишварҳои ин минтақа асосан дини ислом ҳукумфармо буда, баъзан 

марказҳои алоҳидаи насронӣ ва динҳои сунатии маҳаллӣ низ мавҷуданд; 

- Минтақаи Осиѐи Ғарбӣ – бо бартарии дини ислом ва марказҳои 

дини насронӣ ва дини яҳудӣ; 

- Минтақаи Осиѐи Ҷанубӣ – дар ин минтақа ҳиндуизм ва буддизм 

мавқеи асосӣ дошта, инчунин, марказҳои динҳои насронӣ, ҷайнизм, 

сикхизм ва ислом мавҷуданд; 

- Минтақаи Осиѐи Ҷанубу Шарқӣ – динҳои ислом, насронӣ ва 

марказҳои буддоӣ бартарӣ доранд; 

- Минтақаи Осиѐи Шарқӣ – динҳои буддоӣ конфутсия, 

марказҳои динҳои ислом ва насронӣ мавҷуданд; 

Аҳолии мамлакатҳои Осиѐи Марказӣ қисми зиѐдашон пайравони 

дини ислом мебошанд. Марказҳои муқаддаси дини ислом, ки 

мусулмонони ҷаҳон, вобаста ба имконоташон барои зиѐрат сафар 

мекунанд.  

Туризм ва иду ҷашнвораҳо. Яке аз унсурҳои муҳимтарини фарҳанги 

инсонӣ, яъне тамоми он чизе, ки одамро инсон мекунанд, ҷашнвораҳо ѐ 

тантанаҳо мебошанд, ки тавассути он шахс метавонад аз мафкураи худ 

монеаҳо, инчунин, дигар намудҳои мушкилотҳои зиндагиро бартараф 

намояд.  

Иду ҷашнвораҳое, ки дар замонҳои қадим ҷашн мегирифтанд, 

одатан ба боварию эътиқоди бутпарастон алоқамандӣ дошт ва баъзан ба 

ҳодисаҳои табиат рост меомаданд. Масалан, дар фаслҳои баҳор ва 

тирамоҳ идҳое буданд, ки оғози кишту кор ва анҷоми ҷаъмоварии 

ҳосилро ҷашн мегирифтанд. Дар байни бисѐр миллату халқиятҳо 

ҳамасола ба ҳаѐти калонсолӣ оғоз намудани ҷавонон, иди кӯдакон ҷашн 

гирифта мешавад. Ҳамчунин, идҳои Наврӯз, Меҳргон ва Сада ҷашнҳои 

миллӣ ба шумор мераванд, ки аҳаммияти онҳо дар рушди туризми 

фарҳангӣ хеле зиѐд аст. «Дар баргузории идҳои зикршуда, аслан 

анъанаҳои миллӣ, дастовардҳо ва бозѐфтҳои таърихӣ ба маъраз гузошта 

мешаванд. Масалан, иди Наврӯз ҳамчун рӯзи баробаршавии шабу рӯз, 

ҳамасола 21 март ҷанш гирифта мешавад» [173; С. 7]. Моҳи сентябри 

соли 2009 иди Наврӯз аз ҷониби ЮНЕСКО ба рӯйхати мероси 

ғайримоддии фарҳангии башарият ворид карда, хусусияти 

байналмилалиро касб намуд.  

Ҷашни Наврӯз бо хусусиятҳои хоси худ яке аз намунаҳои муҳимми 

сайѐҳӣ дар Тоҷикистон ҷиҳати ҷалби таваҷҷуҳи ҷомеаи ҷаҳонӣ ва 

сайѐҳону туристони дохилию хориҷӣ ба мероси бойи таърихию 

фарҳангии миллати тоҷик арзѐбӣ мегардад.  

Меҳргон ва Садда аслан дар фасли тирамоҳ баргузор мешаванд. 

Ҳангоми баргузории ҷашнҳо дастовардҳои марди деҳқон ва дигар 

анъанаҳои ниѐгони миллӣ ҳамчун рамзи эҳтиром ба фарҳангу тамаддуни 

халқи тоҷик пешкаши сайѐҳону меҳмонон гардонида мешавад, ки 

аҳаммияти ҷашнҳои зикршуда ба рушди туризм алоқамандии 

ногусастанӣ доранд.  

Умуман, тоҷикон аз қадим истиқболу ҷашн гирифтани идҳои 

миллиро бо шукуҳу шаҳомати хосса таҷлил менамоянд. Таҷлили чунин 

идҳо ба хотири анъанаҳои таърихии ниѐгони миллӣ ва ҳифзу гиромӣ 

доштани фарҳанги аҷдодӣ мебошад. Илова бар ин, мардуми тоҷик бо 

дарки худшиносии миллӣ ва риояи шариати дини мубини ислом идҳои 

Рамазон ва Қурбонро вобаста ба эътиқоди динӣ мутобиқи тақвим ҷашн 

мегиранд. Агар таҷлили идҳои миллӣ ба хотири эҳѐ ва гиромидошти 

фарҳанг ва тамаддуни аҷдодӣ бошад, таҷлили идҳои динӣ низ баҳри ба 

ҷо овардани оинҳои арзишманди динию мазҳабӣ сурат мегирад. 

Иду ҷашнвораҳои миллӣ ва ѐ динӣ вобаста ба хусусиятҳои 

ҷашнгирӣ дорои унсурҳои ба худ хос мебошанд. Аз ин рӯ, хусусияҳои 

ҷашнгириро ба инобат гирифта унсурҳои зерини иду ҷашнвораҳоро ҷудо 

намудем: 

Унсури аввалини ҷаншгирии иду ҷашвораҳо ин вақти холӣ ва 

фориғ будан аз фаъолияти корӣ, муҳити рӯзмарра ва дигар ташвишҳои 

рӯзгор, ки дар рӯзҳои ид кор кардан ба хотири маблағ ва ѐ анҷом додани 

корҳои хона, рафтори ношоиста ба ҳисоб мерафтанд. Дар ин ҳолат 

метавон идро бо туризм алоқаманд кард, чунки вақте шахс ба саѐҳатҳо 

мебарояд, ӯ бепарвоѐна пул масраф мекунад ва мехоҳад аз ташвишҳои 

ҳаррӯза дур бошад.  

Хусусияти аввалиндараҷаи иду ҷашн, ки бо туризм алоқаманд аст, 

дур намудани шахс аз муҳити муқаррарие, ки маҳдудиятҳо эҷод мекунад 

ва имкони ифодаи амиқи самимият мебошад.  

– Унсурҳои дуюми ҷашнгирии ид ва ҷашнҳо дар заминаи ғояи 

ягона, фарҳанги оммавӣ, маънавиѐти аҳолӣ, мавҷудияти ҳисси 

ҳамбастагиву бародарӣ миѐни иштирокчиѐни он баргузор карда 

мешаванд. Иду ҷашнҳои миллӣ, сиѐсӣ ва рӯйдодӣ, ки ба санаҳои муҳим, 

аз қабили рӯзи Истиқлолияти давлатӣ, иди Ғалаба, Ваҳдати миллӣ, рӯзи 

қабули Конститусияи давлатӣ ва ғайра бахшида шудаанд. Идҳои 

хусусияти динӣ дошта, ба пойдории арзишҳои эътиқодии пайравони 

динҳои гуногун таъсири назаррас мерасонанд. Дар туризми рӯйдодӣ 

туристон ва сайѐҳон барои иштирок кардан ба макони баргузории 

маросиму ҷашвораҳо сафар мекунанд. Чунин сафарҳо ба 

«ҳамдигарфаҳмӣ ва табодули фарҳанги байни миллату халқиятҳо, ки 

неруҳои инсониро тақвият мебахшанд» [93, С. 145] ва онро дар эҳсосотҳо 

ва донишҳо татбиқ мекунанд, мусоидат мекунад. 

– Унсурҳои сеюми иду ҷашнвораҳо зери афкори омма дастгирӣ ва 

тақвият меѐбад. Барои дар сатҳи баланд гузаронидани идҳо аз ҷониби 

ҷомеа фазои идона фароҳам оварда мешавад. Идеология ва мавзуи иду 

ҷашнвораҳо дар ороиши хиѐбону кӯчаҳо ошкор мегардад, дар 

барномаҳои телевизионӣ ва радио ифода ва дар намоишҳои фарҳангӣ ва 

барномаҳои консертӣ маблағи зиѐде сарф мешавад. Аллбата, дар нигоҳ 

доштани анъанаҳои муҳимми миллию сиѐсӣ ва дастоварди фарҳангии 

миллату халқиятҳо гузаронидани иду ҷашнвораҳо аҳаммияти бузурги 

иҷтимоӣ ва фарҳангӣ доранд. 

Аз рӯйи хусусиятҳое, ки ид ба руҳияи инсон таъсир мерасонад, он 

ба эҷодиѐт наздикӣ дорад. Барои омода ва фароҳам овардани фазои 

идона, бисѐриҳо иштирок намуда, қувваю неру, заковат ва завқи бадеӣ 

пайдо мекунанд. Шарҳи возеҳи чунин идҳое, ки баҳри тамошо ва 

иштирок дар онҳо туристони зиѐде ҷамъ меоянд, метавон карнавали 

бразилиягӣ, иду фестивалҳои испанӣ, иди Наврӯзи форсизабонон ва 

дигар идҳоро мисол овард. Чунин идҳо бо ҷаззобияти худ туристону 

сайѐҳони зиѐдеро ҷалб мекунанд. Инчунин, иштироки бархе аз онҳоро ба 

ҳайси мушоҳидачиѐн низ дар ин маросим дидан мумкин аст. Туристон 

ҳам метавонанд дар вақти муайяншудаи баргузории ид ва ѐ ҷашнвораҳо 

барои вақтхушии худ чорабиниҳои идона ташкил кунанд. Фарҳанги 

чорабиниҳои идонаи туристӣ, ҳам идҳои муқаррарӣ барои вақтхушии 

туристон ва ҳам чорабиниҳои оммавии идонаро дар бар мегиранд. Ба 

чунин чашвораҳо метавонем фестивали «Парасту»-ро мисол биѐрем. 

Қобили зикр аст, ки ҳангоми баргузории иду ҷашнвораҳои 

хусусияти динидошта ва идҳои ғайридинӣ, ки дар он теъдоди зиѐди 

туристон иштирок менамоянд ва ин раванд боиси тақвияти ҷаҳонбинии 

онҳо мегардад.  

Объекти туризми рӯйдодӣ идҳои бузурги шаҳрвандӣ мебошад, ки 

дар кишварҳои гуногун дар рӯзҳои муайн ҷашн гирифта мешаванд.  

Туризми рӯйдодӣ, ки туристонро дар идҳои бузург, ба монанди 

идҳои шаҳрвандӣ, ки барои таҷлили онҳо ва шинсоӣ бо фарҳанги 

дигарон дар рӯзҳои муайян бо ҳам ҷамъ меоранд. Идҳои фарҳангие, ки 

хусусияти миллӣ ва ѐ байналмилалӣ доранд ва маросимҳои динӣ, ки дар 

кишварҳои алоҳида таҷлил карда мешаванд туристонро аз гӯшаю 

канори ҷаҳон ба ҳам наздиктар менамоянд. Ҳангоми таҷлили иду 

ҷашнвораҳо ҳаѐти онҳо гуворотар ва аз ҷиҳати иҷтимоӣ пурмазмун 

мегарданд ва ѐ ҳадди аққал аломатҳои иҷтимоиро дар он таҷассум 

менамоянд. Ороиши идонаи туризм, ки мазмуни ғоявӣ надорад, ҳангоми 

истироҳат баҳри хуш гузаронидани вақти туристон мусоидат менамояд. 

Ҳангоми иштирок дар иду ҷашнвораҳо шахс ниѐзмандии амиқеро эҳсос 

мекунад, ки бидуни он зиндагӣ маъно надорад ва истироҳату фароғат 

нотамом боқӣ мемонад. Идҳо ҳамчун унсури муҳимми ҷудонопазири 

фарҳанги туризм мебошанд. 

Ҳамин тариқ, ҳангоми омӯзиши таносуби арзишҳои иҷтимоӣ – 

фарҳангӣ дар туризм ба чунин хулоса омадан мумкин аст, ки онҳо байни 

ҳам алоқамандии зич доранд. Ин робитаро метавон ҳамчун низоми 

намудҳои гуногуни туризм муаррифӣ намуд. 

Туризм ҳамчун институти иҷтимоиву фарҳангӣ аз замони пайдоиш 

то имрӯз мавриди омӯзиш ва таҳқиқотҳои илмӣ қарор гирифтааст. Аз ин 

хотир, дарки мафҳуми туризм дар натиҷаи таҳқиқотҳои илмӣ, омӯзиши 

таҷрибаи туристӣ ва воқеиятҳои ҷомеаи муосир ташаккул ѐфтааст. Ин 

падида дар тули таърих аз «саргардонӣ» ба «сайру гашт» аз он то ба 

«зиѐрат» ва дар ниҳоят аз воқеиятҳои гузашта ва ҳозира, ки марбут ба 

ҳаракати шахсони алоҳида ва гурӯҳҳои иҷтимоӣ, ба соҳаи муайяни 

шакли фаъолият ва «туризм» оварда расонид. Туризм аз ғояи ягонае 

ташаккул ѐфтааст, ки ин ягонагӣ дар унсурҳои ҷудонопазири мавҷудияти 

инсони муосир, фарҳанг ва тамаддуни вай таҷассум мегардад.  

Хулоса, дар айни замон, мазмуни иҷтимоию фарҳангии туризм, 

новобаста аз он ки субеъкти туризм кӣ бошад, хоҳ агенти алоҳидаи 

туристӣ ва хоҳ як ширкати бузурги туристӣ ба таври ошкор ҷолибият ва 

аҳаммияти иқтисодӣ, моддӣ ва молиявӣ пайдо мекунад. Таҷрибаи 

ҷаҳонии туристӣ тибқи меъѐрҳои ҳуқуқи байналмилалӣ, эъломияҳои 

байналмилалӣ ва қонунгузории давлатҳои гуногун амалӣ карда 

мешавад. Ниҳоят, афзалияти иҷтимоию фарҳангии туризм бо амали 

қонуни афзалияти фарҳанг дар рушди иҷтимоӣ муайян карда мешавад. 

БОБИ 2. ПАЙДОИШ, СОХТОР ВА ВАЗИФАҲОИ АСОСИИ 

СОҲАИ ТУРИЗМ ҲАМЧУН ИНСТИТУТИ ИҶТИМОӢ 

§2.1. Сохтори туризм ва таҳаввули он дар шароити имрӯзаи ҳаѐти 

ҷомеаи муосир 

Омӯзиши мафҳуми иҷтимоию фалсафии соҳаҳои ҳаѐти ҷамъиятӣ 

таҳлили омилҳо ва шароитҳои ба вуҷуд омадани онҳо, хусусиятҳои 

инкишофи вижагиҳои сохтори ташкилии онҳоро тақозо менамояд. 

Таҳқиқи ин мушкилотҳо имконият медиҳанд, ки мазмуни соҳаи 

мазкурро амиқ дарк намоем: 

 рушду ташаккули дилхоҳ соҳаҳои ҳаѐти ҷамъиятӣ бо давраи 

мушаххаси таърихӣ вобастагии ногусастанӣ доранд; 

 соҳаи ҳаѐти ҷамъиятӣ ҳамчун омили ташаккул ва инкишофи 

ҷомеаи шаҳрвандӣ ва фарҳанги миллатҳо хизмат намуда, дар раванди 

тараққиѐти худ ба вазъи иҷтимоию иқтисодии ҷаҳон таъсири мусбат 

мерасонад; 

 ҳар як соҳаи ҳаѐти ҷамъиятӣ сохтори воҳидест, ки дар натиҷаи 

робитаи диалектикии байни унсурҳои мухталифи он ба вуҷуд меоянд. 

Ҳар як соҳаи ҳаѐти ҷамъиятӣ, дар навбати худ, як низоми иҷтимоӣ, 

яъне нисбатан мустаъқил буда, хусусият ва аҳаммияти иҷтимоии онҳо 

дар иҷрои вазифаҳои гуногуне, ки аз ҷониби онҳо ифода меѐбад, зоҳир 

мегардад. Ин вазифаҳо имконият медиҳанд, ки соҳаро ҳамчун шакли 

махсуси мавҷудияти ҳаѐти ҷамъиятӣ муайян намоем. Ин далелҳои 

методологӣ барои таҳлили институти иҷтимоии туризм заминаи мусоид 

фароҳам оварда, мақоми соҳавии онро муайян мекунанд. 

Воқеан туризм институти иҷтимоиест, пайдоиш ва ҷараѐни 

инкишофи он бо як қатор сабабҳо муайян карда мешавад. Муҳимтарини 

онҳо тамоюли рушди ҷомеа ва фарҳанг, ки дар раванди ҷаҳонишавӣ 

тамоюлҳои гуногун мегиранд. Пайдоиши робитаҳои иҷтимоию 

фарҳангии антропогенӣ бо густариши марзҳои иҷтимоӣ, табиӣ ва 

фарҳангии мавҷудияти инсон алоқамандӣ дорад, ки худ як навъ «ҷаҳони 

инсонӣ» -ро ба вуҷуд меорад.  

Дар тамоми таърихи мавҷудияти туризм, сайѐҳӣ ва таҷрибаҳои 

туристӣ дар ҷараѐни ин равандҳо нақши калон мебозанд. Дар замони 

муосир туризм ба яке аз неруҳои тавоное табдил ѐфтааст, ки ба ҳаѐти 

моддию маънавии инсон ва эҳѐи фарҳангҳо мусоидат мекунад. Инчунин, 

омили ҳамгироии фарҳангҳо, иҷтимоишавӣ ва рушддиҳандаи фарҳанги 

шахс, худшиносӣ ва инъикоси шахсият баҳогузорӣ мегардад. Айни 

замон, туризм дар ҳолати рушд қарор дошта, талаботи иҷтимоии 

одамонро ба истироҳату фароғат ва саѐҳат қонеъ менамояд. Дар 

баробари афзоиши талабот ба фароғат, ки аҳаммияти хосса дорад, 

ҷанбаҳои таълимӣ, коммуникативӣ ва сармоягузории туризм афзоиш 

ѐфта, ҳавасмандгардонии ба хизматрасониҳои туристӣ торафт 

душвортар мегардад. 

«Туризм падидаи иҷтимоӣ-иқтисодӣ буда, аз ҷиҳати даромадноки 

дар байни соҳаҳои хоҷагии халқи ҷаҳон дар ҷойи сеюм қарор дорад. Ба 

ҳиссаи он дар бозори ҷаҳонӣ тақрибан 6% – маҷмуи маҳсулоти миллии 

ҷаҳон, 7% – сармоягузории ҷаҳон, 11% – хароҷоти истеъмолии ҷаҳонӣ, 

5% – тамоми даромади андозӣ, ҳар 16–ум ҷойи корӣ рост меояд» [119, С. 

36]. Дар ибтидои пайдоиши худ туризм бо саѐҳат алоқамандии зич дошт. 

Дар натиҷаи рушди ҷомеаи инсонӣ соҳаи туризм ба як шакли муккамали 

фаъолияти инсонӣ табдил ѐфт. Туризмро ҳамчун шакли фаъолияти 

иҷтимоӣ сабабгори вусъатѐбии ғояҳои нахустини фалсафӣ, донишҳои 

илмӣ, ташаккулѐбии заминаи ягонаи равонӣ ва тарзи ҳаѐтгузаронии 

ҷомеаи инсонӣ мебошад. Гуфтан ҷоиз аст, ки саѐҳат дар фарҳангҳои 

қадима, дар инкишофи фарҳанги инсонӣ, иқтисодиѐт ва муносибаҳои 

сиѐсӣ таъсир расонидааст. Дар асри II пеш аз милод сайѐҳи чинӣ Чжан 

Сян ба саѐҳат баромада буд, ки метавон ин сафарҳоро «сафарҳои 

дипломатӣ» ном бурд. Ин сафарҳо ба бунѐди Роҳи бузурги абрешим 

замина гузошта, ба рушди тиҷорати байниминтақавӣ ва эҷод намудани 

фазои иқтисодии Авруосиѐ мусоидат намудааст. Инчунин, сафарҳои 

сайѐҳи рус А. Никитинро метавон мисол овард, ки роҳро ба Ҳиндустон 

кушодааст. 

Туризм ҳамчун институти ҳаѐти ҷамъиятӣ дар тули мавҷудияти худ 

чандин марҳилаҳоро паси сар намудааст. Ҳамчун шакли мушаххаси 

фаъолият туризм пас аз ҷанги дуюми ҷаҳонӣ ташаккул ѐфтааст. Тибқи 

таҳлилҳои С.Н. Макаренко ва А.Э. Саак туризмро ба чор марҳилаи 

рушд ҷудо кардан мумкин аст: 

«а) Марҳилаи якум, давраи пеш аз таърихии туризм, ки аз замони 

ташаккули тамаддунҳо то оғози асри XIX дар бар мегирад; 

б) Марҳилаи дуюм, аз ибтидои асри XIX то аввали асри XX, ки 

ҳамчун туризми элитавӣ ѐ баргузида унвон гирифтааст. Дар ин давра 

аввалин корхонаҳои махсусгардонидашудаи истеҳсоли хизматрасониҳои 

туристие, ки маҳсулоти худро ба табақаи ашрофзодагон пешниҳод 

мекарданд, арзи ҳастӣ намуданд; 

в) Марҳилаи сеюм, ба нимаи аввали асри ХХ» [88, С. 51] рост 

омада, ин давраро ҳамчун оғози рушди туризми иҷтимоӣ ва 

оммавишавии он дар ҷаҳон гуфтан ҷоиз аст; 

г) Марҳилаи чорум ва ѐ ибтидои марҳилаи муосири ташаккули 

институти туризм. Аз анҷомѐбии Ҷанги дуюми ҷаҳон, аз замоне, ки 

ҷомеаи ҷаҳонӣ баъд аз анҷоми ҷанг ба истироҳату фароғат бештар ниѐз 

доштанд сар шуда, то ба имрӯз идома дорад. [218]. 

Чунин гурӯҳбандии марҳилаҳои ташаккули институти туризмро мо 

дар асоси рушди омилҳои ҳаѐти ҷамъиятӣ, аз қабили омилҳои техникӣ, 

иқтисодӣ, иҷтимоӣ, сиѐсӣ ва дигар ҷанбаҳо ба роҳ мондем. Инчунин, дар 

табақабандии мазкур заминаи иҷрои вазифаҳои мақсадноки институти 

туризм дар давраҳои гуногуни рушди иҷтимоӣ-фарҳангии ҳаѐти ҷомеа 

низ ба инобат гирифта шудаанд. Бояд зикр намуд, ки дар ҳар як 

марҳилаи рушди ҷомеаи инсонӣ, институти туризм хусусиятҳои хосеро 

ба худ касб кардааст. Чунин хусусиятҳои рушди ин институт дар 

оммавишавии туризм, инкишофи инфрасохтори соҳа ва истеҳсоли молу 

хадамоти туристӣ вобаста мебошанд. Ба чунин марҳилабандии рушди 

туризм метавон розӣ шуд, чунки он аз назарияи усули таърихияту 

мантиқият ба талабот ҷавобгӯ мебошад. Туризм ҳамчун институти 

иҷтимоӣ-фарҳангӣ бевосита ба инкишофи фарҳанги миллат, тағйирѐбии 

системаи арзишҳо, шакли фаъолияти одамон ва муносибатҳои иҷтимоии 

ҷомеа алоқамандӣ дорад.  

Аз оғози инкишофи тамаддуни башарият муҳоҷират ва 

ҷойивазкунии умумиятҳои этникию иҷтимоӣ, ки ҳамчун аввалин сайѐҳҳо 

дониста мешаванд, нақши асосиро бозидааст. Дар таърихи рушди 

ҷомеаи инсонӣ, омилҳои зиѐд, аз ҷумла тағйирѐбии иқлим, офатҳои 

табиӣ, таъқиби аҳолӣ, дастрасӣ пайдо кардан ба сарватҳои табиӣ, 

заминҳои ҳосилхез, чарогоҳҳо, муҳофизат аз душманон ва ғайра ба 

ҷойивазкунии макони зист ва муҳоҷират мусоидат намудаанд. 

«Дар марҳилаи якуми рушди туризм, ки ба давраи пайдоиши 

тамаддуни Юнони қадим ва Рим рост меояд, омилҳои асосии сафар 

тиҷорат, зиѐрати ҷойҳои муққадас, табобат ва азхудкунии донишҳои 

замон ба ҳисоб мерафтанд. Инчунин, дар ин давра сафарҳо бо мақсади 

иштироки бевосита дар бозиҳои варзишӣ ва иштирок ба ҳайси 

тамошобин амалӣ карда мешуданд. Масалан, иштирокчиѐн ва 

тамошобинони бозиҳои варзишии олимпӣ, ки ҷойи баргузориаш 

Олимпи Юнон буд, аз гушаҳои дурдасти Юнон ва дигар манотиқи 

Аврупо ташриф меоварданд. Давомнокии чунин сафарҳо аз якчанд 

ҳафта то якчанд моҳ давом мекард. Ҳатто, чунин ҳолатҳо шудаанд, ки 

гурӯҳи одамон барои расидан то макони таъиншуда дар роҳ зимистонро 

паси сар мекарданд» [77, С. 60]. Ҳар нафаре, ки ба он ҷо ташриф меовард, 

меҳмони Зевс шуморида мешуд. Дар байни меҳмонон вакилони шаҳрҳо, 



89 

шахсони воломақом, мардуми оддӣ ва намояндагони ҷамъияти яҳудиҳо 

низ ҳузур доштанд. Чун анъана, онҳоро бо хӯроки гарм ва ҷойи хоб 

тарафи қабулкунанда таъмин менамуд. «Бахшида ба баргузории бозиҳои 

олимпӣ намоишгоҳҳои калон барпо мешуд ва туристон аз маъбадҳои 

қадима дидан намуда, ривоятҳои гуногуни роҳбаладонро гӯш 

мекарданд. Бозиҳои варзишии олимпӣ 5 рӯз идома меѐфт» [88, С. 47].  

Дар баробари гузаштани ҷомеа ба табақаҳои синфӣ туризм омили 

рушди паҳлуҳои мухталифи ҳаѐти ҷамъиятӣ, аз қабили инкишофи соҳаи 

меҳмоннавозӣ, тарабхонавӣ ва ташкили хатсайрҳо бо мақсадҳои гуногун 

гардид. Ташкили саѐҳатҳо ба Чини қадим, Ҳиндустон, Миср ва ба дигар 

минтақаҳо бо мақсади аз худкунии заминҳои нав ба тариқи лашкаркашӣ 

ва дар баробари ин бо мақсади ором кардани ҳолати руҳӣ алоқаи зич 

доштанд. Қиссаҳои асотирӣ ва ѐдгориҳои хаттии қадимӣ инъикосгари 

талаботи мардуми Дунѐи қадим ба сайру саѐҳат мебошанд, ки дар 

натиҷаи он арзиши муносибатҳои иҷтимоӣ тағйир меѐфтанд. Достонҳои 

библиявӣ дар бораи сафарҳои мардуми яҳудӣ далели гуфтаҳои боло 

мебошанд. Чуноне ки аз қиссаҳои библиявӣ маълум аст, сафарҳои 

мардуми яҳудӣ дар биѐбонҳо чил сол давом кард. Он замоне буд, ки 

нафарони баргузида бо мақсади дарѐфти ҳақиқати мутлақ ба сахтиҳои 

замон тоб оварда, ба ҳаѐти бодиянишинӣ рӯ оварданд. «Мавқеи 

географии Мисру Фаластин на он қадар масоҳати бузургро дар бар 

мегирифт, ки сафари тулонии чилсола анҷом дода шавад. Маҳз ҳамин 

сафари чилсола имконият дод, то ки баҳодиҳии системаи арзишҳои Худ 

ва «Ман» – и шахсро эътироф намояд» [93, С. 121].  

Фарҳанги замони қадим дар рушду ташаккули туризм нақши бориз 

дорад. Дар замони атиқа муборизаи синфӣ (антагонизм) мавқеи хоссае 

дошт. Аз ин рӯ, дилхоҳ шахс имконият дошт, дар намудҳои гуногуни 

фарҳангу санъат, аз қабили ҳунармандӣ, суханварӣ, варзишӣ, намоиши 

театрӣ иштирок намуда, ҳунару маҳорати худро санҷида барояд. Дар 

шаҳрҳои гуногуни Юнон намоишҳои театрикунонидашуда пешкаши 

тамошобинону ҳаводорони санъати театрӣ карда мешуд. Инчунин, дар 

шаҳрҳои бузурги Юнони қадиму Рум туризми табобатию маърифатӣ 

рушд намуда, шабакаи меҳмонхонавии ҳукуматӣ ташаккул ѐфтанд. 

Харитаву дастурамалҳо оид ба туризм тартиб дода шуданд, ки на танҳо 

хатсайрҳо, балки дар он ҷойҳои диққатҷалбкунанда нишон дода шуда 

буданд. Дар асри I то мелод аввалин бюроҳои туристӣ ба вуҷуд омаданд, 

ки сайѐҳонро бо роҳнамо ва маълумономаҳо таъмин мекарданд. Ҳама 

гуна чорабиниҳои фарҳангию фароғатӣ баҳри рушд ва барқарор 

намудани неруи маънавию ҷисмонии инсон равона карда шуда буданд. 

Ин омилҳо нахустин аломатҳои ба вуҷуд омадани инфрасохтори туристӣ 

дар даврони атиқа мебошанд.  

Тибқи ақидаи Арасту: «Ҳуқуқ ба истироҳат яке аз нишонаҳои 

аввалин ва асоситарини мансубияти шахс ба табақае мебошад, ки дар 

ҷомеа дорои қудрат мебошад. Маҳз истироҳат ба шахсоне, ки кирдори 

нек доранду хайрхоҳ ҳастанд, имкониятҳои фарох фароҳам меовард» [24, 

С. 78]. Шахс барои самаранок истифода бурдани истироҳату фароғат дар 

ҳаѐт баъзе чизҳоро бояд аз худ кунад ва баъзе хислатҳоро дар худ тарбия 

намояд. Донишҳо ва таълим дар ҳоле ҳадафнок мегарданд, ки омӯзиш ва 

фаъолияти корӣ мақсаднок истифода гарданд. Истироҳат манбаи ҳузуру 

ҳаловат, вақтхушӣ ва ҳам зиндагии хушбахтонае мебошад, ки шахс 

ҳангоми фориғ будан аз корҳои ҳаррӯза ба он ноил мегарданд. 

Дар фарҳанги асримиѐнагӣ сафарҳо асосан хусусияти динӣ 

доштанд ва бо зиѐрати ҷойҳои муқаддас алоқамандии зич дошт. Дар 

фарҳанги он давра хуш гузаронидани вақт ва ѐ хушҳолӣ кардан гуноҳ 

дониста мешуд. Ба ақидаи динии асри миѐнагӣ шахс дар вақти холӣ бояд 

ба тоату ибодат машғул шавад, на ин ки вақти худро ба хушҳолию 

беҳуда гузаронад. Чунки ғайр аз бо тоату ибодат гузаронидани вақти 

холӣ, дигар шаклҳои фароғату вақтхушӣ сахт мавриди маҳкум қарор 

мегирифтанд. Ба ақидаи онҳо тоату ибодат ва зиѐрати ҷойҳои муқаддас 

ба кас ҳузуру ҳаловат мебахшад. 

Ибтидои замони асрҳои Миѐна бо «муҳоҷирати бузурги халқҳо» 

шуҳрат пайдо карда буд. Инчунин, дар ин замон зиѐрати ҷойҳои 

муқаддас чунон хусусияти оммавӣ касб намуд, ки аз ҷониби 

намояндагони дин мавриди танқид қарор гирифт. Пуштибони 

зиѐраткунандагон дар асрҳои миѐна соҳирону ғайбдонон: Балтазар, 

Мелхиор ва Каспар буданд, ки барои саҷда кардан ба Исои Навзод 

сафарҳо мекарданд. Сафари зиѐраткунандагон ба сарзамини Фаластин 

ҳанӯз аз асрҳои III – IV оғоз гардидааст. Дар даврони ҳукумронии 

император Константин дар Ерусалим як қатор маъбадҳо бунѐд шуданд, 

ки яке аз онҳо маъбади машҳури «Қабри муқаддас» мебошад. Баҳри 

зиѐрати он пайравони дини масеҳӣ аз гушаҳои мухталиф меомаданд. 

Аммо, гуфтан мумкин аст, ки омили ташаккули «хизматрасониҳои 

меҳмонпазироӣ» маҳз ҳамин сафарҳои хусусияти динӣ дошта ба ҳисоб 

мерафтанд.  

Сарфи назар аз таназзули низоми зиѐратҳои хусусияти динидошта 

ва тарғиби дини насронӣ дар Аврупо, сайѐҳони араб дар рушди сайѐҳӣ 

ва кашфиѐтҳои Асрҳои Миѐна бештар саҳми худро гузоштаанд.  

Арабҳое, ки дар нимҷазираи Араб зиндагӣ мекарданд, ҳам ба 

хушкӣ ва ҳам ба уқѐнус роҳи баромад доштанд. Дар асрҳои VI – VII 

мелодӣ арабҳо қисми зиѐди сарзаминҳои минтақаро ишғол намуда 

буданд. Дар шарқ қисмати кӯҳии Эрон ва Туркистон, аз шимоли 

Арабистон то Байнанаҳрайн, кӯҳҳои Арманистон ва қисми Қафқоз, дар 

Шимолу Ғарби Сурия ва Фаластин, дар ғарби нимҷазира бошад, тамоми 

Африқои Шимолӣ таҳти тасаруфи арабҳо қарор доштанд. Арабҳо роҳи 

баҳриро ба воситаи гулугоҳи Гибралтар кашф кардаанд ва ин сабаб шуд, 

ки соли 711 тамоми нимҷазираи Пиринейро забт карданд.  

«Арабҳо дар асри VIII қисмати Шарқӣ, Ғарбӣ ва Ҷанубии соҳилҳои 

баҳри Миѐназамин, тамоми соҳилҳои баҳри Сурх ва халиҷи Форс, 

инчунин, соҳилҳои шимолии баҳри Арабро соҳибӣ мекарданд. Инчунин, 

онҳо дар хушкӣ низ мавқеи худро доштанд. Масалан, роҳҳои 

муҳимтарини заминие, ки Аврупоро бо Осиѐ ва Чин мепайваст, таҳти 

назорати арабҳо қарор доштанд» [88, С. 65].  

Дар рушду ташаккули сайѐҳӣ фарҳанги асримиѐнагӣ нақши бориз 

дорад. Дар ин давра бунѐди шаҳрҳо, роҳҳо, хатсайрҳои тиҷоратии 

баҳрию хушкӣ, низоми муайяни робитаи нақлиѐтӣ ва дигар соҳаҳои 

иҷтимоӣ арзи ҳастӣ намуданд. Инчунин, бо ифтитоҳи аввалин 

донишгоҳҳо, ки омили асосии рушди сафарҳои омӯзишӣ мебошанд. Ин 

равнд боис гардид, ки баъзе аз шаҳрҳои Аврупо аз ҳисоби саѐҳон, 

намояндагони дигар қавму миллатҳо симояшро дигаргун намуд. Дар 

даврони Эҳѐ ҳадафҳо ва арзишҳои фарҳангӣ ба куллӣ тағйир ѐфтанд. 

«Дар раванди ташаккули фарҳанг манфиатҳои шахсӣ, эҷодкорӣ ва 

маърифатии мардум доираи фаъолиятҳои корпоративӣ ва коллективиро 

маҳдуд намуданд. Асосан, дар ин давра саѐҳат кардан хоси 

ашрофзодагон буд ва ангезандаи асосии азхудкунии донишҳои замон ва 

ба даст овардани сарват буданд. Нақши кашфиѐтҳои гeографӣ ва 

мустамликакунонӣ дар густариши фазо ва саѐҳат бениҳоят зиѐд аст. 

Шавқу рағбат ба саѐҳат низ сабаби мустамликагардонии дигар 

сарзаминҳо аз ҷониби истилогарони аврупоӣ гардидааст. Истилогарони 

аврупоӣ маҳалҳои аҳолинишинро харобу ғорат мекарданд ва ҳатто, 

ҳолатҳое шудааст, ки тамоми мардумро нобуд месохтанд» [185, С. 75]. 

Хабари саѐҳатҳои баҳрии Христофор Колумб, Васко да Гамма, Америго 

Веспучӣ ва бисѐри дигар баҳрнавардон дар саросари Аврупо паҳн шуд ва 

ин боис гашт, ки нафарони зиѐд ба саѐҳат кардан ва фоидаи муфт ба даст 

овардан майлу рағбат пайдо карданд. Овозаю қиссаҳо дар бораи 

тиллову нуқра, сангҳои қиматбаҳо ва хушбӯиҳо, дарахтони чуби 

гаронбаҳо ва шаҳрҳои сарватманд дар сарзаминҳои дур боиси сар задани 

«васвасаи тиллоӣ» гашт, ки ҳазорон нафар ба умеди боигарии зиѐд ва 

осон ба даст овардан ба саѐҳати дурудароз мебаромаданд. 

Дар замони муосир, асосан, саѐҳатҳо ва сафарҳои туристӣ бо 

мақсади ошноӣ бо таъриху фарҳанг, тарзи ҳаѐтгузаронӣ, шиносоӣ бо 

урфу одат ва расму оинҳо, инчунин, бо дигар ҷанбаҳои ҳаѐти иҷтимоии 

миллату халқиятҳои гуногун амалӣ карда мешаванд. Дар асри XIX, дар 

заминаи саѐҳатҳо ба ҷойҳои камтаҳқиқшуда ва саргузаштӣ, ташакккул 

ва рушди туризм ба вуқуъ пайваст, ки метавон онро ҳамчун оғози 

фаъолияти як соҳаи нави ҳаѐти ҷамъиятӣ унвон дод. Хусусиятҳои 

фарқкунандаи саѐҳат аз туризми муосир то нимаи асри XIX, дар шакли 

содаи воситаҳои ҳаракат ва нақлиѐт, бе ягон мақсади мушаххас ба 

саѐҳати баромадани сайѐҳ зоҳир мегардид. Инчунин, саѐҳат ҳамчун 

васила ва имконият барои анҷом додани тиҷорат, васеъ намудани 

доираи донишҳои замонавӣ, табобат, зиѐрат ва ғайра баҳогузорӣ 

мегардид ва ин сафарҳо танҳо хоси табақаи доранда буд. Тамоми 

сайѐҳонро як ақида муттаҳид мекард, ки онҳо ақалияте, ки дар ҷомеа 

табақаи соҳибимтиѐз буданд ва аксарияти «одамони одӣ» дар ин асно 

дар канор мемонданд. 

Дар баробари ташаккули сохтори ҷомеаи капиталистӣ соҳаи 

хоҷагидорӣ ва саноатикунонии фарҳанги замони муосир оғоз гардид. Ин 

раванд ба оммавишавии саѐҳат, кушодашавии шабакаҳои роҳҳо, 

воситаҳои ҳамлу нақл, беҳтар шудани вазъи иқтисодию иҷтимоии 

аҳолии ҷаҳон ва мунтазам кам шудани вақти корӣ бо мақсади истироҳат 

оварда расонид. Дар ин марҳила ба бозори хизматрасониҳо ворид 

гаштани аввалин ширкатҳое, ки ба тиҷорати туристӣ машғул мешуданд, 

оғоз шуд.  

Аз нимаи дуюми асри ХIХ, яъне аз марҳилаи дуюми рушди 

институти туризм, саноати истироҳату фароғат доираи васеи истеҳсоли 

молу хадамоти туристиро ба роҳ монда, ба бозори туристӣ пешниҳод 

менамуданд. Инчунин, аз ҳамин давра нахустин оҷонсиҳои туристӣ бо 

маҷмӯи хизматрасониҳо ба бозори туристӣ ва меҳмондорӣ ворид 

гардиданд. Вазифаи онҳо, асосан, аз ташкил намудани сафарҳои туристӣ 

ва пешниҳод намудани маҷмуи хизматрасониҳо ба мизоҷон иборат буд. 

Ибтидои марҳилаи аввалин сафарҳои гурӯҳӣ, ки аз пакети маҷмуи 

хизматрасониҳои туристӣ иборат буд ва бо нархи ягона фурӯхта мешуд, 

аз ҷониби Томас Кук соли 1841 ташкил карда шуд.  

Вобаста ба ин масъала муҳақиқи масъалаи мазкур Л.М. Логинов 

иброз медорад: «Дар давраи ташаккули туризм, пеш аз ҳама, 

меҳмонхонаҳои боҳашамати ба талаботи замон ҷавобгӯ бунѐд шуданд, 

ки ба намояндагони доираи синфи доранда, аъѐну ашрофҳои нав ва 

афсарони олимартаба хизматрасониҳои худро пешниҳод мекарданд. 

Вобаста ба мавсими сол табақаи элита ѐ барои сайру саѐҳат ба 

истироҳагоҳҳои Фаронса ѐ Итолиѐ ва ѐ ба дар осоишгоҳҳои чашмаҳои 

гарми Швейсария ва Олмон истироҳату табобат мекарданд ва барои 

саѐҳатҳои дуру дароз ба Африқои Шимолӣ, Миср ѐ ба Юнон ба сафар 

мебаромаданд» [85, С. 18].  

«Пайдоишавии калимаи «турист» ба охири асри XIX ва ибтидои 

асри XX рост меояд. Турист, шахсест, ки дар вақти холӣ аз муҳити корӣ 

омода аст, ки бо мақсади сафар, сайру гашт ва саѐҳат аз макони зисти 

доимии худ ба муддати муайян, берун мебарояд» [227].  

Қайд кардан зарур аст, ки дар мавриди муайян намудани мафҳуми 

“турист” дар доираи илмҳои ҷомеашносӣ ақидаҳои гуногун мавҷуданд. 

Илман асоснок намудани мафҳуми «турист» дар воқеъ масъалаи мушкил 

мебошад. Мутахассисони соҳа рӯйи ин масъалаи баҳсталаб зиѐда аз 50 

сол аст, ки кор мекунанд, аммо таърифи ягонаи туристро пайдо 

накардаанд. Аввалин таъриф дар бораи мафҳуми «турист», соли 1937 аз 

ҷониби Кумитаи махсуси Лигаи Миллатҳо мавриди баҳс ва пешниҳод 

қарор гирифтааст. Соли 1963 Конфронс аз ҷониби СММ дар шаҳри Рим 

баргузор карда шуд, ки дар он масъалаҳо оид ба туризми байналмилалӣ 

мавриди мубоҳиса қарор гирифт. Дар рафти Конфронс масъалаи 

таснифоти ашхоси сайркунанда, яъне туристон баррасӣ гардид. 

Коршиносони соҳа пешниҳод намуданд, ки дар саноати туристӣ дар 

баробари истифодаи мафҳуми “турист”, инчунин, мафҳумҳои “меҳмон” 

ва “экскурсант” низ мавриди истифода қарор дода шаванд. .  

«Ҳар шахсе, ки ба кишваре, ки дар он зиндагии доимӣ намекунад ва 

бо ҳама гуна сабабҳо, бағайр аз фаъолияти касбӣ, бо мақсади ба даст 

овардани маблағ ташриф меоварад, меҳмон ѐ ташрифкунандаи 

муваққатӣ ҳисобида шавад. Ташрифоварандагони муваққатӣ, аз ҷумла 

ҷаҳонгардон (туристони круиз), ки дар давлати ҳузурдошта ба муҳлати 

камтар аз 24 соат ҳузур меоранд, экскурсантҳо мебошанд» [45, С. 31-32]. 

«Ҳар нафаре, ки муваққатан дар давлати дигар, на камтар аз 24 

соат, бо мақсади истироҳату фароғат, барқарорнамоии саломатӣ, 

таҳсилот, сафарҳои динӣ, варзишӣ, тиҷоратӣ, бо сабабҳои оилавӣ, 

сафарҳои корӣ ва барои иштирок дар конфронсҳо, ҳузур дошта бошад, 

турист мебошад» [45, С. 69]. 

Дар ин конфронс барои муайян намудани мафҳуми «турист» ба 

хулосае омаданд, ки «турист шахсе мебошад, ки ба кишваре ташриф 

меоварад, ки дар он зиндагии доимӣ намекунад, бо мақсади ба даст 

овардани маблағ ба фаъолияти касбӣ машғул намешавад ва дар вақти 

холигии худ бо мақсади табобат, вақтхушӣ, таҳсил, фароғат, зиѐрати 

ҷойҳои муқаддас, варзиш, сафарҳои оилавӣ ва корӣ сафар мекунад» [56]. 

Инчунин, дар Конвенсияи байналмилалӣ оид ба шартнома барои 

саѐҳат (аз соли 1970, моддаи 1,7) омадааст, ки «турист дилхоҳ шахсе 

мебошад, ки бо ташкилкунандаи саѐҳат шартнома бастааст ва арзиши 

онро пардохт намудааст» [33, С. 172-175].  

Соҳаи туризм дар Ҷумҳурии Тоҷикистон дар ҳолати рушду такомул 

қарор дорад. Бояд зикр кард, ки «Тоҷикистон узви комилҳуқуқи 

Созмони Ҷаҳонии Сайѐҳии Созмони Милали Муттаҳид мебошад, ин 

имкон фароҳам меоварад, ки Тоҷикистон бо иншоотҳои таърихию 

фарҳангӣ ва минтақаҳои сайѐҳии худ дар китоби харитаи сайѐҳии ҷаҳон 

ворид гардад ва Ҷумҳурии Тоҷикистонро бо ин ҳама минтақаҳои дороии 

аҳаммияти сайѐҳӣ дошта, кӯҳҳои баланду обҳои мусаффо ва мардуми 

меҳмоннавозу башардӯсташ оламиѐн бишносанд [3-М, С. 99]. «Узвият 

дар ин ташкилот имкон фароҳам меоварад, ки Тоҷикистон бо 

иншоотҳои таърихию фарҳангӣ ва минтақаҳои сайѐҳии худ дар харитаи 

туристии ҷаҳон ворид гардад. Ҷумҳурии Тоҷикистонро бо ин ҳама 

минтақаҳои дороии аҳаммияти сайѐҳидошта, кӯҳҳои баланду обҳои 

мусаффо ва мардуми меҳмоннавозу башардӯсташ имкон дорад то ин ки 

онро оламиѐн бишносанд ва ҳама гуна эҳтиѐҷоти туристони хориҷӣ ва 

дохилиро қонеъ гардонад» [211]. 

Дар ҷомеаи пешрафтаву мутамаддини асри XXI соҳаи туризм яке 

аз соҳаи сердаромади иқтисодӣ, иҷтимоию фарҳангии миллатҳо ва 

давлатҳои ҷаҳон маҳсуб мегардад. Рушд ва таҳкими туризм ва 

ҷаҳонгардӣ бахши муҳимме аз раванди ҷаҳонишавиро дар бар гирифта, 

кишварҳое, ки дар он соҳаи туризм рушди устувор дорад, бешак 

танзимкунандагони корвони ҷаҳонисозӣ мебошанд. «Тибқи 

нишондодҳои сомонаи байналмилалӣ (www.internationalindex.org) 

кишварҳое, ки дар бахши туризм ва ҷаҳонгардӣ ба дастовардҳои бузург 

ноил гаштаанд, аз ҷиҳати иқтисодӣ пешрафта ва мавқеи геополитикӣ ва 

геостратегии онҳо низ бузург аст» [230]. 

Ҷумҳурии Тоҷикистон дар меҳвари рушди муносибатҳои 

минтақавӣ ва байнамилалӣ қарор дорад ва узви комилҳуқуқи ҷомеаи 

ҷаҳонӣ ба ҳисоб меравад. Ҷумҳурии Тоҷикистон дар қатори давлатҳои 

пешрафтаи туристӣ дорои захираҳои ғании туристӣ мебошад. Ҳукумати 

http://www.internationalindex.org/

Ҷумҳурии Тоҷикистон бахши туристӣ ва сайѐҳиро самти афзалиятноки 

иқтисоди мамлакат дониста, омили муҳимми таъсиррасон ба сиѐсати 

иҷтимоӣ, фарҳангӣ, ҳамгироию башардустона дар раванди ҷаҳонишавӣ 

арзѐбӣ намудааст. Рушди соҳаи туризм пули бузургест, ки дар раванди 

ҷаҳонишавӣ фарҳангу маънавиѐт ва ҳунарҳои мардумии миллати 

тоҷикро дар арсаи байналмилалӣ муаррифӣ менамояд. «Ҷумҳурии 

Тоҷикистон давлати дунявӣ, мустақилу ягона» [210] буда, сулҳу оромӣ ва 

амнияту суботи сиѐсии он дар қаламрави минтақаи Осиѐ беназир аст. 

Сулҳу оромӣ ва амнияту субот дар Ҷумҳурии Тоҷикистон заминаи 

мусоид барои ҷалби туристони хориҷӣ ба қаламрави мамлакат буда, 

имкон фароҳам меоварад, ки хориҷиѐн бидуни душворӣ ва мушкилот аз 

кишвари мо дидан кунанд ва бо фарҳангу тамаддун ва анъанаву оини 

бостониву ҳунарҳои мардумии қадимаи он баҳраманд гарданд. 

«Бо мақсади ҷалби бештари туристон ва ширкатҳои туристӣ бо 

дастгирии ҳукумати ҷумҳурӣ ва таваҷҷӯҳи бевоситаи Асосгузори сулҳу 

ваҳдати миллӣ, Пешвои миллат, Президенти Ҷумҳурии Тоҷикистон 

муҳтарам Эмомалӣ Раҳмон чандин санадҳои дахлдор ва барномаҳои 

давлатӣ, аз қабили Қонуни Ҷумҳурии Тоҷикистон “Дар бораи туризм”, 

Қонуни Ҷумҳурии Тоҷикистон “Дар бораи иҷозатномадиҳӣ ба баъзе 

намудҳои фаъолият”, қарори Ҳукумати Ҷумҳурии Тоҷикистон “Дар 

бораи Барномаи рушди туризм дар Тоҷикистон дар давраи солҳои 2015-

2017”, қарори Ҳукумати Ҷумҳурии Тоҷикистон “Дар бораи Консепсияи 

рушди туризм дар Ҷумҳурии Тоҷикистон дар давраи солҳои 2009-2019”, 

Стратегияи рушди сайѐҳӣ дар Ҷумҳурии Тоҷикистон барои давраи то 

соли 2030 қабул гардидаанд» [3-М, С. 97]. 

Бо мақсади рушди соҳаи сайѐҳӣ ва туризм, муаррифии шоистаи 

имкониятҳои сайѐҳии кишвар дар дохил ва арсаи байналмилалӣ, эҳѐ ва 

рушди ҳунарҳои мардумӣ, беҳтар гардидани симои сайѐҳии ватанамон ва 

ҷалби сармоя барои рушди инфрасохтори соҳа, соли 2018 ҳамчун «Соли 

рушди сайѐҳӣ ва ҳунарҳои мардумӣ» [7] эълон гардида буд. Тибқи 

нақшаи чорабиниҳои соли рушди сайѐҳӣ ва ҳунарҳои мардумӣ 

чорабиниҳои сатҳи ҷумҳуриявӣ ва байналмилалӣ гузаронида шуд. «Дар 

натиҷа соли 2018 ба Ҷумҳурии Тоҷикистон 1 миллиону 155 ҳазор 

шаҳрвандони хориҷӣ ворид шуданд, ки нисбат ба соли 2017 2,6 маротба 

зиѐд буда, аз ҳисоби онҳо ба буҷаи давлат 23 млн доллари ИМА даромад 

шуд» [230]. Барои рушди соҳаи сайѐҳӣ корҳои назаррасро анҷом додан 

зарур аст, ки барои ин вақти зиѐд лозим аст, то ин соҳа дар мамлакат ба 

яке аз соҳаҳои афзалятноки иқтисоди миллӣ табдил ѐбад. 

Аз ҷониби Асосгузори сулҳу ваҳдати миллӣ – Пешвои миллат, 

Президенти Ҷумҳурии Тоҷикистон муҳтарам Эмомалӣ Раҳмон эълон 

гардидани соли 2018 «Соли рушди сайѐҳӣ ва ҳунарҳои мардумӣ» [150; С. 

7] ва солҳои 2019-2021 ҳамчун «Солҳои рушди деҳот, сайѐҳӣ ва ҳунарҳои 

мардумӣ» [150, С. 8] худ заминаи бузург дар таҳкими соҳаи сайѐҳӣ дар 

Ҷумҳурии Тоҷикистон мебошад. Дар шароити ҷаҳонишавӣ ва зуҳури 

дигаргуниҳои куллӣ дар вазъи сиѐсию амниятӣ ва иҷтимоию иқтисодии 

ҷаҳон,амнияту оромӣ баѐнгари саодат ва сарбаландии миллати 

соҳибфарҳангу соҳибтамадуни тоҷик мебошад.  

«Соли 2018 75 ширкати нави сайѐҳӣ таъсис ва ба бозори сайѐҳии 

мамлакат ворид шуданд ва дар маҷмуъ теъдоди ширкатҳои сайѐҳӣ ба 145 

адад расид, 247 субъекти хизматрасонии сайѐҳӣ (меҳмонхона, осоишгоҳу 

истироҳатгоҳ, ҳостел, маҷмааҳои сайѐҳӣ) ба сайѐҳони дохиливу хориҷӣ 

хизмат расониданд. Шумораи миѐнаи кормандони субъектҳои 

хизматрасонии сайѐҳӣ 4265 нафарро ташкил дода, шумораи 

меҳмонхонаҳо дар ҷумҳурӣ 297 адад мебошанд, ки аз ин шумора 37 адад 

дар соли 2018 бунѐд шудааст» [230]. 

«Мукаммал гардонидани заминаи меъѐриву ҳуқуқии соҳаи сайѐҳӣ 

ва рушди инфрасохтор дар пайи имтиѐзҳо ва дастгириҳои пешбинӣ 

намуда, ба 75 ширкати сайѐҳӣ иҷозатномаи пешбурди фаъолияти сайѐҳӣ 

дода шуда ва онҳо ба «бозори сайѐҳӣ»-и мамлакат ворид шуданд. Дар 

маҷмуъ шумораи ширкатҳои сайѐҳӣ дар қаламрави кишвар ба 145 адад 

расид, ки онҳо ба меҳмонону сайѐҳони дохиливу хориҷӣ хизматрасонӣ 

намуда истодаанд» [1-М, С. 229]. 

Барои рушди соҳаи сайѐҳӣ, беҳтар намудани сатҳу сифати 

хизматрасонӣ ва бунѐди инфрасохтори муосири сайѐҳӣ аз тарафи 

давлату ҳукумат ва дастгирии бевоситаи Асосгузори сулҳу ваҳдати 

миллӣ – Пешвои миллат, Президенти Ҷумҳурии Тоҷикистон мӯҳтарам 

Эмомалӣ Раҳмон як қатор имтиѐзҳои андозӣ ва гумрукӣ пешниҳод 

шудааст. «Дар ин замина бо қарори Ҳукумати Ҷумҳурии Тоҷикистон аз 

12 апрели соли 2018, №189 лоиҳаи қарори махсус оид воридоти 

таҷҳизоту техника ва масолеҳи сохтмонӣ, ки барои бунѐди иншоотҳои 

сайѐҳӣ, ки аз хориҷи кишвар ворид карда мешаванд, тасдиқ гардид ва 

воридоти он аз боҷҳои гумрукӣ ва пардохт аз андоз аз арзиши 

иловашуда озод карда шудаанд» [12, С. 18]. Бо истифода аз имтиѐзҳои 

фароҳамовардаи Пешвои миллат ҷиҳати воридоти таҷҳизоту техника ва 

масолеҳи сохтмонӣ барои бунѐди иншоотҳои инфрасохтори соҳа 10 

лоиҳа, аз ҷумла бунѐди меҳмонхонаҳо, маҷмуаи сайѐҳӣ, боғҳои фароғатӣ 

ва роҳи танобӣ мавриди татбиқ қарор дода шудаанд. Ҳозир дар 

қаламрави кишвар бо ҷалби сармояи дохилӣ ва хориҷӣ бунѐди иншооти 

хурду бузурги сайѐҳӣ ва туризм, ки ба меъѐрҳои байналмилалӣ ва 

инфрасохтори стандартҳои ҷаҳонӣ ҷавобгӯ мебошанд, дар асоси 

Стратегияи рушди соҳаи сайѐҳӣ ва туризм дар Ҷумҳурии Тоҷикистон 

барои давраи то соли 2030 идома дорад. Айни замон бошад, лоиҳаи 

чорабиниҳои марҳилаи якуми стратегия барои солҳои 2019-2022 бо 

ҷалби сармояи бахши хусусӣ ва шарикони рушд ба анҷом расида, 

марҳилаи дуюми он идома дорад. Бо истифода аз имтиѐзҳои 

пешбинишуда дар шаҳрҳои Исфара, Ҳисор, Душанбе, ноҳияи Данғара, 

инчунин «мавзеи сайѐҳии Сарихосори ноҳияи Балҷувон, ки бо қарори 

Ҳукумати Ҷумҳурии Тоҷикистон (аз 3 ноябри соли 2001 №461) минтақаи 

туризми байналмилалӣ эълон шудааст» [198], сохтмони инфрасохтори 

сайѐҳӣ ва туризм идома дорад . 

Бо назардошти имтиѐзҳои мавҷуда ва фазои мусоиди соҳаи сайѐҳӣ 

ва туризм дар соли 2018 дар кишвар шумораи субъектҳои хизматрасонии 

сайѐҳӣ ва туризм ба 255 адад (меҳмонхонаҳо, осоишгоҳу истироҳатгоҳ, 

ҳостел, маҷмааҳои сайѐҳӣ) расонида шуд. Шумораи меҳмонхонаҳо дар 

ҷумҳурӣ ба 297, аз он ҷумла дар ВМКБ 137 адад, дар вилояти Хатлон 75 

адад, дар вилояти Суғд 8 адад, дар НТМ 25 адад, ки аз ин 37 адад 

меҳмонхонаҳо дар соли 2018 бунѐд шудаанд ва шумораи меҳмонхонаҳои 

дар ҷараѐни сохтмон қарордошта 41 ададро ташкил медиҳанд [230].  

«Дар Паѐми навбатии худ Президенти Ҷумҳурии Тоҷикистон 

муҳтарам Эмомалӣ Раҳмон ба Маҷлиси Олии Ҷумҳурии Тоҷикистон 

қайд намуданд “Соли рушди сайѐҳӣ ва ҳунарҳои мардумӣ соли 2018 ба 

дарки аҳаммияти самтҳои мазкур дар ҳаѐтииқтисодӣ-иҷтимоии мардум 

такони ҷиддие бахшид. Барои расидан ба ҳадафҳои дар пеш гузошта, аз 

ҷумла муаррифии шоистаи иқтидори сайѐҳии кишвар, рушд ва эҳѐи 

ҳунарҳои мардумӣ як сол басада нест”. Аз ин рӯ, Пешвои миллат баҳри 

рушди босуботи ин соҳа, муаррифии иқтидори туристӣ, рушди соҳаи 

сайѐҳӣ ва ташаккули инфрасохтори туристӣ дар ҳама минтақаҳои 

кишвар дар ояндаи назик солҳои 2019-2021-ро “Солҳои рушди деҳот. 

Сайѐҳӣ ва ҳунарҳои мардумӣ” эълон карданд» [1-М, С. 229]. Дар ин 

давра боз ба ҳадафҳое, ки Ҳукумати ҷумҳурӣ ва Пешвои миллат дар 

самти рушди соҳа муайян намудаанд, барои ноилшавӣ ба ин ҳадафҳо як 

қадами устуворе хоҳад буд. 

Бо мақсади ба роҳ мондани ҳамкориҳои мутақобилан судманд бо 

давлатҳои ҳамшарик дар самти рушди сайѐҳӣ дар давраи сипаришуда 

Созишнома оид ба ҳамкорӣ дар соҳаи сайѐҳӣ байни Ҳукумати Ҷумҳурии 

Тоҷикистон ва Ҷумҳуриҳои Узбекистон, Қазоқистон, Озорбойҷон ва 

дигар давлатҳо ба имзо расонида шудаанд. Баҳри муаррифии иқтидори 

сайѐҳии кишвар дар арсаи байналмилалӣ ва ҳамкорӣ дар самти сайѐҳӣ 

лоиҳаи созишномаҳои байнидавлатӣ бо ҷумҳуриҳои Қатар, Ҷопон, 

Исроил, Бразилия, Словения, Федератсияи Русия таҳия шудаанд, ки 

татбиқи амалии ин созишномаҳо дар роҳи табдил ѐфтани Ҷумҳурии 

Тоҷикистон ба кишвари пешқадам дар соҳаи сайѐҳӣ мусоидат хоҳад кард 

[229]. 

Имкониятҳои туристии Тоҷикистон дар шаҳрҳои Пекин, Боку ва 

Брюсел муаррифӣ гардиданд. Имкониятҳои сайѐҳии кишварро дар 

самтҳои сайѐҳиии экологӣ, кӯҳнавардиву шикор, табобативу 

солимгардонӣ ширкатҳои миллии туристӣ муаррифӣ карда истодаанд. 

Инчунин, бо мақсади муаррифии имкониятҳои туристии ҷумҳурӣ дар 

арсаи байналмилалӣ дар ҳама шабакаҳои иҷтимоии интернетӣ маводҳо 

ба воситаи видеороликҳо пешкаши хориҷиѐн гардонида шудааст ва 

ҳамзамон дар назди Кумитаи рушди саѐйҳӣ соли 2018 портали 

итилоотии миллии сайѐҳӣ бо 7 забон таъсис дода шуд, ки ба шабакаи 

Ташкилоти Умумиҷаҳонии Туристӣ пайваст карда шудааст. 

Аҳаммияти муҳимми эълон гардидани солҳои 2019-2021 ҳамчун 

«Солҳои рушди деҳот, сайѐҳӣ ва ҳунарҳои мардумӣ» аз тарафи Пешвои 

миллат, Президенти Ҷумҳурии Тоҷикистон Эмомалӣ Раҳмон, ин, пеш аз 

ҳама, рушди инфрасохтор дар деҳот мебошад, чунки сайѐҳону туристоне, 

ки ба Тоҷикистон ворид мешаванд, онҳо ба маҳалҷойҳо ташриф 

меоранд. Чун дар сатҳи байналмилалӣ муаррифии имкониятҳои сайѐҳии 

кишвар ба роҳ монда шудааст, бояд дар деҳаҳо шароитҳои 

аввалиндараҷа муҳайѐ карда шавад, сатҳу сифати хизматрасониҳо ба 

талабот ҷавобгӯ бошанд ва бо ин роҳ диққати сайѐҳону туристонро ба 

кишвар ҷалб намоянд. Инчунин, эҳѐ ва рушди ҳунарҳои мардумӣ таҳти 

таваҷҷуҳи бевоситаи Пешвои миллат қарор дошта, истеҳсоли маҳсулоти 

ҳунармандӣ дар хонаҳо ва фурӯши он аз 1 январи соли 2018 аз андозҳо 

озод гардиданд, ки ин тадбири хирадмандона ниҳоят муҳим буда, 

метавонад ба зиѐд намудани ҷойҳои нави корӣ ва ҳамзамон барои эҳѐи 

ҳунарҳои мардумӣ мусоидат намояд. Тибқи маълумотҳои омории 

Кумитаи рушди саѐйҳӣ, дар қаламрави кишвар 6805 нафар ҳунармандон 

ва 105 адад нуқтаҳои фуруши армуғон ва маҳсулотҳои ҳунармандӣ ба 

зикр гирифта шудаанд [230]. 

Эълони солҳои 2019-2021 «Солҳои рушди деҳот, сайѐҳӣ ва ҳунарҳои 

мардумӣ» имкон медиҳад, ки дар ин соҳа таҳаввулоти ҷиддие ба миѐн 

омада, ҳама мушкилоти ҷойдоштаи соҳаи туризм бо ҷалби сармояи 

дохиливу хориҷӣ бартараф карда шавад ва Тоҷикистон ба як давлати 

қавиву тавонно дар самти туризм дар минтақаи Осиѐи Марказӣ 

мубаддал гардад. Ба умеди инкишофи Тоҷикистон тамоми бахшҳои 

хоҷагии халқи мамлакат, соҳибкорону донишмандон, ходимони 

давлативу омӯзгорон ва ширкатҳои сайѐҳии кишвар бояд саҳмгузор 

бошанд. 

Котиби генералии Ташкилоти умумиҷаҳонии туристӣ чунин иброз 

медорад: «Ман аз Ҳукумати Ҷумҳурии Тоҷикистон барои ташаббуси 

ниҳоятан муҳим барои тамоми ҷаҳон, ки ба мероси фарогири фарҳангии 

Тоҷикистон таваҷҷуҳи хосса зоҳир намуда, ба рушди бахши туризм, 

махсусан, соҳаи ҳунармандии Тоҷикистон боис мегардад, миннатдорам» 

[4-М, С. 316-325].  

Қобили зикр аст, ки дар замони муосир Ҷумҳурии Тоҷикистон узви 

комилҳуқуқи ҷомеаи ҷаҳон буда, тавсияи созмонҳои бонуфузи 

байналмилалӣ баҳри муаррифии соҳаи туристии кишвар дар арсаи ҷаҳон 

ва баланд гардидани эътимоди сайѐҳону туристон барои сафар ба ватани 

маҳбубамон мусоидати ҳамаҷониба менамояд. Тавре аз таҳлилҳои оморӣ 

бармеояд, дар натиҷаи тадбирҳои андешидаи Ҳукумати мамлакат 

ташрифи сайѐҳону туристони хориҷӣ ба Тоҷикистон рӯз аз рӯз зиѐд 

мегардад.  

Ҳамин тариқ, туризм ба як навъ тарзи зиндагони аҳолии шаҳрҳо ва 

сарватмандон табдил ѐфта, тамоюли тафриқабандии он ба амал омад. 

Дар натиҷаи ташаккули ин соҳаи ҳаѐти ҷамъиятӣ намудҳои мухталифи 

он: аз қабили туризми пиѐдагардӣ, таълимӣ, варзишӣ, экологӣ ва ғайра 

ба вуҷуд омаданд. Дар рушди фарҳанги туризм инқилоби асосиро 

туризми оммавӣ ба миѐн овард. Рушди фаъоли туризми оммавӣ аз 

солҳои 50 асри ХХ оғоз гардидааст. Аз ҳамин давра инҷониб рушди 

туризми муосир ба марҳилаи нав баромад. Аз замони пайдоиш то ба 

имрӯз, зери таъсири омилҳои гуногуни иҷтимоӣ институти туризм 

хусусиятҳои ба худ хосро касб намудааст. Гуфтан мумкин аст, ки 

туризми муосир дорои хусусияти оммавӣ, фаъолнокии иқтисодӣ, 

фарогири фазои фарҳангӣ, такмилдиҳандаи инфрасохтор ва 

муносибатҳо дар байни соҳаҳои истеҳсоли молу хадамот мебошад. 

Хулоса, соҳаи туризм муҳити иҷтимоӣ ва фарҳангӣ мебошад. Дар 

амалияи он раванди худшиносии шахс, инчунин, азхудкунии низоми 

муайяни донишҳо, муносибатҳо, намунаҳои рафтор, меъѐри арзишҳо, 

хусусияти хоси гурӯҳӣ ва дар умум ҷомеа ба амал меояд. Туризм 

бевосита дар ташаккули фард ҳамчун субъекти фаъоли муносибатҳои 

ҷамъиятӣ мусоидат мекунад. Муҳимтарин вазифаи ин соҳаи ҳаѐти 

ҷамъиятӣ иҷтимоикунонии шахс ба ҳисоб меравад. Ин раванд 

иҷтимоикунонии дуюминдараҷа ба шумор меравад, ки он дар соҳаи 

туризм ба итмом намерасад, балки идома меѐбад. Соҳаи туризм ҳамчун 

шакли фаъолият ва соҳаи ҳаѐти ҷамъиятӣ дар раванди ҷаҳонишавӣ ба 

яке аз самтҳои афзалиятнок табдил ѐфта, ба раванди ҳаракат, 

табақабандии иҷтимоии одамон ва, инчунин, ба табодули афкор байни 

фарҳангҳо мубаддал гардидааст. Туризм ҳамчун соҳаи ҳаѐти ҷамъиятӣ 

дар ҳаѐти ҷомеа дар байни соҳаҳои хоҷагии халқи ҷаҳон вазифаҳои 

миѐнаравӣ, рекреатсионӣ ва сарфакоронаву оқилона истифода бурдани 

вақти холӣ ва истироҳатро низ иҷро мекунад. 

§2.2. Туризм ҳамчун соҳаи ҳаѐти ҷамъиятӣ: ҳадаф ва вазифаҳои 

иҷтимоии он 

Таснифоти унсурҳои асосии туризм имкон намедиҳанд, ки ба 

арзишҳои иҷтимоӣ ва ба хусусиятҳои хоси он манфӣ ѐ мусбат баҳогузорӣ 

намоем. Арзиши иҷтимоӣ ва хусусиятҳои хоси туризм ҳангоми таҳлили 

вазифаҳои асосии ин институти ҷамъиятӣ ошкор мегарданд. Мушкилии 

ин вазифаҳо дар он аст, ки туризм ҳамчун як соҳаи ҳаѐти ҷамъиятӣ аз 

дигар соҳаҳо нисбатан бо амалияҳои сершумори туристӣ ва 

бисѐрҷанбавӣ фарқ мекунад. Бинобар сабаби маҳдуд будани доираи 

таҳқиқот, танҳо якчанд вазифаҳои туризмро мавриди таҳлил қарор 

медиҳем. Вазифаҳое, ки мо мавриди таҳлили қарор медиҳем, онҳо 

асосианд ва моҳияти ин соҳаи ҳаѐти ҷамъиятиро инъикос менамоянд. 

Туризм ҳамчун институти иҷтимоӣ-фарҳангӣ мавриди таҳқиқи 

муҳақиқони зиѐд қарор гирифтааст. Масалан, муҳаққиқи масъала В.А. 

Кварталнов ҷанбаҳои иҷтимоию фарҳангии туризмро таҳлил намуда, 

якчанд вазифаҳои мушаххаси онро муайян намудааст: 

 «мутобиқшавӣ ва ҳамгироии аъзоѐни ҷомеа ба «мазмуни 

иҷтимоӣ»-и ҷамъият, ки дар асоси омода намудани онҳо ба тағйиротҳои 

фарҳангӣ, иҷтимоӣ ва иқтисодӣ сурат мегиранд; 

 таъмини ҷанбаҳои рекреатсионии истироҳату фароғат дар асоси 

истифодабарии захираҳои муносибии иҷтимоию фарҳангӣ, ҷалби 

мутахассисони соҳа, инчунин, ба таҳсилоти иловагӣ фаро гирифтани 

онҳо ва ҷалби таваҷҷуҳи туристон ба ҷанбаҳои мушаххаси фарҳангӣ ба 

роҳ монда мешаванд; 

 бартараф намудани камбудиҳо дар сатҳи донишу фарҳанги 

аъзоѐни ҷомеа, инчунин, гирифтани садди роҳи муноқишаҳои эҳтимолӣ, 

яке вазифаҳои асосии туризм мебошанд» [70, С. 118]. 

Дар алоқаманди бо ин масъала муҳаққиқи рус С.Н. Сичанина 

вазифаҳои муштарӣ ва ғайримуштарии туризмро мавриди таҳлил қарод 

дода аст. С.Н. Сичанина вазифаҳои туризмро ба чунин гурӯҳҳо, аз 

қабили «Мулоҳизакорӣ, захираҳои табиӣ, тарҳрезии муҳити 

антропогенӣ, ташкил ва танзими вақти истироҳатӣ, рекреатсионӣ, 

ирфонӣ, иҷтимоӣ, коммуникатсионӣ, инчунин, ба гурӯҳи дигар тартиби 

истифодаи захираҳои табиӣ, идоракунии тағйиротҳои антропогении 

муҳити атроф, рушди инфрасохтори иҷтимоӣ, навоварӣ дар 

хизматрасониҳои стандартӣ, намудҳои нав, татбиқи истеҳсолоти 

иҷтимоӣ, муайян намудани тарзи ҳаѐт, ташаккули низоми иҷтимоӣ-

коммуникатсионӣ ва табодули байнифарҳангӣ»  ҷудо намудааст [196, С. 

20]. 

Дар воқеъ, туризм ҳамчун институти иҷтимоӣ-фарҳангӣ бо бисѐр 

вазифаҳое, ки ба ҳаѐти иҷтимоии ҷомеа ва ташаккули шахсият мусоидат 

мекунад, аз дигар соҳаҳо фарқ мекунад. Дар рафти ҳалли масъалаҳои 

баррасишаванда, кӯшиш менамоем, ки вазифаҳои туризмро ҳамчун 

соҳаи ҳаѐти ҷамъиятӣ муайян намоем.  

Соҳаи туризм соҳаи ҳаѐтӣ буда, чун дигар соҳаҳои иҷтимоӣ дар 

натиҷаи амалисозии он муҳимтарин равандҳо дар ҳаѐти инсон амалӣ 

карда мешаванд. Пеш аз ҳама, иҷтимоишавии инсон, ташаккули фарҳанг 

ва ҳисси баланди худшиносӣ, ки дар ташаккули шахсият нақши муассир 

доранд. 

Иҷтимоишавии шахс ин раванди мураккаб буда, дар робитаи 

мутақобила бо муҳити иҷтимоӣ ба амал меояд. Ин раванд ба 

мукаммалшавии сифатҳои инсонии шахс мусоидат мекунад. Раванди 

иҷтимоишавӣ дар фалсафаи иҷтимоӣ ҳамчун «Ифодакунандаи раванди 

азхудкунии маҷмуи барномаҳои фаъолият ва рафтор, ки хоси ин ѐ он 

анъанаҳои фарҳангӣ ва раванди аз ҷониби шахс азхудкунии донишҳо, 

арзишҳо ва меъѐрҳои онҳо мебошанд» [101, С. 74]. Раванди иҷтимоишавӣ 

имконият медиҳад, ки шахс ба муҳит ѐ гурӯҳи иҷтимоӣ пайваст шавад. 

Иҷтимоишавӣ имкон медиҳад, ки ҷараѐни ташаккули ҳисси худшиносии 

инсон таъсири мусбат расонад. Амалияи туристӣ як навъ раванди 

иҷтимоишавии шахс буда, дорои механизмҳои хоси иҷтимоишавӣ 

мебошад. 

1. Механизми равонӣ дар ҳоле, ки шахс нақшҳои гуногуни 

иҷтимоиро, аз қабили тақлид, муқоисаи худ бо дигарон ва ғайра бозӣ 

менамояд; 

2. Механизми иҷтимоию фарҳангӣ, ки шахс бо нақши муайяни 

иҷтимоӣ, тавассути падидаҳо ва низомҳои гуногуни фарҳангӣ, (забон, 

фарҳанг, санъат, дин ва ғ.) вобаста медонад. 

Фаъолият ва амалияи туристӣ ҳамчун фазои раванди иҷтимоӣ ба 

шахс имконият медиҳанд, ки доираи муайяни донишҳо, дастуру 

низомномаҳои соҳавӣ, навъҳои гуногуни рафтори иҷтимоӣ ва меъѐри 

арзишҳои умуминсониро аз худ намояд. Қайд кардан ба маврид аст, ки 

омилҳои зикр гардида, ба ин ѐ он гурӯҳи иҷтимоӣ ва дар умум ба ҷомеа 

хос мебошанд. Раванди мазкур ба шахс имкон фароҳам меоварад, ки ӯ 

худро ҳамчун “субъекти фаъол дар муносибатҳои ҷамъиятӣ” эҳсос 

намояд ва фаъолияташро мутобиқ ба он ба роҳ монад. Амалияи туристӣ 

оғози раванди иҷтимоишавии шахс набуда, балки дар он раванди мазкур 

идома меѐбад. Туризм ҳамчун соҳаи ҳаѐти ҷамъиятӣ ташаккули шахсро 

тавассути механизмҳои равонӣ, иҷтимоӣ ва фарҳангӣ амалӣ месозад.  

Инчунин, равандҳои мутобиқшавии ӯ ба ҳаѐти иҷтимоӣ, ба даст 

овардани хусусиятҳое, ки аз ҷиҳати иҷтимоӣ ба шуур ва рафтори инсон 

мусоидат мекунанд, идома меѐбанд, ки дар натиҷа муносибати шахсро 

бо ҷомеа ба танзим медароранд. Вазифаи иҷтимоишавии шахс дар 

амалияи соҳаи туризм, ки дорои хусусиятҳои ба худ хос мебошад, аз 

дигар соҳаҳо тавофут дорад. Ин тавофут бо мураккабӣ ва номувофиқии 

туризм аз дигар соҳаҳо бо ду омили муҳим муайн карда мешаванд:  

- Якум, туризм ин истироҳату фароғат ҳангоми фориғ будан аз 

фаъолияти корӣ дар вақти холигӣ ва васеъ намудани фазои озодӣ 

вобаста аст; 

- Дуюм, фаъолияти туризм ба монанди майдонест, ки дар он 

фазои иҷтимоӣ бо фазои фарҳангӣ бо ҳам пайваст гардида, шахс дар 

ҳолати ҳаяҷон қарор мегирад, ки дар ӯ ҳисси дученакӣ ва бисѐрченакӣ ба 

амал меояд.  

Вобаста ба ин масъала Г. Зиммел зикр намудааст, ки ҷаҳонгард 

ҳангоми убури марзҳои иҷтимоӣ ва фарҳангӣ, дар мавриди вайрон 

гаштани «тартиби яклухтии мутлақияти этникӣ» дар ҳолати духелагӣ ва 

номуносиб қарор мегирад. Шахс ҳангоми дар фазои иҷтимоию 

фарҳангии дигар қарор доштан, худро дар ҳолати робитаи диалектикии 

номуносиби «фосила ва наздикӣ, беэътиноӣ ва ҷалб» эҳсос менамояд [61, 

С. 225]. Аз рӯйи таҳлилҳои Г. Зиммел маълум мегардад, ки муносибати 

ғайримутаносиб (асимметрӣ)-и иҷтимоии соҳибмулк, ки ҷаҳонгард ба 

ҳудуди он ворид шудааст, ҳамчун шахси «бегона» қабул карда мешавад. 

А. Шютс ҳам чунин нуқтаи назарро пайгирӣ намуда, зикр 

менамояд, ки ҷаҳонгард «ҳамчун пайвандгари марзи ду фарҳанги ҳаѐти 

гурӯҳҳои гуногун» боқӣ мемонад [182, С. 77-94]. Шахси бегона бо 

мардуми таҳҷоӣ на дар айни замон ва на дар оянда муносибатҳои 

наздики иҷтимоӣ барқарор карда наметавонад. Чунки аҳолии маҳаллӣ 

онро ҳамчун «бегона» қабул намуда, имкон медиҳанд, ки аз таҷрибаҳои 

иҷтимоии онҳо бархӯрдор гардад. «Дигар», ба маънои бегона ва ѐ 

аҷнабӣ, ин нафарест, ки шумо нисбати ӯ ҷазобияти раднопазир эҳсос 

менамоед ва касе ҳаст, ки ба назаратон ӯ нофаҳмо ва пурасрор менамояд 

ва метавонед бо сабру таҳаммул тахайюли зоҳирии ӯро тахмин ва ѐ 

тасаввур кунед. Зеро, агар дар як вақт шахс ҳам худ ва ҳам «дигар» 

бошад, пас имкон дорад ва ҳатто ногузир аст, ки «тарафи дигар», 

инчунин, барои худ симои «дигар»-и худро эҷод намояд [182, С. 94]. 

Чуноне ки иброз намудем, амалияи туристӣ дар ташаккули шахсият ва 

ҳисси худшиносӣ ва, ҳамзамон, аз замири шахс дур кардани эҳсоси 

бегонагӣ ва тақвият бахшидани он мусоидат менамояд. Инчунин, дар 

бартараф намудани монеаҳое, ки дар раванди муносибатҳои иҷтимоӣ 

халал мерасониданд, кумак намояд. 

Механизми иҷтимоию фарҳангии иҷтмоишавии шахс дар соҳаи 

туризм зоҳир мегардад, ки шахс дар муҳити бегона худро ба дигарон 

монанд, тақлид, тафсир, мутобиқати иҷтимоӣ ва рафтори иҷтимоӣ 

менамояд, ки ин хусусиятҳо барои турист хос аст. Ба ҳар ҳол, ҳангоми 

ташриф овардан ба дигар мамлакат, одамон худро бо аҳолии маҳаллӣ ѐ 

гурӯҳҳои иҷтимоӣ мутобиқ мекунанд. Шахс ба меъѐрҳо, муносибатҳо ва 

рафторҳои хосси аҳолии маҳаллӣ шиносоӣ пайдо кунад ва барои он ки 

аз онҳо фарқ накунанд кӯшиш менамоянд, ки ба тарзи либоспӯшӣ, 

суханронӣ ва рафтори онҳо тақлид намоянд. Ҳамин тариқ, 

мусоидатнамоии иҷтимоӣ ба амал меояд, ки «таъсири рафтори баъзе 

одамон сабабгори фаъолияти дигарон мегардад, ки дар натиҷа 

фаъолияти онҳо озодона ва пуршидат пеш меравад» [127, С. 67]. Аммо, 

дар баъзе мавридҳо ихтилофоти нуқтаи назар ва мувофиқати берунӣ бо 

аҳолии маҳаллӣ ба вуҷуд меоянд, ки дар рафтор ва муносибатҳо зоҳир 

мегарданд. 

Мушкилоти иҷтимоишавии шахсро Н. Смелзер таҳлил намуда, се 

омилеро, ки ба натиҷаҳои мусбии ин раванд таъсир мерасонанд, муайян 

намудааст. Омилҳои муайяннамудаи Н. Смелзер умедворӣ, тағйири 

рафтор ва майлу хоҳиши мутобиқшавӣ ба муҳити бегона мебошанд. 

Усулҳои иҷтимоишавии шахс аз арзишмандии вай ба ин ѐ он хислатҳои 

алоҳидаи инсон вобастагӣ дорад, ки дар фарҳангҳои гуногун онҳо 

метавонанд комилан фарқ кунанд [127, С. 67].  

Ҳангоми ба муҳити иҷтимоӣ-фарҳангии бегона ворид гаштан, 

одамон ба муқоисаи намунаҳо ва осори фарҳангии минтақаи ҳузурдошта 

бо намунаҳо ва осоре, ки дар фарҳанги худашон мавҷуд аст, шуруъ 

мекунанд. Баҳодиҳии фарҳанги дигар аз нуқтаи назари этносентризм 

сурат мегирад, чунки инсон ҳамеша фарҳанги худро нисбати фарҳанги 

дигарон авлотар медонад. Чунин андешаи муболиғанок дар хусуси 

ҷойгоҳ ва нақши фарҳанг метавонад ба ксенофобия (аз кал. юнонӣ ксено 

– «бегона», фобия – «тарс»), тарс ва адоват нисбат ба ақида ва урфу 

одати бегона мубаддал гардад.  

Одамон, ки дар анъана, расму оин ва арзишҳои фарҳанги миллии 

худ тарбия ѐфтаанд, ба урфу одат, ба унсурҳои фарҳангӣ ва ҳатто ба 

муносибат ва моширати намояндагони миллату халқиятҳои ғайр бо 

нигоҳи тааҷҷубомез ва баъзан бо нафрат назар мекунанд. Мувофиқи 

ақидаи М.С. Комаров: «Одамон ба арзишҳои фарҳангӣ ва урфу одати 

халқҳои дигар аз нуқтаи назари худ баҳо медиҳанд, бартарии аҳаммияти 

меъѐрҳои фарҳангии худро нисбати дигарон бартарӣ медиҳанд ва дар ин 

маврид зуҳуроти возеҳи этносентризм пайдо мегардад» [74, С. 18]. 

Соҳаи туризм на танҳо дар ташаккул ва дигаргунсозии шахсият, 

балки дар рушди устувори фарҳангу тамаддуни миллату халқиятҳо 

нақши бориз дорад. 

Натиҷа ва мақсади ниҳоии иҷтимоишавӣ, ин ташаккули 

ҷаҳонбинии шахс мебошад ва дар ҳоли ҳозир раванди дигаргуншавии 

муносибатҳои ҷамъиятӣ, низом, робитаҳо ба амал омада истодааст. 

Мусаллам аст, ки ин омилҳо ба шуури шахс таъсир расонида, дарки 

симои аслии муҳитро тағйир медиҳанд. Раванди мазкур, зарурияти 

усулҳои нави дарки оламро ба миѐн оварда, воқеияти ҷараѐни 

ҳодисаҳоро инъикос мекунанд. Хулоса кардан мумкин аст, ки 

дигаргуншавии робитаҳои ҷамъиятӣ ба рушду инкишофи бомайлони 

соҳаҳои ҳаѐти ҷамъиятӣ ва фазои фарҳангӣ таъсир мерасонанд. Ҷараѐни 

ин раванд ба паҳлуҳои гуногуни мавҷудияти шахс, аз ҷумла ба одобу 

рафтор, ба ҷаҳонбинӣ, ба маърифати шахс, ба қобилияти даркнамоӣ, 

тарбияи ахлоқӣ ва муносибатҳои инфиродӣ ва ғайра таъсири мусбат 

мерасонанд. Инчунин, дар ин раванд фарҳанги дарки муҳит низ нақши 

муҳим мебозад. Ҳамаи ин шаклҳои мавҷудияти инсонӣ дар амалияи 

соҳаи туризм бараъло зоҳир мегарданд. Таҷрибаи туристӣ дар воқеъ ба 

ҷаҳонбинии шахс, ба ҳисси худшиносӣ ва ҳолати равонии одам таъсири 

мусбат мерасонад. Инчунин, имконияти фароҳам меорад, ки инсон ба 

муҳити атроф аз нуқтаи назари мусбатгароӣ рафтор ва муҳокимаронӣ 

намояд. Ҳангоми сафарҳои туристӣ донишҳои азхудкарда, барои 

танзими низоми ҷаҳонбинии шахс аҳаммият ва нақши асосиро мебозанд. 

Ин донишҳо хусусияти ҷаҳонбинӣ, мазмун ва устувории онро муайян 

мекунанд. Маҳз туризм ҳамчун соҳаи ҳаѐти ҷамъиятӣ, шакли фаъолият 

ва низоми иҷтимоӣ буда, дар раванди амалияи туристӣ шахс донишҳоро 

дар бораи ҷаҳон ва шиносоиро бо фарҳанги бегона, дар асоси таҷрибаи 

шахсиаш бевосита аз бар намояд. Соҳаи туризм хусусияти дар мазмун ва 

сохтори худ нигоҳ доштани иттилоотро дар бораи гузашта ва ҳифз 

намуданро доро мебошад. Омӯзиш ва шиносоӣ бо гузашта дар шуури 

туристон тасвири рафторҳо ва фаъолияти тафаккуриро ташаккул 

медиҳад. Ин чаҳорчӯба ѐ қолабҳо дар сатҳи шуури муқаррарӣ дорои 

устувории муайян мебошанд, ки ба субъекти иҷтимоӣ имконият медиҳад, 

то таҷрибаи иҷтимоиро аз худ кунад. 

Вазифаи иҷтимоишавии шахс дар соҳаи туризм, аз он ҷиҳат 

мураккаб мегардад, ки барои туристон, яъне истеъмолкунандагони 

маҳсулотҳои туристӣ, баъзе зуҳурот аз қабили хуруфотпарастӣ, гумроҳӣ, 

вобастагии эмперикӣ ва ғайра хос мебошанд. Ин зуҳуроти номатлуб аз 

сатҳи пасти шуури муқаррарии турист гувоҳӣ медиҳанд. 

Шуури инсон падидаи мураккаби психологӣ ва фалсафие мебошад, 

ки қобилияти ҷаззоб намудан, тағйир додан ва то андозае ғалат 

маънидод намудани воқеиятро дорад. Чунин ҳолати равонӣ дар раванди 

иҷтимоишавии шахс ташаккул ѐфта, ба сатҳи ҷаҳонбинӣ, маърифатнокӣ 

ва эҷодкории ӯ вобастагӣ дорад. Чунин ҳолати тағйирѐбии далелҳо дар 

шуури инсон ба он хотир рух медиҳанд, ки шуури муқаррарӣ воқеаҳои 

таърихӣ ва раванди ҳодисаҳои баамаломадаро таҳлили амиқ карда 

наметавонад. Илова бар ин, таҷдиди қисми зиѐди далелҳои азхудшуда, 

ба таҷрибаи ҳаѐтӣ вобастагӣ доранд, ки он дар натиҷаи андухтани 

маълумотҳо дар саѐҳат пайдо шудаанд. 

Иҷтимоишавии шахс ба мутобиқшавии ӯ ба ин ѐ он муҳити табиию 

антропогенӣ ва фазои иҷтимоӣ-фарҳангӣ, ки талаботи муҳим барои 

мавҷудияти инсон аст, вобастагии зич дорад. Ин гуна талаботи инсонро 

туризм ҳамчун соҳаи ҳаѐти ҷамъиятӣ ва фаъолияти иҷтимоӣ ба пуррагӣ 

қонеъ гардонида метавонад. Чунки соҳаи мазкур ҳама падидаҳои ҳаѐти 

ҷамъиятӣ, аз ҷумла таърихи аҳолии кишварҳо, урфу одат, расму оин, 

тарзи ҳаѐтгузаронӣ, тафаккури гурӯҳҳои этникӣ ва ғайраҳоро дар бар 

мегирад. Истироҳату фароғат ба шахс имкон медиҳад, ки фориғ аз 

муҳити корӣ бошад, аз мушкилоти рӯзмарра озод бошад ва барои дарк 

ва гурифтани ахбори даркорӣ омода бошад. Нақши хадамоти 

коммуникативиро дар соҳаи туризм барои ташаккули шахсият дар 

замони муосир омили муҳим арзѐбӣ намудан ба маврид аст. Дар натиҷаи 

аз хадамоти коммуникативӣ самаранок истифода бурдан шахс 

маълумотҳо ва донишҳои лозимаро аз худ мекунад ва ҳам раванди 

мутобиқшавии вай ба гурӯҳ, ҷомеа ва фарҳангҳои гуногун амалӣ 

мешавад. 

Раванди иҷтимоишавӣ дар соҳаи туризм, асосан, ба сифати 

ташаккул ва қонеъгардонии талаботи туристӣ муайян карда мешавад. 

Гуфтан мумкин аст, ки хадамоти туристӣ баҳри қонеъ намудани ниѐзҳои 

физиологӣ, қувваи ҷисмонӣ ва ҳолати руҳии туристон равона карда 

шудааст. Инчунин, туризм ҳамчун шакли фаъолияти иҷтимоӣ ба 

муоширати байнифарҳангӣ, нуфузу мавқеи шахс дар ҷомеа ва ба 

мансубияти шахс ба ҷомеаи муосир бевосита таъсири мусбат мерасонад, 

ки аз омилҳои иҷтимоишавии ӯ ба ҳисоб мераванд. Дар раванди 

таҳлилҳо ва мушоҳидаҳо муайян гардид, ки ба ҷанбаҳои мухталифи 

ҳаѐти иҷтимоии ҷомеа ва ташаккули шахсият институти туризм таъсир 

мерасонад, ки ин аз нигоҳи иҷтимоиѐт мусбат арзѐбӣ мегарданд. 

Ташаккули мусбии тарзи ҳаѐт таввасути субъектҳои касбии ВАО намоиш 

ва таблиғ карда мешавад. Дар ҷомеаи муосир машғул шудан ба 

фаъолияти туристӣ ба яке аз нишонаҳои муваффақият ва доштани 

мақоми иҷтимоии шахсро дар ҷомае инъикос менамояд. Аз ин рӯ, туризм 

ба яке аз шакли фаъолият ва тарзи ҳаѐти бонуфуз табдил ѐфтааст. 

Туризм барои амалӣ кардани талаботи инсон на фақат дар меҳнат ва 

фаъолияти касбӣ, инчунин, дар истироҳату фароғат шароит ва имконият 

фароҳам меоварад. 

Аз охири солҳои 60-уми асри ХХ туризм ҳамчун шакли фаъолияти 

муайян ба бозори молу хадамоти туристӣ ворид гардида, ба фазои 

фарохи дидгоҳи талабот ва ҷалби туристон ба саѐҳат мусоидат намуд. 

Мушоҳида мешавад, ки рушду инкишофи институти туризм намудҳои 

гуногуни хизматрасониҳои махсусгардонидашуда ва пешниҳодҳои хоси 

фаъолияти туристиро пешкаши истеъмолкунандагони хадамоти туристӣ 

намудааст. Ҳавасмандии туристон нисбат ба хизматрасониҳои босифати 

туристӣ ҳар чи бештар ва мураккабтар мегарданд. Талаботи туристон ба 

хизматрасониҳои рекреатсионӣ афзоиш ѐфта, инчунин, талаботи онҳо 

солҳои охир ба ҷанбаҳои таълимӣ, иртиботӣ ва сармоягузорӣ дар ин 

соҳа низ бештар гашта истодааст. Дар ҳолати қонеъ гардидани шахс аз 

хизматрасониҳои туристӣ, ӯ меъѐрҳои рафтор, қоидаҳои ахлоқ ва 

шартҳои ҷамъиятиро аз бар мекунад, ки ба шахсият, инчунин, ба 

намудҳо ва арзишҳои фарҳангӣ инсон таъсири назаррас мерасонад. 

Вазифаи маърифатии соҳаи туризм бо вазифаи иҷтимоишавӣ 

алоқамандии зич доранд. Аз ҳама нуқтаи назари маъмул дар илм оид ба 

ин вазифа чунин аст: вазифаи маърифатӣ, имконият фароҳам овардан ба 

шиносоӣ бо фарҳанги дигар халқу миллатҳо, васеъ намудани доираи 

ҷаҳонбинӣ, ғанигардонии маънавиѐт ва ошкор намудани имкониятҳои 

ботинии инсонро доро мебошад. Дар навбати худ, ба маънавиѐти аҳолии 

дигар кишварҳо тавассути ба роҳ мондани муносибатҳои байнифарҳангӣ 

ба рушди соҳаи фарҳанг мусоидат намуда, робитаҳои байнифарҳангӣ ва 

байнишахсиро ҳамоҳанг менамояд. Раванди маърифаткунонии туристон 

дар ҳолатҳои фавқулодае, ки дар рафти саѐҳатҳо рӯ ба рӯ мешаванд 

фаъол гардида, аз қобилият ва маҳорати худ дар чунин вазъият истифода 

мебаранд. Чунин ҳолатҳо дар аксари намудҳои туризм, ба монанди 

туризми пурмоҷаро, «туризми экологӣ», намудҳои варзишии туризм, 

туризми кӯҳӣ ва ғайра рух медиҳанд ва истифодаи маълумотҳо ва 

донишҳои амалиро дар ҳолатҳои фавқуллода тақозо менамояд.  

«Шароитҳои табиӣ дар минтақаҳои кӯҳӣ бо гуногунӣ ва 

тағйирѐбандагӣ аз дигар минтақаҳо фарқ мекунанд. Дар ин ҷо 

қаторкӯҳҳои аз лиҳози ҷариҳо, шакли барҷастагиҳо ва нишебиҳои 

якхеларо во хурдан ғайри имкон аст. Дар кӯҳҳо мавзее нест, ки табиати 

якхела, ҷойгиршавии якхелаи тарқишҳо, камари кӯҳӣ ва девораҳои 

сангии ба ҳам монанд дошта бошад. Боришот, шамол, пасту баланд 

шудани ҳарорати ҳаво доимо вазъиятро дар кӯҳҳо тағйир медиҳанд. 

Ҳангоме, ки одам ба кӯҳ мебарояд ба ӯ лозим аст, ки қувваи ҷисмонии 

худро мадди назар дошта, бо қувваҳои табиат, ки аз нерӯи ҷисмонии 

инсон зиѐдтар аст дар мубориза бошад. Мисол, алпинистон бо таҷрибаи 

андухтаи худ, муҷаҳаз будан бо таҷҳизоти зарурӣ, маҳорат, доштани 

маълумотҳо ва бо ин ҳама васоити пуриқтидори мубориза ҳатман ба 

қуллаи мурод мерасанд» [2-М, С.156]. Чунки фазои туристӣ барои 

туристон ҳамчун пойгоҳи санҷиши маҳорату таҷрибаи онҳо дар шароити 

«дар ин ҷо ва ҳозир», ба ҳисоб меравад. Барои дарки амиқ ва муфассали 

аризшҳои маърифатии туризм дарки иҷтимоиву фалсафии воситаҳои 

туризм имконияти мусоид фароҳам меоварад. Зеро вазифаи маърифатии 

туризм ба ҷанбаҳои зеҳнии фазои зисти шахсият мусоидат мекунад. 

Чунин ба назар мерасад, ки дар вазъияти ҷаҳони муосир амалияи 

туристӣ шакли беназири мафҳуми шахсиро ба даст овардааст. Он ҳамчун 

ғояи ҳукумронии сулҳ дар ҷаҳон фаҳмида мешавад, ки дар шакли 

ҷаҳонишавӣ ифода гардидааст. Дар замони муосир раванди ҷустуҷуи 

мафҳум ҳамчун ҳолати муайяни сифати шуури инсон ва қобилияти 

фаъолияти он дар шакли амалияи туристӣ, тафаккур ва дониш ифода 

меѐбанд. Аз нуқтаи назари мо, вазифаи маърифатии туризм дар доираи 

як падидае таҷассум меѐбад, ки онро субъекти туризм ба тарзи нав ва дар 

шаклҳои гуногун баррасӣ мекунанд. 

Вазифаи ҳаракати иҷтимоӣ дар замони муосир, бениҳоят муҳим 

арзѐбӣ мегардад. Ба ақидаи П.А. Сорокин: «Ҳаракати иҷтимоӣ ин 

ҷойивазкунии шахс ва ѐ гурӯҳҳои иҷтимоӣ аз як мавқеи иҷтимоӣ ба 

дигар мавқеъ мебошад. Ду намуди ҳаракати иҷтимоиро ҷудо кардан 

мумкин аст: ҳаракати уфуқӣ, ки дар натиҷа шахс ѐ объекти иҷтимоӣ аз як 

сатҳи иҷтимоӣ, аз як гурӯҳи иҷтимоӣ ба дигар гурӯҳ мегузарад, инчунин, 

ҳаракати амудӣ, ки шахс аз як табақаи иҷтимоӣ ба табақаи дигари 

иҷтимоӣ, яъне ба табақаи болоии иҷтимоӣ ва ѐ табақаи поѐнии иҷтимоӣ 

ҳаракат мекунад» [129, С. 373-374].  

Дар ибтидо ҳаракати иҷтимоӣ ҳамчун раванди муҳоҷират 

муарррифӣ гардида буд. Айни замон ин раванд дар ҷомеаи муосир низ 

сурат гирифта истодааст. Вале ин намуди ҳаракати иҷтимоӣ ба амалияи 

туристӣ алоқамандӣ надорад, яъне шахс вобаста ба шароити иқтисодию 

иҷтимоӣ ѐ ба дигар сабабҳо аз як мавқеи иҷтимоӣ ба дигар мавқеъ 

ҳаракат менамояд. Мутаассифона, ин намуди ҳаракат ба он меъѐрҳое, ки 

дар туризм муайян карда шудаанд, мувофиқат намекунад ѐ ин ки шахс бо 

мақсади ба даст овардани фоида ҳаракат мекунад. Чуноне ки зикр 

намудем, ин намуди ҳаракат ба амалияи туристӣ алоқамандӣ надорад, 

чунки дар туризми байналмилалӣ, одатан, ҳаракати муваққатии 

иҷтимоӣ ба назар гирифта мешавад. Бо вуҷуди ин, дар амалияи туристӣ 

раванди табодули тамаддунҳо ба амал меояд, ки ҳамчун ангезанда ба 

ҳамдигарфаҳмии байни халқҳо, гурӯҳҳои иҷтимоӣ ва миѐни шахсони 

алоҳида таъсири мусбат мерасонад.  

Агар ба таърихи ҳаракати иҷтимоӣ назар андозем, маълум 

мегардад, ки дар гузашта одамон бо мақсади сайѐҳӣ сафар мекарданд. 

Одатан, ин сафарҳо бо зиѐрати мавзеъҳои муқаддас, бо мақсади аз худ 

намудани донишҳои замони хеш ва ҷаҳонгардӣ анҷом дода мешуданд. 

Чунин сафарҳо ба ҳаракати иҷтимоӣ таъсири бузург расонида, ҳамзамон 

ба ҳамгироии фарҳанги қавмҳо, халқиятҳо ва миллатҳои мухталиф 

мусоидат менамоянд. Аз замони пайдоиш то ба имрӯз ба рушду 

ташаккули саѐҳатҳо омилҳои зиѐд сабаб гардидаанд. Масалан, метавон 

гуфт, ки аз асрҳои Миѐна оғоз карда, ба тағйирѐбии харитаи сиѐсии 

ҷаҳон ва муҳоҷирати байниқитъавӣ, дар давраи эҳѐ, кашфиѐтҳои бузурги 

географӣ аз ҷониби баҳрнавардону сайѐҳон ва муҳоҷирати аҳолӣ ба 

сарзаминҳои нави азхудкардашуда боис гардидаанд. Бо пайдоиши 

туризм дар ҳаѐти ҷомеа ҳаракати иҷтимоӣ ҳар чи бештар муташаккил ва 

идорашаванда гардид. Ин институт ба рушди иқтисодӣ-иҷтимоии баъзе 

кишварҳо мусоидат намуда, ба воридоти туристони хориҷӣ ба 

қаламрави кишварҳо ҳамчун туризми фаъол таъсир расонид. Дар 

баробари ин, ашхосе, ки аз ҷойи зисти муқимии худ дар ҳудуди кишвар ѐ 

берун аз он бо мақсадҳои гуногун барои қонеъкунонии талаботи худ 

сафарҳо мекунанд боиси содироти маблағ мегарданд. Маблағе, ки аз 

ҷониби туристон дар сафарҳои туристии байналхалқӣ сарф мегарданд, 

дар суратҳисоби мамлакатҳои содиркунандаи туристон ҳамчун маблағи 

пассив ба қайд гирифта, худи туризм ҳамчун туризми ғайрифаъол ба 

ҳисоб меравад.  



116 

Бо ташаккули сохти демократӣ ва тезу тунд шудани раванди 

ҷаҳонишавӣ туризми байналхалқӣ ҳамчун як шакли ҳаракати иҷтимоӣ 

афзоиш ѐфта истодааст. Тибқи маълумотҳои омории Ташкилоти 

Умумиҷаҳонии Туристӣ дар давоми 10 соли охир (2010 – 2020) теъдоди 

сафарҳои туристони хориҷӣ ба мамлакатҳои гуногун ҳамасола аз 4% то 

5% афзоиш меѐбанд. Тибқи нишондодҳои ин ташкилот, шумораи 

туристоне, ки соли 2019 сарҳади давлатии худро убур намуда, ба сарҳади 

давлатии дигар мамлакат ворид гаштаанд 1,5 млрд ва даромад аз ин 

ҳисоб ба буҷаи давлатҳо 1,7 трлн доллари ИМА-ро ташкил намуд [222]. 

Вобаста ба вазъи иҷтимоию иқтисодии аҳолии кишварҳои ҷаҳон, 

ҳаракати иҷтимоие, ки дар туризми байналхалқӣ сурат гирифтааст, 

нобаробар амалӣ мегардад. Масалан, агар шумораи туристоне, ки дар 

соли 1998 ба сафар баромадаанд, ба 625,2 млн нафар бошад, пас ин 

шумора дар соли 2019 ба 1,5 млрд нафар расид, ки ин нишондиҳанда 

нисбати соли 1998 2,4 маротиба зиѐд шудааст. Чуноне ки зикр намудем, 

асосан ҳаракати иҷтимоӣ бо мақсади туризм ба вазъи иқтисодию 

иҷтимоии кишвар ва аҳолии он вобастагӣ дорад. Аз ин рӯ, бештари 

сафарҳо ба кишварҳои минтақаҳои Аврупо 744 млн доллари ИМА 

(Фаронса 89 млн, Испания 84 млн, Италия 65 млн), Амрико 219 млн 

доллари ИМА (ИМА 79млн, Мексика 45 млн), Осиѐи Шарқӣ 362 млн 

(Чин 66 млн, Ҷопон 4 млн, Ҳонконг 39 млн.) [222] рост меоянд.  

Аз маълумоти омории овардашуда маълум аст, ки дар бистсолаи 

аввали асри ХХI шумораи туристоне, ки ба кишварҳои қабулкунанда 

ташриф овардаанд, хеле зиѐд шуда истодаанд. Ин намуди сафарҳо ба 

кушодагии кишварҳо, мубодилаи фарҳангҳо, табақабандии ҷаҳонӣ ва 

ҳаракати иҷтимоӣ мусоидат менамоянд. 

Ҳаракати одамонро дар фазои иҷтимоӣ-фарҳангӣ ташаккул ѐфтани 

мақсадҳои олӣ, нақшаҳо ва тахаюлоти рангин дар соҳаи туризм фаъол 

мегардонад. Аз мушоҳидаҳо ва таҳлилҳо ба хулосае омадан мумкин аст, 

ки «соҳаи туризм ба озмоишгоҳи фарҳангие табдил ѐфтааст, ки дар он 

одамон имконият пайдо карданд, ки бо ҷанбаҳои нави мушаххассозӣ, 

муносибатҳои иҷтимоӣ ва муошират бо табиатро озмоиш намоянд, 

инчунин, малакаҳои муҳимми фарҳангиро дар сохтани қалъаҳо ва 

саѐҳати хаѐлӣ истифода намоянд» [188, С. 65-66]. Дар ин ҷо фазои ҳаѐти 

шахсият махсусан фаъол гардида, ба инсон имконият фароҳам меоварад, 

то ки ба дигар гурӯҳ ва ѐ гурӯҳҳои иҷтимоӣ ворид гардад.  

Вазифаи миѐнаравии туризм имрӯзҳо дар раванди пайвастагии 

фарҳангҳо ва ташаккули шаклҳои гуногуни таърихӣ бараъло мушоҳида 

карда мешавад. Туризм дар мустаҳкам намудани натиҷаи фаъолияти 

иҷтимоӣ, ғанӣ гардонидани фарҳанги шахсият, ҳифз намудан ва ба 

низом даровардани иттилоот аз ҷониби турист зоҳир мегардад. 

Фаъолият ва амалияи туристие, ки хусусиятҳои байналмилалиро доро 

мебошанд дар мувофиқа бо тартиботи иҷтимоии ҷомеаи шаҳрвандӣ ва 

аз нуқтаи назари ягонагии гендерӣ фаъолият мекунанд. Туризми оммавӣ 

маҳсули ҷомеаи истеъмолкунандагон мебошад. Тавассути нашри 

мушаххаси идеяҳо ва ашѐҳо ба мафҳуми ҳамоҳангӣ ва рушди соҳа 

таъсири мусбат мерасонад. Туризм ҳамчун соҳаи ҷавони иҷтимоӣ ва бо 

решаҳои амиқи асили таърихидошта, қобилият дорад ташаккули 

минбаъдаи фаъолияти туристиро таъмин намояд ва ҳамчун омили 

ҳифзкунандаи намудҳо ва шаклҳои гуногуни арзишҳои иҷтимоию 

фарҳангӣ бошад.  

Зери таъсири раванди ҷаҳонишавӣ соҳаҳои гуногун, бахусус соҳаи 

туризм ҳарчӣ бештар фазои фарохро касб намуда истодааст. Инчунин, 

аҳаммиятнокии истироҳату фароғат ба вазъи иҷтимоӣ ва саломатии 

аҳолии ҷомеаи муосир дар ҳоли афзоиш қарор дорад. Аз ин рӯ, гуфтан 

ба маврид аст, ки хадамотҳои пешниҳоднамудаи соҳаи туризм барои 

шавқовар ва хотирмон гузаронидани вақти холӣ ва давраи истироҳат, 

барои рушду инкишофи вазъи иҷтимоии ҷомеа ва шахс пешбинӣ карда 

шудааст. 

Самти фаъолияти намудҳои туризм, аз қабили туризми фарҳангӣ, 

туризми таълимӣ ва дигар намудҳои туризми иҷтимоӣ, ғанигардонии 

шуур ва мафкураи шахсият мебошанд, ки субъекти асосии онҳо ҷавонон 

мебошанд. Фаъолияти ин намудҳо дар ҷомеаи муосир, ҳамчун омили 

муҳимми иҷтимоикунонии шахс ва механизми асосии фарҳангсозӣ 

аҳаммияти иҷтимоӣ ва фарҳангӣ доранд. Аз ҷониби мақомотҳои 

дахлдори давлатӣ танзим намудани раванди таълиму тарбияи наврасону 

ҷавонон бо усулҳои самараноки истироҳат ва фароғат нақш ва 

аҳаммияти назаррас доранд. Танзими давлатӣ ба дараҷаи рушди ин 

намудҳои туризм таъсири мусбат мерасонад. Намунаи мушобеҳи 

анъанаҳои туризми ҷавонон дар даврони Шуравӣ ба ҷавонон 

имкониятҳои мусоидро фароҳам меовард. Дар ин давра таваҷҷуҳи 

ҷавонон бештар ба тарбияи ҷисми солиму тавонно ва ҳисси ватандӯстӣ 

нигаронида шуда буд. Ба онҳо имкониятҳо фароҳам оварда мешуд, ки 

дар доираи лоиҳаҳои давлатӣ ва ҳам дар фазои иҷтимоию таърихӣ дар 

шахсияти худ худшиносии худ ва мавқеи иҷтимоии худро дар ҷомеа 

пайдо намоянд. 

Дар қатори вазифаҳои иҷтимоиву фарҳангии туризм, вазифаи 

рекреатсионии он низ аҳаммияти назаррас дорад. Самти фаъолияти 

рекреатсионии туризм ба табобат ва барқарорнамоии саломатии 

ҷисмонӣ ва ҳолати равонии одамон, дар асоси истифодаи унсурҳои 

табиӣ ва объектҳои махсусгардонидашудаи инфрасохтори туристӣ, 

равона гардидааст. Аз ин рӯ, вазифаи рекреатсионии туризм дар 

барқарорнамоии фаъолияти корӣ, солимгардонии қувваи ҷисмонӣ ва 

беҳтар кардани вазъияти руҳию равонии нафароне, ки ба 

хизматрасониҳои рекреатсионӣ ниѐз доранд, нақши калон дорад. 

Барои расидан ба натиҷаи дилхоҳ инсон марҳилаҳои пайдарпаии 

рекреатсиониро мегузаронад, ки ба се марҳила ҷудо карда шудааст: 

1. Марҳилаи аввал “низом”, яъне бояд хусусият ва навъи талаботи 

рекреатсионӣ, вақт, макон ва шакли истироҳатро муайян намояд; 

2. Марҳилаи дуюм “ҳолат”, дар ин марҳила шароит ва фаъолияти 

объектҳои махсусгардонидашудаи рекреатсионӣ, мавзеъҳои табииро 

интихоб мекунад; 

3. Марҳилаи сеюм “натиҷагирӣ” мебошад, ки шахс пас аз муҳлати 

будубош, оид ба самаранокии хизматрасониҳои рекреатсионӣ, лаҳзаҳои 

хотирмон ва таасуротҳои худро натиҷагирӣ мекунад; 

Инчунин, дар ин раванд ҷанбаҳои гуногуни вазифаи рекреатсионии 

туризм низ мушоҳида карда мешаванд, ки онҳоро чунин тавсиф кардан 

мумкин аст: 

Нахуст, вазифаи аввалиндараҷаи рекреатсионии туризм аз он 

иборат аст, ки дар солимгардонии бадан, барқарор намудани қувваи 

ҷисмонӣ ва вазъи руҳию равонии инсон нақши бориз дорад. Инчунин, 

дар бартарафнамоии хастагии инсон, ки дар раванди фаъолияти корию 

меҳнатӣ ба вазъи ҷисмонию руҳии вай таъсири мусби мерасонад. Туризм 

ҳамчун омили рушди иҷтимоӣ – иқтисодӣ барои қонеъ гардонидани 

талаботи истеъмолкунандагони хизматрасониҳои туристӣ шароити 

заруриро фароҳам меоварад. Инфрасохтори мукаммали санаторию 

осоишгоҳӣ, маҷмуаҳои туризми варзишӣ ва истироҳатию беҳдоштие, ки 

ба туристон пешниҳод карда мешаванд, бояд ба талаботи муосир 

ҷавобгӯ бошанд.  

Ҷанбаи дигари вазифаи рекреатсионии туризм сафарҳои туристие, 

ки бо мақсади фароғат, дилхушӣ ва хуш гузаронидан вақти холӣ 

мебошад. Асосан, чунин сафарҳо бо мақсади тамошои ландшафтҳои 

нотакрори табиӣ, дарку шиносоӣ бо захираҳои туристии антропогениву 

табиӣ ва иштирок намудан дар чорабиниҳои фарҳангӣ-фароғатӣ.  

Зикр кардан зарур аст, ки дар замони муосир вазифаи 

рекреатсионӣ нисбат ба дигар вазифаҳои туризм мавқеи муҳимтарро дар 

таҷрибаи туристӣ касб намуда истодааст. Тасаввуроти истироҳати 

хушсифат аз тасаввуроти сафарҳои туристӣ ҷудонашаванда мегардад. 

Масъалаҳои муд, завқ, мақом ва нуфуз ба интихоби самтҳои 

афзалиятноки соҳа таъсир мерасонанд ва соҳаи туризм бошад, дар 

навбати худ ба ин ҷанбаҳо мусоидат намуда, шаклҳои муайяни 

иҷтимоиро фаъолона ташаккул дода, барои рушди он ҳамаҷониба 

мусоидат менамояд.  

Вазифаҳои рекреатсионии туризм тавассути таблиғи 

хизматрасониҳои рекреатсионӣ ва таҳияи барномаҳои туристӣ амалӣ 

карда мешаванд. Асоси фаъолияти таблиғотӣ ва хизматрасониҳои 

туристиро истеъмолот ташкил медиҳад. Дар ҷараѐни сафарҳои туристӣ 

турист кӯшиш менамояд, ки дар бораи объектҳои туристӣ маълумоти 

заруриро ба даст биѐрад. Бешубҳа, қисми бештари маълумотҳо аз 

ҷониби ташкилкунандагони барномаҳои фарҳангӣ-фароғатӣ ва туристӣ 

дар шакли муфассал таҳия шуда, ба туристон пешкаш карда мешаванд. 

Бесабаб нест, ки қаноатмандии туристе, ки аз маконҳои туристӣ дидан 

карда ва аз хидмату маҳсулотҳои туристӣ баҳравард гардидааст, бо 

сифати онҳо, ки дар феҳристӣ таблиғотӣ нашр шудааст, муқоиса карда 

мешавад.  

Дар тули мавҷудияти туризм аҳаммияти ҷанбаҳои иҷтимоӣ, 

иқтисодӣ ва фарҳангии онро ба назар гирифта, ба он мақоми соҳавиро 

додаанд. Соҳаи туризм ҳамчун соҳаи ҳаѐти ҷамъиятӣ буда, ба ҷанбаҳои 

иҷтимоӣ, фарҳангӣ, иқтисодии ҷомеа таъсири мусбат мерасонад. Аз ин 

хотир, ҷомеаи инсонӣ набояд ҳамчун ба соҳаи дуюмдараҷа муносибат 

кунад.  

Асоси соҳаҳои хоҷагии халқи ҷаҳонро фаъолияти кории одамон 

ташкил мекунанд, ки дар маҷмуъ як низоми босуботи инкишофѐбандаи 

ҳаѐти ҷамъиятӣ мебошанд. Самти фаъолияти кории одамон, асосан, 

барои қаноатманд намудани ниѐзмандӣ, ҳамгироии робитаҳои муайяни 

иҷтимоӣ, инчунин барои ба роҳ мондани муносибатҳои соҳавӣ ва 

ташкили унсурҳои сохтори махсус нигаронида шудааст. Пойдорӣ ва 

самаранокии соҳаҳои ҳаѐти ҷамъиятӣ ба ҳадафҳои ягона, самти 

фаъолият, баробарии манфиатҳои коллектививу шахсӣ, имкониятҳо 

барои дар амал татбиқ кардани фаъолият ва ғ. вобастагии калон доранд. 

Дар соҳаҳои ҳаѐти ҷамъиятӣ раванди истеҳсолоти молу маҳсулот ва 

хизматрасониҳо, такрористеҳсолии ҷамъиятӣ, робитаҳои соҳавӣ ва ғ. 

амалӣ карда мешаванд. Дар ин раванд ҳамчун унсурҳои асосии дилхоҳ 

соҳа фаъолияти меҳнатӣ, эҳитѐҷот, истеҳсолкунандаи молу 

хизматрасониҳо ва истеъмолкунандаи онҳо ба ҳисоб мераванд. Раванди 

истеҳсолот танзимгари меъѐрҳое мебошад, ки маҷмуи соҳаҳо ва ҷузъҳои 

алоҳидаи ҳаѐти иҷтимоии ҷомеаро таъмин менамояд. Қонеъ намудани 

талабот ва заруратҳои иҷтимоӣ боис мегарданд, ки соҳаҳои ҳаѐти 

ҷамъиятӣ рушду инкишофи бемайлон дошта бошанд. 

Ташаккул ва рушди соҳаҳои ҳаѐти ҷамъиятӣ аз заруратҳои 

иҷтимоӣ вобастагӣ дорад. Аз нуқтаи назари муносибатҳои соҳавӣ асоси 

инкишофи ҳаѐти ҷамъиятиро қонеъгардонидани талабот ва рушди 

қобилияти шахс ташкил медиҳанд. Асоси ташаккули фаъолияти 

туристиро бошад талабот ба хадамоти туристӣ, ки яке аз омилҳои 

муҳимми мавҷудияти инсонӣ ба ҳисоб мераванд. 

Туризм ба яке аз институтҳои фаъоли ҳаѐти ҷамъиятӣ табдил ѐфта, 

шаклҳои фарҳангии мавҷудияти ҷомеаро иваз мекунад. Дар натиҷаи 

фаъолон ба ҳаѐти иҷтимоӣ ворид гардидани ин шакли фаъолият, соҳаҳои 

дигари ҳаѐти ҷамъиятӣ, аз қабили муносибатҳои комммуникативӣ, 

фазои фарҳангӣ, вазъи иқтисодию иҷтимоӣ, фарҳанги шаҳрвандон, 

неруи маънавии шахс ва дар умум ҷомеа ғанӣ мегарданд. Аз ин сабаб, 

таҳқиқот дар самтҳои гуногуни илмӣ оид ба омӯзиши институти туризм 

нисбатан фаъол гашта истодаанд. 

Таҳлилҳои иҷтимоӣ-фалсафии туризм аз гуногунрангии ин 

институти ҳаѐти ҷамъиятию фарҳангӣ шаҳодат медиҳад. Усулҳои 

гуногуни омӯзиши институти туризм имкон медиҳанд, ки ин шакли 

фаъолиятро ҳамчун як падидаи мураккаби ҳаѐти ҷамъиятӣ арзѐбӣ 

намоем. Зикр намудан зарур аст, ки самти фаъолияти институти туризм 

ба қонеъгардонии ниѐзҳои гуногуни иҷтимоӣ, раванди муоширати 

иҷтимоиву фарҳангӣ, ташаккули шахсият ва омезиши намунаҳои 

фарҳангӣ нигаронида шудааст. 

Афкори иҷтимоӣ-фалсафӣ, ки асоси онро сарчашмаҳои бешумори 

назариявӣ ташкил медиҳанд, ба тасвиби қоидаи зерини туризм дар илм 

мусоидат намуд: Туризм ин ҷойивазкунии муваққатии одамон аз макони 

зисти доимии худ ба дигар мамлакат ѐ минтақа берун аз кишвари худ дар 

вақти холигӣ бо мақсади ҳаловат бурдан аз истироҳат, табобат, 

меҳмонӣ, омӯзиш ва ѐ мақсади корӣ, бе истиснои ба даст овардани 

маблағ мебошад. 

«Рушди соҳаҳои ҳаѐти ҷамъиятӣ ба қонуниятҳои диалектика ва пеш 

аз ҳама ба зиддияти байни талаботи ҷомеа ба ин ѐ он намуди арзишҳо ва 

имконияти татбиқи онҳо асос ѐфтааст. Ҳалли ин зиддиятҳо манбаи 

дохилии рушди соҳаҳои ҳаѐти ҷамъиятӣ ба ҳисоб мераванд. Дар 

пайдоиш ва ташаккули низомҳои ҷамъиятӣ нақши асосиро омилҳои 

фаъолият ва муайянкунандаи муносибатҳои ҷамъиятӣ мебозанд. 

Сохтори соҳаҳо динамикӣ (серамал, серҳаракат) мебошанд, ки унсурҳои 

асосии он фаъолият, субъекти фаъолият, ки метавонанд ҳам гурӯҳ ва ҳам 

шахсони алоҳида бошанд, кулли ҷомеа, объект ва муносибатҳо буда 

метавонанд. Ташаккул ва рушди ҳаѐти ҷамъиятӣ, аз як тараф ба рушди 

фарҳангию таърихии ҷомеа вобаста бошад, аз тарафи дигар дараҷа ва 

сатҳи рушди ҳаѐти ҷамъиятӣ ба ҷомеа таъсир расонида, ҳамчун 

нишондиҳандаи дараҷаи тамаддун ва фарҳанги он хизмат мекунад» [188, 

С. 53-54].  

Чуноне ки қайд намудем, ҷомеаи инсонӣ дар тули мавҷудияти худ 

бо мақсади қонеъ гардонидани талаботи иҷтимоии худ, барои дарѐфти 

манбаҳои ҳаѐтгузаронӣ аз як макон ба дигар сафар мекарданд. Аввалин 

сафарҳо бо мақсади кашфи заминҳои нав, ки дар таърих бо унвони 

кашфиѐтҳои бузурги географӣ машҳуранд, гузаронида мешуданд. Аз ин 

рӯ, соҳаи туризм дар асоси саѐҳатҳо ба вуҷуд омада, маҳз ҳамин гуна 

сафарҳо барои таҳияи хатсайрҳои туристӣ замина гузоштаанд. Нисбат 

ба сайру сайѐҳ сафарҳои туристӣ хусусияти муташакилона дошта, ба 

ҷанбаҳои иқтисодии ҳаѐти ҷомеа таъсири назаррас мерасонад.  

Дар доираи илмҳои ҷамъиятшиносӣ, бахусус фалсафа, 

сотсиология, фарҳангшиносӣ, атропология ва ғайра паҳлуҳои мухталифи 

институти туризм мавриди таҳлилу омӯзиши муҳаққиқон қарор дода 

шудааст. Самтҳое, ки мавриди омӯзиш қарор гирифтаанд асоси онро 

фаъолияти инсонӣ ташкил медиҳад, ки соҳаи мазкурро ҳамчун амалияи 

иҷтимоӣ ва омили дарки ҷаҳон муайян мекунанд. 

Дар рафти таҳлили соҳаи туризм ба хулосае омадан мумкин аст, ки 

туризм ҳамчун соҳаи ҳаѐти ҷамъиятӣ буда, ташаккул ва рушди он ба 

фаъолияти туристӣ вобастагӣ дорад. Ҳадаф ва мақсади асосии он 

қаноатманд кардани талаботи туристон дар вақти фориғ будан аз 

фаъолияти меҳнатӣ ва корӣ мебошад. Фаъолияти туристӣ ва эҳтиѐҷот ба 

истироҳату фароғат асоси саноати туристиро ташкил мекунанд. 

Фаъолияти туристии муосир аз саѐҳатҳои давраи қадим ибтидо мегирад. 

Агар ба таърихи туризм назар андозем, метавон ташаккули туризмро ба 

якчанд марҳила ҷудо намоем. 

Туризм дар айни замон дорои хусусиятҳои оммавӣ, яъне ҳама 

қишрҳои ҷомеа ба он дастрасӣ доранд, фаъолнокӣ, васеъшавии фазои 

фарҳангии шахс ва ҷомеа, ташаккули инфрасохтори туристӣ ҳамчун 

комплекси байнисоҳавии истеҳсоли мол ва хизматрасониҳо, таъсиси 

ҷойҳои нави корӣ ва дар умум, яке аз нишонаҳои некуаҳволии аҳолӣ ба 

ҳисоб меравад. Яке аз омилҳои муайянкунандаи «ибтидо»-и ташаккули 

соҳаи туристӣ ин талаботи умумии одамон барои қонеъ гардонидани 

талаботи ҷисмонӣ, ғизои маънавӣ, «эҳтиѐҷоти гедонистӣ» [104] (аз 

калимаи юнонии «хедонэ» гирифта шуда, маънояш «лаззат», «ҳаловат»), 

истироҳат, барқарор намудани саломатӣ, баланд бардоштани нуфуз ва 

мавқеи иҷтимоии худ дар ҷомеа дар мувофиқа бо тамоюлҳои талаботи 

давр ба ҳисоб меравад. Дар қатори дигар соҳаҳои ҳаѐти ҷамъиятӣ ба 

соҳаи туризм низ омилҳои таъсиррасон, аз қабили омилҳои иқтисодӣ, 

сиѐсӣ, иҷтимоӣ, фарҳангӣ, таърихӣ, географӣ ва табиӣ-иқлимӣ мусоидат 

мекунанд. 

Дар баробари ин, яке аз заминаҳои муҳимми рушди туризм ҳамчун 

соҳаи ҳаѐти ҷамъиятӣ баҳогузории арзишҳои фарҳангии муосир, тағйири 

шеваҳои равонӣ ва дар маҷмуъ, «парадигмаи аксиологии ҷомеаи 

постиндустриалӣ (ҷомеаи постиндустриалӣ – консепсия ѐ мафҳумест, ки 

ҷомеаеро тавсиф менамояд, ки дар иқтисодиѐташ бахши инноватсионӣ 

бо саноати истеҳсолоти баландсифат, сатҳи баланди дониш, 

нишондиҳандаи баланди ММД, сатҳи баланди хизматрасониҳои 

технологӣ ва инноватсионӣ бартарӣ доранд, инчуни дар соҳаҳои 

хизматрасонӣ нисбат ба истеҳсолот қисми зиѐди аҳолӣ кор мекунанд)» 

[67, С. 108] мебошад.  

 

§2.3. Таъсири раванди ҷаҳонишавӣ ба тағйирѐбӣ ва рушди соҳаи 

туризм ҳамчун институти иҷтимоӣ дар Ҷумҳурии Тоҷикистон 

Раванди ҷаҳонишавӣ ҳамчун омили муттаҳидсозии одамон дар 

фазои ягонаи иҷтимоӣ-фарҳангӣ аст, ки онро ҷомеаи инсонӣ аз сар 

гузаронида истодааст. Муҳаққиқоне, ки раванди ҷаҳонишавиро 

момӯзанд, аксар вақт се зуҳуроти асосии онро ошкор намудаанд: «Якум, 

ҷаҳонишавӣ робитаи байниқитъавӣ дошта, аз асри XV оғоз гардидааст. 

Ин зуҳурот вақте ба анҷом расид, ки ИМА истиқлол ба даст овард ва 

ҳукумронии Аврупо, хусусан, Португалия ва Испания дар Амрикои 

Лотинӣ ба анҷом расид. Дуюм ҷаҳонишавӣ ба раванди аз ҷониби 

аврупоиҳо мустамлика гардонидани тамоми ҷаҳон алоқаманд буда, то ба 

оғози ҷанги якуми ҷаҳонӣ идома дошт. Дар асл ин раванд то оғози ҷанги 

дуюми ҷаҳонӣ идома дошт. Сеюм, зуҳуроти ҷаҳонишавии муосир 

мебошад, ки бартарии ин давра бозори молиявӣ ва молӣ, инчунин, 

ҳамкориҳои иқтисодии давлатҳо ва қитъаҳо ба ҳисоб мераванд» [29, С. 

47-61]. 

Дар баробари кашфиѐтҳои бузурги географӣ ва аз худкунии 

заминҳои нав аз ҷониби мамлакатҳои капиталистӣ дар асрҳои Миѐна, 

инчунин, раванди ҷаҳонишавӣ ба рушди соҳаҳои ҳаѐти ҷамъиятӣ таъсир 

мерасонад. Ҳарчанде, ки ин равандҳо аз ҳам тафовут дошта бошанд ҳам 

бо ҳам алоқаманд мебошанд. 

Бархе аз муҳаққиқон бар ин назаранд, ки дар тули таърих зуҳуроти 

ҷаҳонишавӣ хеле зиѐд аст. Аз ҷумла, аввалин нишонаҳои ҷаҳонишавӣ ба 

давраи қадим рост омад, ба ташакили Империяи Рим алоқаманд аст. 

Паҳн гардидани дини насронӣ дар Аврупо ва ба тобеияти Ватикан 

шомил шудани кишварҳои аврупоӣ ба мавҷи дуюми ҷаҳонишавӣ оғоз 

бахшид. Ҷавҳари асосии ин равандро ҳамгироии динӣ ташкил медиҳад. 

Сеюмин раванди ҷаҳонишавӣ ба замони Эҳѐ ва ба сиѐсати 

мустамликадории кишварҳои Аврупо алоқаманд аст. Рушди чоруми 

раванди ҷаҳонишавӣ ба давраи ташаккули муносибатҳои капиталистӣ, 

инкишофи бозори ашѐи хом, савдо ва бозори меҳнат рост меояд. Аз 

ибтидои асри XX раванди ҷаҳонишавии муосир ҷараѐн дорад. Ин раванд 

ҳамчун омили муттаҳидкунандаи аҳолии ҷаҳон, гурӯҳҳои этникӣ, 

омезиши халқиятҳо ва зери ғояи ягона ҷамъ овардани кишварҳои 

алоҳида мебошад. Имрӯз ҷомеаи инсонӣ раванди ҷаҳонишавиро аз сар 

гузаронида истодааст. Ин раванд бо ҳамгироии кишварҳои ҷаҳон ва 

вазъи сайѐра алоқамандӣ дорад. Моҳияти онро арзишҳои либералӣ 

ташкил медиҳад. Аслан, марҳилаи кунуниии ҷаҳонишавиро ҳамчун 

раванди ғарбгароӣ баҳогузорӣ кардан мумкин аст. Чунки асоси онро 

урфу одатҳои аврупоӣ ва Аврупои Марказӣ ташкил медиҳанд.  

Дар таҳқиқоти илмӣ падидаи ҷаҳонишавӣ аз ҷониби олимон, 

сиѐсатмадорон, ходимони фарҳанг ва санъат ба таври васеъ мавриди 

таҳлил ва баррасӣ қарор дода шудааст. Ба ғайр аз ин, паҳлуҳои манфию 

мусбат ва тамоюлҳои онро, намояндагони васоити ахбори омма мавриди 

танқид қарор медиҳанд. «Баҳсҳо байни коршиносон дар атрофи 

мушкилоти ҷаҳонишавӣ мураккаб ва зиддиятнок будани ин равандро 

ифода менамоянд. Ҷаҳонишавӣ мушкилоти умумибашарист, аз ин рӯ, 

ҳалли он ба ин ѐ он ҷомеа ѐ давлати алоҳида вобаста нест» [151, С. 168-

175]. 

Сохтори иҷтимоӣ – фарҳангии давлатҳои пасошуравӣ дар 

гузаштаи начандон дур ба ғояи идеологияи коммунистӣ асос ѐфта буд. 

Дар соҳаи муносибатҳои ҷамъиятии ҷаҳонӣ идеологияи мазкур ба 

сифати омили муҳимми ҳамзистии осоишта ва дар баробари ин рақобати 

низоми сотсиалистию капиталистӣ баромад менамуд. Ин идеология баъд 

аз пош хӯрдани Иттиҳоди Шуравӣ ва ба даст овардани истиқлоли 

давлатии ҷумҳуриҳои собиқи Шуравӣ аз байн рафт.  

Мураккабӣ ва гуногунрангии падидаи ҷаҳонишавӣ дар он зоҳир 

мегардад, ки он як гиреҳи печидаи иҷтимоӣ-сиѐсӣ буда, оқибати онро 

мушкилотҳои иҷтимоӣ, нобаробарӣ ва дигар зиддиятҳо ташкил 

мекарданд. Таҳқиқоти муҳаққиқони соҳа, ба монанди В.К. Левашов, 

В.Т. Давыдченков, В.А. Афанасев гувоҳи гуфтаҳои болост [167, С. 14-24]. 

Тафовути ҷаҳонишавии муосир аз равандҳои қаблӣ дар он аст, ки 

ба вазъи иқтисодӣ ва иҷтимоии ҷомеа таъсир расонида, фазои онро 

комилан дигаргун намуд. Дар ин раванд кишвари абарқудрати Шуравӣ 

ва як гурӯҳ кишварҳое, ки сохти давлатдории низомаш сотсиалистӣ буд, 

пурра аз байн рафтанд. Ҳатто, дар ин раванд модели макросотсиалистии 

тартиботи ҷаҳонӣ низ тағйир ѐфт. Дар айни замон, аз рӯйи вазъи 

иҷтимоию иқтисодӣ кишварҳои ҷаҳонро ба ду ҷабҳа: мамлакатҳои 

«дунѐи якум», яъне он мамлакатҳое, ки хеле тараққикарда ва 

пешрафтаанд ва мамлакатҳои «дунѐи дуюм», ки сатҳи рушдашон паст, 

ҷудо кардан мумкин аст.  

Бояд гуфт, ки раванди ҷаҳонишавӣ дар ҳалли масъалаҳои марбут 

ба соҳаи туризм омили муҳим ба ҳисоб меравад. Таҷрибаи туризми 

байналмилалӣ дар рушди вобастагии байниҳамдигарии давлатҳо, 

халқиятҳо ва одамон дар самти муносибатҳои иҷтимоӣ бе восита 

мусоидат мекунад. Дар ҳоле ки дастовардҳои илмию техникӣ ва 

фарҳангӣ дар ҳамаи давлатҳо ба хусусияти гуманитарии фаъолияти 

туристӣ вобаста аст.  

Барои фаҳмиши амиқтар ин тамоюлҳоро муфассалтар мавриди 

таҳлил қарор диҳем: 

Тамоюли якум. Хусусияти оммавишавии туризм аз нимаи дуюми 

асри XIХ ба таври мукамал оғоз гардидааст. Рушду инкишофи соҳаҳои 

саноат дар давлатҳои Аврупо боис гардид, ки вазъи ҳаѐти иқтисодию 

иҷтимоии аҳолӣ баланд шавад. Дар охирҳои асри XIХ ва оғози асри XХ, 

баъд аз эътирозҳои зиѐди иттифоқҳои касабаи коргарон дар қонуни 

меҳнати баъзе кишварҳо тағийру иловаҳо ворид карда шуда, 

давомнокии рӯзи корӣ ҳаштсоата ҷорӣ гардид. Дар натиҷа вақти холӣ 

бештар гашта, имконияти истироҳат ва саѐҳат, дар рӯзҳои истроҳатӣ ва 

рухсатии меҳнатӣ пайдо шуд. Дар ин давра рӯзҳои истироҳатӣ дар байни 

омма хеле маъмул шуда, то ба имрӯз ҳамчун омили муҳим дар ташаккули 

таҷрибаи туристӣ нақши бориз дорад. Инчунин, ба таври қонунӣ ба 

коргарон рухсатии меҳнатии пардохтшаванда, ба муҳлати то 21 рӯз 

пешбинӣ карда шуд. Афзудани вақти холигӣ заминаи муҳимми иҷтимоӣ 

буда, дар рушду тарақиѐти минбаъдаи бозори туристӣ нақши калон 

бозидааст. 

Баъд аз интиҳои Ҷанги якуми ҷаҳонӣ ҳамкориҳо дар самти туризм 

ва саѐҳат байни мамлакатҳо ривоҷ ѐфта, ба рушди туризми байналхалқӣ 

заминаҳои мусоидро фароҳам овард. Дар ҳамин давра қадами нахустин 

дар бахши ҳамкориҳо байни кишварҳое, ки аҳаммияти иқтисодии 

туризмро дарк намуданд, гузошта шуд. Соли 1919 дар шаҳри Парижи 

Фаронса аввалин Федератсияи байналмилалии оҷонсиҳои туристӣ, бо 

ибтикори соҳибкорони бахши хизматрасониҳои туристии кишварҳои 

ҳавзаи баҳри Миѐназамин таъсис дода шуд. 

«Соли 1920 дар конфренсияи Лигаи Миллатҳо оид ба масъалаи 

шиносномаҳо пешниҳод карда шуд, ки барои шаҳрвандоне, ки сарҳади 

давлатҳои гуногунро убур мекунанд, шиносномаи шакли ягонаи «намуди 

байналмилалӣ» ҳамчун шиносномаи хориҷӣ ҷорӣ дода шавад. Масъалаи 

мазкур, дар конфренсияи дуюми Лигаи Миллатҳо, ки соли 1926 баргузор 

гардида буд, баррасӣ шуд, вале мавриди амалӣ қарор дода нашуд» [135]. 

Бо вуҷуди ин барои ҷорӣ намудани шакли содакардашудаи «расмиѐти 

шиносномавӣ» [120, С. 221] ва раводиди байни кишварҳои алоҳидаи узви 

Лигаи Миллатҳо якчанд созишномаҳо ба имзо расид.  

Нахустин нашрияи Лигаи Миллатҳо бо номи “Тафсири сафарҳои 

туристӣ – омили рушди иқтисодии байналмилалӣ”-ро соли 1936 нашр 

шуда, дастраси ҳаводорони туризм гардид. Аз ҷониби Комитети мазкур 

оид ба рақобатпазир набудани содироту воридоти туристон ибрози 

назар карда шуд. Зикр гардид, ки: «Талоши ҷалби ҳарчи бештари 

теъдоди туристон ба кишвари худ ва ҳамзамон бастани роҳи 

шаҳрвандони кишвари худ, ба он монад аст, ки ҳамагуна молро ба 

мамлакатҳои хориҷӣ содирот намудан ва ягон молро аз хориҷа ба 

кишвар воридот накардан аст. Аъзои комитети иқтисодии Лигаи 

Миллатҳо тарфдори он буданд, ки ҳар як кишвар объектҳои туристии 

худро баҳри ҷалби бештари туристони хориҷӣ муаррифӣ намояд» [235].  

Чуноне ки қайд намудем, баъди Ҷанги дуюми ҷаҳонӣ ба рушди 

ҳамкориҳо байни ҳукумати мамлакатҳо дар самти туризм диққати ҷиддӣ 

зоҳир карда шуд. Бо пешниҳоди бюрои миллии туристии кишвари 

Ҳоланд, баҳри муаррифии иқтидори сайѐҳии кишварҳои узви 

ҳамкориҳои туристӣ, соли 1925 Иттиҳоди байналмилалии ташкилотҳои 

таблиғотии туристӣ таъсис дода шуд. 

Дар баробари оғози ҷанги дуюми ҷаҳонӣ фаъолияти туристӣ заиф 

шуда, таъсири манфӣ ба соҳаи туризм расонид. Марҳилаи нави рушди 

туризм маҳз баъд аз анҷоми ҷанги дуюми ҷаҳон оғоз гардида, соҳаи 

туризм хусусияти оммавӣ гирифт. Аз ин замон туризм на танҳо ба 

мансабдорон, балки ба мардуми оддӣ дастрас гардид. Солҳои 50-60 дар 

кишварҳои Аврупои Ғарбӣ давраи ташкили фаъолонаи ширкатҳои 

туристӣ, бунѐди меҳмонхонаҳо, мотелҳо ва иншоотҳои дилхушии 

гуногунтаъинот ба ҳисоб мераванд. Дар кишварҳои Аврупо 

хизматрасониҳо ва инфрасохтори туристӣ маҳз барои қабули туристони 

амрикоӣ нигаронида шуда буд, ки сарчашмаи воридоти доллари 

амрикоӣ ва баланд бардоштани вазъи иҷтимоию иқтисодӣ барои 

қабулкунандагони туристон мебошад. 

Дар заминаи Иттҳоди байналмилалии ташкилотҳои таблиғотии 

туристӣ соли 1947 Иттиҳоди Байналмилалии Ташкилотҳои Расмии 

туристӣ (ИБТРТ) ба фаъолият оғоз намуд. Самти фаъолияти ин 

ташкилот дар баробари таблиғи иқтидори туристии кишварҳо, инчунин 

ба ҳалли масъалаҳои марбут ба рушди соҳаи туризм нигаронида шуда 

буд. Дар оғози фаъолияти ташкилот наздики бист мамлакат ба узвияти 

он шомил гардида буданд, ки аз як кишвар танҳо як оҷонсии туристӣ 

ҳуқуқи муаррифии онро дошт. 

Дар оинномаи ИБТРТ (м.4) барои шомил шудан ба он ду намуди 

узвият пешбинӣ карда шуд: 

1. Аъзои ҳақиқӣ, яъне ширкатҳои туристии миллӣ ва ташкилотҳои 

давлатии туристӣ; 

2. Аъзо – шарикон, яъне ташкилотҳои миллӣ ва байналмилалии 

тиҷоратӣ ва ғайритиҷоратие, ки, асосан, самти фаъолияташон ба 

тиҷорати молу маҳсулот ва хадамоти туристӣ алоқаманд аст.  

3. Дар рушди туризми байналмилалии муосир ИБТРТ саҳми 

арзишманд дорад ва дар ин самт вазифаҳои зиѐдеро иҷро мекунад. 

Масалан, самти омӯзиши ҷанбаҳои гуногуни туризм, таҳия ва тартиб 

додани пешниҳодҳо ва тавсияҳо яке аз вазифаҳои асосии он ба ҳисоб 

меравад. Инчунин, ИБТРТ баҳри бе мушкилот саѐҳат кардани туристон 

ба масъалаи шакли содакардашудаи равобит, расмиѐти сарҳадӣ, 

гумрукӣ, мақомотҳои ҳифзи ҳуқуқ ва асъорӣ диққати махсус медиҳад. 

ИБТРТ дар таҳияи ҳуҷҷатҳои расмӣ, аз ҷумла дар таҳияи конвенсияҳои 

байналмилалӣ дар бахши туризм саҳми арзанда дорад, ки аз ҷониби 

Созмони Милали Мутаҳи (СММ) ин конвенсияҳо қабул карда шудаанд. 

Барои ҳарчи бештар додани рушд соҳаи туризм дар арсаи байналмилалӣ 

ИБТРТ ба нашри тақвимҳо бо санаҳои муҳим оид ба туризм шуруъ 

намуд ва барои таблиғ намудани мавзеъҳои туристии кишварҳои узви 

Иттиҳод маводҳо ҷамъоварию мутамарказонида шуданд. Нашри 

маҷалаи “туристӣ байналмилалӣ” дар як сол шаш маротиба ба роҳ 

монда шуд. Инчунин, дар ҳамкорӣ бо ЮHECKO дастури «Саѐҳат ба 

хориҷа – расмиѐтҳои сарҳадӣ» ба табъ расида, ба туристоне, ки берун аз 

кишвари худ ба сафар мебаромаданд, дастрас карда мешуд. Дар назди 

ИБТРТ бойгонӣ ва китобхонаи бузурге ташкил карда шуд, ки мунтазам 

маҷмуаи библиографӣ ба нашр мерасонд. 

Аз соли 1956 инҷониб Иттифоқи Шуравӣ ба ҳайати ин ташкилоти 

байналмилалӣ ҳамчун аъзо шомил гардид ва ин ба ташкилотҳои 

туристии Шуравӣ имконият фароҳам овард, ки бо вазъият ва тамоюлҳои 

туризми байналхалқӣ шинос шаванд. 

Чуноне ки иброз намудем, давраи рушду ташаккули туризми 

байналхалқӣ аз солҳои 50 асри ХХ оғоз гардид. Дар ин давра мубодилаи 

туристон байни кишварҳо ҳамчун омили асосии муносибатҳои 

байналмилалӣ дар ҷанбаҳои муҳимми ҳаѐти ҷамъиятии кишварҳои 

алоҳида ба шумор рафта, заминаҳои объективии иқтисодӣ – иҷтимоӣ ва 

сиѐсиро ба вуҷуд овардааст. 

Дар замони буҳрони баъдиҷангӣ зарурияти таъсиси ташкилоти 

байналмилалие, ки барои ҳалли мушкилоти иҷтимоиву иқтисодии ҷаҳон 

шуруъ намояд, ба миѐн омада буд. Ҳамин тариқ, соли 1945 Созмони 

Милали Муттаҳид (СММ) таъсис дода шуд, ки дар ҳалли масъалаҳои 

ҳаѐти ҷамъиятӣ, ба хусус ба масъалаи рушду ташаккули туризми 

байналхалқӣ диққати махсус зоҳир кард. Соли 1946 дар назди СММ 

муассисаи махсусгардонидашудаи байниҳукуматии ЮНЕСКО, ки барои 

пешбурд ва назорат дар соҳаи маориф, илм ва фарҳанг пешбинӣ гардида 

буд, ба фаъолият оғоз намуд. Бо ташаббуси Шурои иқтисодӣ ва 

иҷтимоии СММ дар шаҳри Ню-Йорки ИМА конфронси байналмилалӣ 

оид ба масъалаҳои гумрукӣ баргузор гардид. Дар он як қатор масъалаҳо 

вобаста ба убури туристон аз сарҳади давлатӣ ва назорати гумрукӣ 

баррасӣ шуд ва ҳуҷҷатҳои зерин таҳия гардидаанд. 

 Конвенсия дар бораи имтиѐзҳои гумрукӣ барои туристон; 

 Протоколи иловагӣ ба ин Конвенсия оид ба ворид намудани 

ҳуҷҷатҳо ва маводди таблиғотӣ вобаста туризм. 

Соҳаи туризм яке аз соҳаҳои ғайриистеҳсолии хоҷагии халқи ҷаҳон 

буда, соҳаи асосии даромаднок ва омили рушди маҷмуи маҳсулоти 

дохилии қисми бештари мамлакатҳо мебошад. Аз ҷониби ЮНЕСКО 

саҳми соҳаи туризм дар инкишофи ҳаѐти ҷамъиятӣ мусбат арзѐбӣ 

гардида, бо ибтикори ин ташкилоти бонуфузи байналмилалӣ барномаи 

рушди фаъолияти туристӣ таҳия гардид, ки туризмро ҳамчун «Падидаи 

асри ХХ» [119, С. 53] эълон менамояд. 

Туризм ба ҷанбаҳои мухталифи ҳаѐти иҷтимоию иқтисодии мардум 

таъсири мусбат расонида, сатҳу сифати хизматрасониҳо ба талаботи 

замон мутобиқ гардонида шуданд. Таъсири туризм ба соҳаҳои ҳаѐти 

ҷамъиятӣ, аз қабили маориф, фарҳанг, иқтисод ва ғайра хело назаррас 

аст. Аз ин рӯ, муҳиммияти туризмро ба назар гирифта, аз ҷониби СММ 

соли 1967-ро соли туризм эълон карда буданд. Тибқи нақшаи СММ соли 

туризм мебоист «Дар сатҳи олӣ ба барпо намудани ҳамдигарфаҳмии 

кишварҳо, ба мардум шинос намудани меросии ғании тамаддуни 

миллатҳо, арҷ гузоштан ба арзишҳои фарҳангии халқиятҳои мухталиф 

ва таҳкими сулҳу суботи сартосарӣ дар тамоми ҷаҳон» [205, С. 155-156] 

мусоидат мекард. 

Замони муосир яке аз ташкилотҳои бонуфузи байналмилалӣ, ки 

фаъолияти туристиро дар тамоми ҷаҳон танзим менамояд, Ташкилоти 

Умумиҷаҳонии Туристӣ (WTO) мебошад. Ин ташкилот соли 1975 дар 

заминаи Иттиҳоди Байналмилалии Ташкилотҳои Расмиии Туристӣ 

таъсис дода шудааст. Ташкилоти мазкур муассисаи махсуси 

байниҳукуматии сохтори Созмони Милали Муттаҳид буда, дар он 158 

давлат шомил мебошанд. Мақсади асосии Ташкилоти Умуиҷаҳонии 

Туристӣ дар тамоми давлатҳои ҷаҳон мусоидат кардан ба рушди туризм, 

дар асоси ташкил ва пешниҳоди хизматрасониҳои туристӣ афзоиши 

маҷмуи маҳсулоти дохилӣ ва мусоидат ба вазъи иқтисодии давлатҳо, 

ҳамгироӣ ва ҳамдигарфаҳмӣ байни миллатҳо, пойдории сулҳ дар тамоми 

ҷаҳон, рушди иҷтимоӣ-иқтисодии ҷомеа, арҷгузорӣ ва эҳтироми 

арзишҳои ушумибашарӣ, нобоваста аз ҷинс, забон, эътиқоди динӣ ва 

нажод риояи ҳуқуқу озодиҳои инсон мебошад. 

Аз ҷониби Ташкилоти Умумиҷаҳонии Туристӣ, барои боз ҳам 

рушд додани соҳаи туризм, муаррифии иқтидори туристии кишварҳо ва 

ба ҷомеаи ҷаҳонӣ расонидани аҳаммиятнокии он дар сатҳи 

байналмилалӣ корҳои назаррас анҷом шуда истодааст. Инчунин, аз 

ҷониби коршиносони соҳа дар давлатҳои узви ташкилот конфронсу 

симпозиумҳои сатҳи гуногун доир карда мешаванд. Аз ҷумла, 

Конфронси умумиҷаҳонии туристӣ дар пойтахти Филиппин, Манила 

(1980), Конфронси умумиҷаҳонии туристӣ дар Мексика, Акапулко (1982), 

Конфронси байнипарламентӣ оид ба туризм дар Ҳоланд, Гаага (1989), 

Конфронси умумиҷаҳонии вазирон оид ба туризм дар Ҷопон, Осака 

(1994) баргузор карда шуданд. Мутобиқи созишномаи Ташкилоти 

Умумиҷаҳонии Туристӣ ва ЮНЕСКО барои рушди ҳамкориҳо, 

мубодилаи таҷриба ва такмили касбии мутахассисони соҳаи туризм 

«Донишгоҳи туризм ба манфиати сулҳ» таъсис дода шуд.  

Дар асоси баргузории конфронсҳои гуногунтаъиноти сатҳи 

байналмилалӣ оид ба туризм ва таҳияи ҳуҷҷатҳое, ки самтҳои мухталифи 

соҳаи туризмро ба танзим медароранд, таъсиси ташкилоти 

умумиҷаҳонии туристӣ ба роҳ монда шуд. Таъсиси Ташкилоти 

Умумиҷаҳонии Туристӣ мувофиқи мақсад буда, аз раванди ҳамгироии 

ҷаҳонии туризм шаҳодат медиҳад, ки торафт характери универсалӣ касб 

намуда истодаанд.  

Барои гузоштани заминаҳои воқеӣ ва ворид шудани соҳаи туризми 

кишвар ба бозори ҷаҳонии туристӣ, Ҷумҳурии Тоҷикистон дар 

Ассамблеяи 54-уми Ташкилоти умумиҷаҳонии туристии СММ, ки дар 

шаҳри Картахенаи Колумбия баргузор гардид, ба узвияти комилҳуқуқи 

ин созмони бонуфӯз пазируфта шуд. Аз замони шомил шудани Ҷумҳурии 

Тоҷикистон, аз санаи 2 марти соли 2013 ба ҳайси 159-ум кишвари узви 

Ташкилоти Умумиҷаҳонии Туристӣ, Кумитаи рушди сайѐҳӣ ҳамчун 

мақомоти ваколотдори давлатӣ ҳамкориҳои судмандро бо роҳбарият ва 

коршиносони созмон ба роҳ мондааст. Коршиносони Ташкилоти 

Умумиҷаҳонии Туристӣ – Ҷумҳурии Тоҷикистонро ҳамун кишвари 

дорои захираҳои ғании туристӣ ва шарики боэътимоди Ташкилоти 

Умумиҷаҳонии Туристӣ эълон намуда, муносибати роҳбарияти олии 

сиѐсии кишварро нисбати нақшаҳои дурнамои рушди соҳаи туризмро 

ҳамчун нишонаи сатҳи баланди касбӣ дар шабакаҳои ҷаҳонии туристӣ 

баҳогузорӣ намудаанд. Ҳамзамон, мутахассисони ташкилоти 

умумиҷаҳонии туристӣ дар якҷоягӣ бо коршиносони Кумитаи рушди 

сайѐҳӣ иқтидори туристии кишвари моро пайваста таҳлил намуда, 

ояндаи рушди онро дурахшон арзѐбӣ мекунанд. 

Аз ин рӯ, «пазируфта шудани кишвари мо ба ин ташкилот, ки яке 

аз 12 ниҳоди СММ маҳсуб меѐбад, дар баробари омӯзиши таҷрибаи 

пешрафтаи кишварҳои тараққинамудаи туристӣ ва иштирок дар раванди 

ҳалли масъалаҳои мубрами соҳаи туристӣ барои ташаккул ва таҳкими 

минбаъдаи нуфузу эътибори Ҷумҳурии Тоҷикистон ҳамчун кишвари 

сайѐҳӣ, нақши бориз дорад» [211].  

Тамоюли дуюм. Хусусияти дигари хоси ҷаҳонишавӣ дар соҳаи 

туризм фазои фарох касб намудани хатсайрҳои туристӣ ва дар якҷоягӣ 

бо онҳо гуногунрангии иҷтимоӣ-фарҳангӣ ба ҳисоб мераванд. 

Туризми муосир барои дӯстдорони сайру саѐҳат ва ҳаводорони 

бардоштани эҳсосоти гуворо, имкониятҳоро барои боздид аз гӯшаю 

канори ҷаҳон фароҳам овардааст. Дар соҳаи туризм яке аз намудҳои 

саѐҳат, ки солҳои охир талаботи рӯзафзуни шаҳрвандони кишварҳоеро, 

ки дар ҳавзаи баҳру уқѐнусҳо зиндагӣ мекунанд, пайдо карда истодааст, 

ин намуди саѐҳат ҷаҳонгардӣ ѐ круиз ба ҳисоб меравад. Ба маънои васеъ 

круиз як намуди саѐҳате мебошад, ки дар баҳру уқѐнусҳо ба воситаи 

лайнерҳо ба кишварҳои назди соҳилӣ ва маконҳои дури Замин анҷом 

дода мешаванд. Чунин саѐҳатҳо бештар дар ҳавзаи баҳри Миѐназамин ва 

Кариб анҷом дода мешаванд. Афзалияти ҳавзаи баҳри Кариб дар он аст, 

ки дар ин ҷо тамоми сол гармӣ ҳукумфармост ва имконияти фароҳам 

меоварад, ки давоми сол ба тамоми гӯшаҳои курраи Замин саѐҳатҳо 



135 

анҷом дода шаванд. Аз замоне, ки қутбҳо дар харитаи ҷаҳон тасвир 

гардиданд, диққати сайѐҳону ҷаҳонгардонро ба худ ҷалб менамуданд. 

Ин аст, ки барои тамошои яхбандиҳои абадии қутбҳо сайѐҳон аз бисѐри 

кишварҳо ба сафар мебаромаданд. Ин майлу хоҳиши сайѐҳонро ба 

инобат гирифта, ширкатҳои туристӣ хатсайрҳоро ба қутбҳо ба роҳ 

монданд.  

Тибқи банақшагирӣ ва пешгӯиҳои мутахассисон ва коршиносони 

ТУТ, дар баробари афзоиш ва рушди бемайлони сафарҳои туристӣ ва 

саѐҳату экскурсияҳо инфрасохтори ба талаботи ҷаҳонӣ ҷавобгӯ низ 

ташаккул меѐбад. Дар баробари ин рақобат барои ҷалби туристон дар 

байни минтақаҳо ва кишварҳои қабулкунандаи туристон шиддат 

гирифта, теъдоди нафароне, ки ҳангоми сафар хадамоти босифати 

туристӣ ва хасайрҳои туристиро меписанданд афзоиш меѐбанд.  

Қисми бештари нафароне, ки ба сафарҳои туристӣ ва саѐҳатҳо 

мебароянд, мехоҳанд ҳангоми сафар мустақилияти комил дошта бошанд. 

Ба ҳайати кормандон ва ба касбияти онҳо дар хадамоти инфрасохтори 

туристӣ таваҷҷуҳи бештар зоҳир карда мешавад. Чунки арзиши баланди 

хизматрасониҳо дар бозори туристӣ аз интихоби ҳайати кормандон, ба 

омӯзиш фаро гирифтани онҳо ва ҷалби кормандони баландихтисоси 

дорад. Дар кишварҳои ғарбӣ муштариѐни бозори туристиро асосан 

туристони буҷетӣ, яъне ҷавонони муҷҷарад, нафарони вазъи 

молиявиашон миѐна, табақаи аҳолии калонсол ва зиѐраткунандагон 

ташкил мекунанд. Солҳои охир, дар баробари намудҳои анъанавии 

туризм, намудҳои гуногуни нави туризм ба бозори туристии ҷаҳонӣ 

ворид гардида истодаанд. Яке аз намудҳои нави фаъолияти туристӣ ин 

низоми иҷораи моликияти хусусии инфрасохтори истироҳатию 

фароғатӣ, ба монанди «таймшер» [26, С.87] мебошад, ки дар 

мамлакатҳои Аврупо бештар маъмул гашта истодаанд. Омилҳои асосии 

васеъ гардидани хатсайрҳои туристии байналмилалӣ таҳияи хатсайрҳои 

ҷолиб ва ба роҳ мондани хизматрасониҳои туристӣ берун аз ҳудуди 

кишвар, аз тарафи «Ширкатҳои фаромиллии туристӣ» мебошанд. Чунин 

шакли фаъолияти ширкатҳо дар табодули туристони байналмилалӣ ва 

ба вазъи иҷтимоӣ, иқтисодӣ ва фарҳангии мамлакатҳои содиркунанда ва 

қабулкунандаи туристон таъсир мерасонанд. Гуфтан мумкин аст, ки 

истеҳсоли молҳои туристӣ ва хизматрасониҳои ширкатҳои фаромиллӣ бо 

сарҳади давлатии мамлакатҳо маҳдуд намегардад. Онҳо тавассути 

низоми шабакавии худ қисми фарохи фазои ҷаҳонро фаро гирифта, дар 

раванди ҷаҳонишавӣ ва ҳамгироӣ нақши бориз доранд.  

Соҳаи туризм яке аз бахшҳои ғайриистеҳсолии иқтисодиѐти ҷаҳон 

маҳсуб меѐбад. «Таъсиси фаъолияти ширкатҳои туристӣ берун аз кишвар 

ва ба як ширкати фаромиллӣ табдил ѐфтани он, асосан, аз гуногунии 

маҳсулоти туристӣ вобастагӣ дорад. Як қисми он ба кишвари 

тавлидкунанда ва ѐ макони зисти доимии туристон, қисми дигари он ба 

кишвар ѐ минтақаи транзитие, ки турист аз онҷо убур мекунад ва 

қисмати сеюм ба кишваре, ки турист ба онҷо сафар мекунад мувофиқ 

аст. Инро аз рӯйи сохтори хароҷоти туристӣ ифода кардан мумкин аст» 

[143, С. 98]. 

Ширкатҳое, ки самти фаъолияташон ба хизматрасониҳои туристӣ 

равона гардида, дар ду ва ѐ зиѐда кишварҳо намояндагӣ доранд, 

новобаста аз сохти хоҷагидорӣ, шакли ҳуқуқӣ ва самти хизматрасиниҳо, 

тибқи санадҳои меъѐри ҳуқуқии қабулнамудаи СММ ширкатҳои 

фаромиллӣ дониста мешаванд. Дар рейтинги бузургтарин ширкатҳои 

фаромиллӣ ҳамон ширкатҳои хориҷие шомил мешаванд, ки аз лиҳози 

сармоя ва гардиши маҳсулоти туристӣ аз ширкатҳои пешсафи ватанӣ 

бартарӣ доранд. 

Ҳангоми тартиб додани рейтинги машҳуртарин ширкатҳои 

туристии байналхалқӣ, аслан омилҳои муҳимтарин, аз қабили 

маъруфият, давомнокии мавқеъ дар бозори туристӣ, ҳаҷми сармоя, 

гардиши солонаи маблағ, доштани ҷоизаҳои бонуфуз ба инобат гирифта 

мешаванд. Ширкатҳои фаромиллӣ бо мақсади мавқеъ пайдо кардан дар 

бозори туристӣ кушиш менамоянд, ки доираи фаъолияти худро ҳарчи 

бештар берун аз ҳудуди кишварҳои худ ба роҳ монанд. Онҳо аз интиқоли 

молу маҳсулотҳои худ даст кашида, истеҳсоли онро дар дигар кишварҳо 

ба роҳ мондаанд. Бо мақсади ба даст овардан ва баромадан ба бозори 

ҷаҳонии молу хизматрасониҳо тавассути сармоягузории нақдӣ ва ҷалби 

сармоягузории хориҷӣ амалӣ мекунанд. 

Аслан, ширкатҳои фаромиллӣ фаъолияти худро дар кишварҳое, ки 

аз ҷиҳати иқтисодӣ рушд намудаанд ва инфрасохтори мукаммал, 

захираҳои бойи табиӣ, таърихӣ-фарҳангии ғанӣ доранд, ба роҳ 

мемонанд. Тибқи таҳлилҳо муайян карда шуд, ки бештари ширкатҳои 

фаромиллӣ доираи фаъолияти худро дар кишварҳои ба истилоҳ «Триада 

» аз қабили ИМА, давлатҳои Аврупои Ғарбӣ (Фаронса, Британияи 

Кабир, Олмон ва ғ.), Ҷопон, инчунин, солҳои охир дар Ҳонконг низ васеъ 

намудаанд.  

Ҷумҳурии Тоҷикистон узви комилҳуқуқи Ташкилоти 

Умумиҷаҳонии Туристии СММ буда, ширкатҳои туристии ватанӣ аз 

ҳама роҳу воситаҳои имконпазир истифода намуда, иқтидори туристии 

кишварро дар сатҳи байналмилалию минтақавӣ муаррифӣ менамоянд. 

Тибқи маълумоти омории Кумитаи рушди сайѐҳӣ, «соли 2022 дар ҳудуди 

кишвар 242 ширкати туристӣ фаъолият менамуданд, ки аз ин шумора 50 

ширкат дар ВМКБ, 43 ширкат дар вилояти Суғд, 19 ширкат дар вилояти 

Хатлон, 18 ширкат дар ноҳияҳои тобеи марказ ва 112 ширкат дар шаҳри 

Душанбе рост меоянд. Дар соли 2022 аз ҷониби Кумитаи рушди сайѐҳӣ 

ба 19 ширкат иҷозатномаи фаъолият дода шуда, муҳлати амали 12 

ширкати туристӣ тамдид гардид. Инчунин, бо сабаби фаъолият 

накардан иҷозатномаи 2 ширкат қатъ карда шуд» [211]. 

Саноати меҳмоннавозӣ як ҷузъи муҳимми инфрасохтори соҳаи 

туризм ба шумор рафта, бе муассисаҳои ҷойгиркунонӣ соҳаи туризмро 

тасаввур кардан ғайриимкон аст. Аслан, дар туризми байналхалқӣ 

равандҳои фаромиллӣ дар фаъолияти саноати меҳмондорӣ ба таври 

равшан мушоҳида карда мешаванд. Ин як гурӯҳи муассисаҳои 

ҷойгиркунӣ мебошад, ки дорои роҳбарияти умумӣ, консепсияи ҳаракати 

маҳсулоти туристии худ ва тамғаи молӣ мебошанд. Баҳри ба даст 

овардани эътибору нуфӯз дар бозори меҳмондорӣ ҳамасола дар байни 

беҳтарин шабакаи меҳмонхонаҳои ҷаҳон рақобат шиддат мегирад. Онҳо 

барои қонеъ намудани хоҳиши меҳмонон хизматрасониҳои худро ба 

талаботи меъѐрҳои ҷаҳонӣ ҷавобгӯ намуда истодаанд. Дар чунин 

шароити рақобати шадид меҳмонон оид ба интихоби меҳмонхонаи 

идеалӣ барои истироҳат ва анҷом додани сафарҳои корӣ душворӣ 

мекашанд. Тибқи радабандии яке аз бонуфузтарин ширкати ҷаҳонӣ дар 

соҳаи консалтинги меҳмонхонаҳо MKG Hospitality ТОП 10 шабакаи 

меҳмонхонаҳои калонтарин ҷаҳонро дар соли 2021 нашр намуд: 

1. «Marriott International» (ИМА) – бузургтарин шабакаи 

меҳмонхонавии ҷаҳон буда, дар соли 2021 дорои зиѐда аз 7500 

меҳмонхона ва 1400000 ҳуҷра мебошад.  

2. «Jin Jiang» (Чин) – шумора меҳмонхонаҳои ин шабакаи 

меҳмонхонавӣ аз Marriott International зиѐд аст, вале ҳуҷраҳои камтар 

дорад. Дар соли 2021 компанияи чинии Jin Jiang зиѐда аз 10000 

меҳмонхонаҳо ва 1100000 ҳуҷраро идора менамуд. 

3. «Hilton» (ИМА) – аз ҷиҳати бузургӣ сеюмин дар ҷаҳон ба шумор 

рафта, 6422 меҳмонхонаҳо ва 1010257 ҳуҷра дорад. Бояд зикр намуд, ки 

шабакаи меҳмонхонавии Hilton дар кишвари мо низ аз соли 2015 

филиали худро дар ш. Душанбе к. С. Айнӣ 48 бунѐд намудааст.  

4. «InterContinental Hotel Group» (IHG); 

5. «Wyndham Hotel Group»; 

6. «Accor Group»; 

7. «Huazhu»; 

8.  «Choice Hotels»; 

9. «OYO»; 

10. «BTH Hotels» [219]; 

Барои шомил шудани меҳмонхонаҳо ба силсилаи меҳмонхонаҳои 

бонуфуз роҳҳои гуногун, аз хариди мустақим то бастани шартномаи 

ҳамкорӣ ва идоракунӣ бо муассисаҳои ҷойгиркунӣ мавҷуданд. Дар 

бозори меҳмонхонавӣ аз ҳама муттаҳидшуда ва тавонотарин шабакаи 

меҳмонхонаҳое ба ҳисоб мераванд, ки аз бо ҳам омезишѐфтани 

корхонаҳо – аъзои комилҳуқуқи корпоративӣ иборатанд. 

Чуноне ки зикр намудем, ташаккули саноати туристию 

меҳмондорӣ аз солҳои 50-уми асри ХХ оғоз гардидааст. «Дар ин давра 

сохтори ташкили идоракунии меҳмонхонаҳои шабакаи фаромиллии 

меҳмонхонавӣ дар асоси се модели ташкили тиҷоратии меҳмонхонаҳо 

фаъолияти худро ба роҳ мондаанд» [125, С. 34]. 

Модели якум – модели Ритз, ба шарофати яке аз соҳибкорони 

муваффақи тиҷорати меҳмонхонавӣ Сезар Ритс, ки аввалин 

меҳмонхонаҳои бошукуҳро таъсис додааст, номгузорӣ шудааст. Дар 

системаи модели мазкур таваҷҷуҳи меҳмонхонаҳо бештар ба анъанаҳои 

меҳмоннавозии бо назокат ва ҷавобгӯй ба талаботи табақаи 

асилзодагони аврупоӣ равона карда шудааст. Меҳмонхонаи «Палас 

Отель» ба ин гуна модел мисол шуда метавонад. Дар ин меҳмонхона 

тамоми шароитҳо барои қонеъ гардонидани талаботи меҳмонон, ба 

тарҳу дизайни хос ва технологияи муосир муҷҷаҳаз гардонида шудааст. 

Ҳайати кормандони меҳмонхона бо забонҳои русӣ, англисӣ, фаронсавӣ, 

испанӣ, олмонӣ ва дигар забонҳо муошират менамоянд. 

Хусусияти хоси ин модел: 

-тарҳи беназири дохилӣ ва услуби хоси хадамотҳо; 



140 

-ҷойҳои кории маҳдуд барои мутахассисони таҷрибаи баланд; 

-беҳамтоӣ ва нотакрорӣ; 

-ҷойгиршавӣ дар маркази шаҳрҳо ва марказҳои таърихию 

фарҳангӣ. 

Модели дуюми ташкилӣ, ба номи соҳибкори амрикоӣ Кемонс 

Уилсон – бунѐдгузори шабакаи меҳмонхонаҳои «Холлидей Инн» 

алоқаманд аст. Системаи фаъолияти модели Кемон Уилсон, дар асоси 

фаъолияти меҳмонхонаҳо барои қонеъ гардонидани талаботи 

муштариѐн бо меҳмоннавозии дараҷаи олӣ ба роҳ монда шудааст. 

Новобаста аз он ки меҳмонхона дар кадом кишвар ҷойгир шудааст, 

хизматрасониҳои он дараҷаи баланд, дар асоси стандартҳои ҷавобгӯ ба 

талаботи байналмилалӣ фаъолият менамояд.  

Дар моделии мазкур меҳмонхонаҳо дар асоси талаботи зерин 

хадамоти худро ба роҳ мондаанд: 

 тарҳи ягонаи меъмории дохили бинои меҳмонхона; 

 аломатҳои шартии хос ва иттилооти мушаххас оид ба 

меҳмонхона; 

 долони кушоду барҳаво ва муҷаҳҳаз бо ашѐҳои лозимӣ (холл); 

 қабул ва ҷобаҷокунии фаврии меҳмонон аз ҷониби хадамоти 

бақайдгирии меҳмонхона; 

 дар ҳолати омода нигоҳ доштани ҳуҷҷраҳо барои муштариѐни 

доимӣ; 

 пениҳоди наҳорӣ бо усули «мизи шведӣ»; 

 низоми тағйирпазири тарофаҳо; 

 «хадамоти ягонаи менеҷмент» [69, С. 187], «маркетинг» [78, С. 

178] ва коммуникатсионӣ; 

Зиѐда аз 50% шабакаи меҳмонхонавӣ дар тамоми ҷаҳон ба шакли 

модели дуюм ташкили тиҷоратии меҳмонхонаҳоро ба роҳ мондаанд.  

Модели сеюми ташкилӣ – хусусияти хоси ин модел дар он аст, ки 

зери як тамғаи молӣ (бренд) шабакаҳои меҳмонхонаҳо ихтиѐран 

муттаҳид мегарданд. Чунин меҳмонхонаҳо хусусияти стандартии якхела 

ва маҷмуи муайяни хизматрасониҳоро доро мебошанд. Метавонем ба 

чунин тарзи ташкилӣ шабакаи меҳмонхонаҳои “Best Western” ва 

“Romanik Hotels”-ро мисол биѐрем. Меҳмонхонаҳои аъзо ба фонди 

ягона саҳмия месупоранд.  

Шумораи бештари шабакаҳои меҳмонхонаҳои байналмилалӣ ба 

ИМА таалуқ доранд. қисми зиѐдиашон меҳмонхонаҳои дараҷаи люкс, аз 

қабили Хайятт, Хилтон, Вест ИНН, меҳмонхонаҳои дараҷаи миѐна 

Холидэйн ИНН, Мариот, Шератон, Рамада ба ҳисоб мераванд. Ғайр аз 

шабакаҳои меҳмонхонавии амрикоӣ, инчунин, шабакаи меҳмонхонаҳои 

Аккор (Фаронса), ки дар тамоми ҷаҳон дорои беш аз 700 меҳмонхона, 

Клаб Медитарн (Фаронса), беш аз 260 меҳмонхона, Групп Сол (Испания) 

зиѐда аз 130 меҳмонхонаҳо мебошанд, ки дар кишварҳои гуногун 

хизматрасониҳои худро ба муштариѐн пешниҳод менамоянд.  

Тамоюли сеюм. Дар раванди ҷаҳонишавӣ зарурияти 

стандартизатсиякунонии маҳсулотҳо ва хизматрасониҳои туристӣ ба 

миѐн омада, сабабгори дар байни ашхоси саѐҳаткунанда хусусияти 

“оммавишавии туризм” ба вуҷуд омада истодааст. Ҳамчунин, унсурҳои 

дарки минтақавият ва ѐ баҳисобгирии объективона дар туризм аз рӯйи 

хусусиятҳои фарҳанги миллии аҳолии минтақаҳо ташаккул меѐбад.  

Раванди ҷаҳонишавӣ боиси стантаризатсияи шаклҳои истеъмол дар 

соҳаи туристӣ ва ташаккули моделҳои стандартизатсияи рафтори 

истеъмолкунандагон дар ҷаҳон мегардад. Стандартизатсия бо 

назардошти меъѐрҳо, арзишҳо ва афзалиятҳои Аврупои Ғарбӣ ва 

Амрикоӣ татбиқ карда мешавад. Ҳамчунин, марказҳои бузурги 

истироҳатии ҷаҳон, новобаста аз мавқеи ҷойгиршавӣ аз рӯйи 

стандартҳои хизматрасонӣ, тарҳи ороиши дохилӣ ва меъмории бино, 

эстетика, муоширати ҳайати кормандон аз ҳам фарқ мекунанд. Дар ин ҷо 

саволе ба миѐн меояд, ки чаро маҳз бо назардошти меъѐрҳои аврупоӣ ва 

амрикоӣ амалӣ карда мешаванд? Дар посух ба ин пурсиш фақат ҳаминро 

шарҳ бояд дод, ки: «Туризми оммавӣ нахуст дар Аврупо ва Амрико 

пайдо шуда, Аврупо «гаҳвораи туризм» маҳсуб меѐбад» [112, С. 211]. Аз 

ин хотир, ширкатҳои фаромиллӣ кушиш менамоянд, ки барои туристони 

ин минтақаҳо дар дигар гушаю канори ҷаҳон «муҳити хонагӣ» муҳайѐ 

намоянд. Шабакаҳои меҳмонхонавии амрикоӣ дар тайѐр намудани 

мутахассисон барои паҳн намудани стандартҳо дар фарҳанги миллии худ 

берун аз марзи давлатии ИМА баромаданд. Бар асоси ин усул ШФМ ва 

шабакаи меҳмонхонаҳои амрикоӣ, пеш аз ҳама, барои туристони 

амрикоӣ фазои ошноеро фароҳам оварда, онҳоро ба таври сунъӣ аз 

муҳити ношиносу бегона ҷудо намуданд. Бо ин роҳ онҳо барои 

туристони амрикоӣ шароити мусоди истироҳатиро фароҳам меоварданд.  

Бисѐре аз туристон ба стандартҳои аврупоӣ ва амрикоӣ интиқод 

намуда, бар он боваранд, ки онҳо асолати ба худ хосси марказҳои 

туристии миллиро нобуд намуда истодаанд. Бояд зикр намуд, ки 

марказҳои туристӣ ҳудудест, ки дорои «захираҳои туристӣ» [220] ва 

«инфрасохтори мувофиқ (хатсайрҳои нақлиѐтӣ, меҳмонхонаҳо, 

тарабхонаҳо, муассисаҳои фароғатию маишӣ, урбанизатсия ва ғ.)» [56, С. 

118] барои хизматрасонӣ ба шумораи муайяни туристон пешбинӣ 

шудааст.  

Дар замони ҷаҳонишавӣ ва рушди технологияҳои иттилоотӣ 

иқтидори туристии кишвари мо ҳарчӣ бештар дар арсаи байналмилалӣ 

муаррафӣ гардида истодааст. Солҳои охир, дар заминаи эълон 

гардидани соли 2018 «Соли рушди сайѐҳӣ ва ҳунарҳои мардумӣ» ва 

солҳои 2019-2021 ба унвони «Солҳои рушди деҳот, сайѐҳӣ ва ҳунарҳои 

мардумӣ» эҳѐи фарҳанг, ҳунарҳои мардумӣ ва анъанаҳои миллӣ ба вуқуъ 

пайваст. Соҳаи туристӣ самти афзалиятноки иқтисодӣ буда, бо 

дастгирии бахши хусусӣ, аз ҷониби Ҳукумати мамлакат, дар минтақаҳои 

ҷумҳурӣ муассисаҳои хизматрасониҳои туристӣ рушд намуда истодаанд. 

Инчунин, баҳри муаррифии таърихи қадимаи миллати тоҷик соли 2020 

5500 солагии шаҳри бостонии Саразм ҷашн гирифта шуд. Бинобар ин, 

омилҳои зикр шуда боис гардиданд, ки ба кишвари мо дар қатори 

дӯстдорони сафарҳои саргузаштӣ, экологӣ ва варзишӣ, теъдоди 

ҳаводорони туризми таърихӣ, фарҳангӣ, табобатӣ-солимгардонӣ, 

инчунин туризми тиҷоративу корӣ афзуда истодаанд. Сатҳу сифати 

хизматрасониҳои ба туристони дохилию хориҷӣ пешниҳодшаванда 

ҷавобгӯ ба талаботи стандарҳои байналмилалӣ мебошад. Барои рушди 

минбаъдаи соҳаи мазкур аз ҷониби Ҳукумати Ҷумҳурии Тоҷикистон як 

қатор стратегияҳо, барномаҳо ва қарорҳо қабул карда шуда, ба 

мақомотҳои дахлдор баҳри татбиқи онҳо дастуру супоришҳо дода 

шудааст. Масалан, барои ташаккули соҳаи туристӣ ва сайѐҳии кишвар 

«Стратегияи рушди сайѐҳӣ дар Ҷумҳурии Тоҷикистон барои давраи то 

соли 2030» қабул карда шудааст: 

Дар Стратегияи мазкур оид ба мутобиқгардонии меъѐрҳои ҳуқуқӣ 

ва маҳсулотҳои сайѐҳӣ ба стандартҳои ҷаҳонӣ, масъалаи баланд 

бардоштани сатҳу сифати хизматрасониҳои туристӣ, инчунин таъмини 

амнияти сайѐҳони хориҷӣ дарҷ гардидааст: 

- «ташаккули меъѐрҳои стандартҳои миллии сайѐҳӣ тибқи 

стандартҳои байналмилалӣ; 

- ҳамкорӣ бо ташкилоту созмонҳои байналмилалӣ дар самти 

мутобиқгардонии маҳсулоти сайѐҳии кишвар ба стандартҳои 

байналмилалӣ;  

- назорати риояи стандартҳои байналмилалӣ дар ташкил ва 

пешбурди фаъолият дар соҳаи сайѐҳӣ; 

- андешидани тадбирҳо дар таъмини бехатарии сайѐҳон; 

- ҳимояи ҳуқуқҳо ва ташкили суғуртакунонии сайѐҳон» [12, С. 13]. 

Стандартизатсияи молу хадамоти туристиро, дар раванди 

ҷаҳонишавии муосир, метавонем ҳамчун васеъшавии фазои фаъолияти 

байни соҳаҳо ва таъсири мутақобилаи субеъктҳои хизматрасониҳои 

туристӣ иброз намоем. Инчунин, дар навбати худ метавонад ҳамчун 

омили муайянкунандаи соҳаи туристӣ хизмат намояд. Ба 

стандартизатсияи молу хадамоти туристӣ як қатор хусусиятҳои обективӣ 

хос мебошанд. Ин хусусиятҳо дар ташаккули шахсият нақши калон 

бозида, ба худидоракунӣ ва ба низом даровардани рафтори шахс 

мусоидат мекунанд. Тибқи таҳлили давраҳои ташаккули раванди 

ҷаҳонишавӣ ба хулосае омадем, ки дар қиѐс бо давраҳои қаблӣ, 

ҷаҳонишавии муосир мураккаб ва шиддатнок гузашта истодааст.  

Вобаста ба шакли фаъолияти инсон натиҷаи он метавонад худи 

инсон ва ѐ тамоми инсониятро ба сатҳи нави тараққиѐти тамаддун 

барорад ва ѐ баръакс боиси марг ва таназзули маънавиѐт гардад. Соҳаи 

туризм, ки вобаста ба ташаккули ҷомеа раванди ҷаҳонишавиро инъикос 

менамояд, метавонад мазмунан тағйир ѐбад. Дар ин асно, васеъшавии 

марзҳои фаъолияти туристӣ метавонад ба тақдиру сарнавишти башарият 

таъсири бузург расонад, яъне метавонад садди роҳи бархурди 

тамаддунҳои маҳаллӣ, василаи ҳалли мушкилоти глобалӣ гардад ва ба 

пешрафти илмӣ-техникии сайѐра мусоидат намояд. 

Хулоса, дар замони муосир раванди ҷаҳонишавӣ ҳамчун як 

раванди мураккаб ва рақобатнок байни истеҳсолкунандагони молу 

хизматрасониҳои туристӣ мебошад. Ин раванд бо табодули молу 

маҳсулот, иттилоот ва хизматрасониҳои туристӣ алоқамандӣ дорад. 

Инчунин, яке аз омилҳои муҳимми таъсиррасон ба ҷанбаҳои сифатан 

нави ҳаѐти иҷтимоии аҳолӣ ва ба васеъшавии фазои муносибатҳои 

иҷтимоии ҷомеаи инсонӣ мебошад. Дар замони муосир раванди 

ҷаҳонишавӣ дорои хусусиятҳои объективона мебошад. Таъсири раванди 

ҷаҳонишавӣ ба ҷараѐни ҳамоҳангсозии муносибатҳои ҷамъиятӣ ва 

омехташавии фарҳангҳо назаррас арзѐбӣ шуда, дар ҳалли масъалаҳои 

мубрами ҷомеаи ҷаҳонӣ фазои мусоид фароҳам меоварад. Таъсири 

бевоситаи раванди ҷаҳонишавӣ ба ҳама соҳаҳои ҳаѐти ҷамъиятӣ ва дар 

умум ба тақдири инсоният бениҳоят назаррас аст. Соҳаи туристӣ ҳамчун 

як падидаи иҷтимоӣ ва соҳаи ҳаѐти ҷамъиятӣ ба ин раванд чунин 

таъсири мусбат мерасонад. 

Якум, ташаккули соҳаи туризми муосир бо тағйирѐбии арзишҳои 

иҷтимоӣ – фарҳангӣ алоқамандӣ дорад. Дар ташаккули шуури аҳолии 

сайѐра соҳаи туризм нақши муҳим дорад. Ҳадафи асосии он амалӣ 

намудани афзалияти манфиатҳои умумибашарӣ нисбат ба манфиатҳои 

миллӣ мебошад. Соҳаи туризм дар ташаккули нигоҳи нав ба сайѐра 

нақши бузург дорад, ки ҳадафи асоси он дарки афзалияти манфиатҳои 

умумибашарӣ нисбат ба манфиатҳои миллӣ мебошад. Хусусияти хоси 

соҳаи туризм ҳамчун соҳаи ҳаѐти ҷамъиятӣ аз он иборат аст, ки 

фаъолият ва дар байни ҷомеаи шаҳрвандӣ ташаккули ин соҳа метавонад 

ҳамчун омили садди роҳи бархурди фарҳангҳо, пешгирии офатҳои табиӣ 

ва техногенӣ гардад. 

Дуюм, соҳаи туризм дар раванди ҷаҳонишавии муосир 

инъикоскунандаи тамоюли мутамарказонидани кушиши кишварҳо 

баҳри самаранок ва бидуни низоъ дар амал тадбиқ намудани 

манфиатҳои сиѐсӣ мебошад. 

Сеюм, ҷаҳонишавӣ туризмро ба соҳае табдил медиҳад, ки ба 

талаботи экологӣ мутобиқат намояд ва ин маънои онро дорад, ки дар 

натиҷаи фаъолияти туристӣ (туризми экологӣ, варзишӣ, шиносоӣ) 

таносуби инкишофи ҷамъият ва табиат, инчунин, ҳифзи шароити 

зиндагӣ барои наслҳои оянда таъмин карда шавад.  

Ҷаҳонишавии ҷанбаҳои ҳаѐти ҷамъиятӣ ва равандҳои ҷаҳонӣ ба 

тамоюлҳои рушди соҳаи туристӣ таъсири бевосита расонида истодаанд. 

Дар натиҷаи таъсири раванди ҷаҳонишавӣ дар фаъолият ва таҷрибаи 

туристӣ унсурҳои нав пайдо шуда, хусусиятҳои ба худ хосро касб 

намуданд, ки солҳои қабл вуҷуд надоштанд. Масалан, дар гузашта ба 

сафарҳои туристӣ ва саѐҳат табақаи дорою сарватманди ҷомеа дастрасӣ 

доштанд. Аммо дар замони муосир туризм хусусияти оммавию фазои 

сартосарӣ касб намуда, географияи фаъолияти ширкатҳои фаромиллӣ ва 

субектҳои онҳо васеъ гашта истодаанд. Инчунин, 

стандартизатсиякунонии хизматрасониҳои туристӣ, пайдоиши унсурҳои 

дарки туризм ва хусусияти объективонаи арзишҳои фарҳангӣ аз ҷумлаи 

хусусиятҳое мебошанд, ки дар фаъолияти туризм дар раванди 

ҷаҳонишавии муосир пайдо шудаанд.  

ХУЛОСА ВА НАТИҶАҲОИ АСОСИИ ИЛМИИ 

ДИССЕРТАТСИЯ 

Соҳаи ҳаѐти ҷамъиятӣ ин як низоми устувори рушдѐбандаи 

ҷамъиятӣ буда, он дар асоси фаъолияти инсонӣ ташаккул ѐфтааст. Самти 

фаъолияти инсонӣ ба муттаҳидсозии муносибатҳои мухталифи иҷтимоӣ-

иқтисодии ҳаѐти ҷамъиятӣ ва қонеъ намудани эҳиѐҷоти иҷтимоӣ 

нигаронида шудаанд. Соҳаҳои ҳаѐти ҷамъиятӣ дар асоси як қатор 

омилҳо, аз қабили ҳадафи ягона, самти муайяни фаъолият, ҳамбастагии 

манфиатҳои шахсӣ ва коллективӣ, муносибатҳои соҳавӣ, фароҳам 

овардани имкониятҳо барои дар амал татбиқ намудани фаъолият ва 

истеҳсоли молу хизматрасонии ба талабот ҷавобгӯ пойдор боқӣ 

мемонанд. Асосан, дар соҳаҳои ҳаѐти ҷамъиятӣ раванди истеҳсолоти 

молу маҳсулот ва хизматрасониҳои ниѐзи мардум, такрористеҳсолии 

ҷамъиятӣ, робитаҳои соҳавӣ ва ғ. амалӣ карда мешаванд. Дар ин раванд 

ҳамчун унсурҳои асосии соҳаи дахлдор фаъолияти меҳнатӣ, эҳитѐҷот, 

истеҳсолкунандаи молу хизматрасониҳо ва истеъмолкунандаи онҳо 

мебошанд. Раванди истеҳсолот танзимгари меъѐрҳое мебошад, ки 

маҷмуи соҳаҳо ва ҷузъҳои алоҳидаи ҳаѐти иҷтимоии ҷомеаро таъмин 

менамояд. Қонеъ намудани талабот ва зарурияти иҷтимоӣ боис 

мегарданд, ки соҳаҳои ҳаѐти ҷамъиятӣ рушду инкишофи бемайлон 

дошта бошанд. Аз нуқтаи назари муносибатҳои соҳавӣ асоси инкишофи 

ҳаѐти ҷамъиятиро қонеънамоии талабот ва рушди қобилияти шахс 

ташкил медиҳанд. Асоси ташаккули фаъолияти туристиро бошад, 

талабот ба хадамоти туристӣ, ки яке аз омилҳои муҳимми рушди ҷомеаи 

инсонӣ мебошад, ташкил медиҳад. 

Туризм ба яке аз институтҳои фаъоли ҳаѐти ҷамъиятӣ табдил ѐфта, 

шаклҳои фарҳангии мавҷудияти ҷомеаро иваз мекунад. Дар натиҷаи 

фаъолона ба ҳаѐти иҷтимоӣ ворид гардидани ин шакли фаъолият, 

соҳаҳои дигари ҳаѐти ҷамъиятӣ, аз қабили муносибатҳои 

комммуникативӣ, фазои фарҳангӣ, вазъи иқтисодию иҷтимоӣ, фарҳанги 

шаҳрвандон, неруи маънавии шахс ва дар умум ҷомеа ғанӣ мегарданд.  

Таҳлилҳои иҷтимоӣ-фалсафии туризм аз гуногунрангии ин 

институти ҳаѐти ҷамъиятию фарҳангӣ шаҳодат медиҳад. Усулҳои 

гуногуни омӯзиши институти туризм имкон медиҳанд, ки ин шакли 

фаъолиятро ҳамчун як падидаи мураккаби ҳаѐти ҷамъиятӣ арзѐбӣ 

намоем. Фаъолияти институти туризм аслан, ба қонеъ намудани 

талаботи гуногуни иҷтимоию физиологии туристон, ба ҳолати равонии 

онҳо, ҳамгироӣ дар ҷараѐни муносибатҳои иҷтимоӣ-фарҳангӣ, 

омехташавии намунаҳои фарҳангҳо ва аз ҳама муҳим ба ташаккули 

шахсият равона шудааст [5-М]. 

Методологияи иҷтимоӣ-фалсафӣ, ки асоси онро сарчашмаҳои 

бешумори назариявӣ, аз осори муҳақиқони ватанию хориҷӣ истифода 

гардидаанд, ташкил медиҳад, ба тасвиби қоидаи зерини туризм мусоидат 

намуд. Туризм ин ҳамчун шакли ҳаракат ва ҷойивазкунии муваққатии 

одамон, ки аз хизматрасониҳои ширкатҳои туристӣ истифода бурда, аз 

макони зисти доимии худ ба дигар мамлакат ѐ минтақа берун ва ѐ дар 

ҳудуди кишвари худ дар вақти холигӣ бо мақсади ҳаловат бурдан аз 

истироҳат, табобат, меҳмонӣ, омӯзиш ва ѐ мақсади корӣ, бо истиснои ба 

даст овардани маблағ, мебошад [9-М]. 

Рушди соҳаҳои ҳаѐти ҷамъиятӣ ба қонуниятҳои диалектика ва, пеш 

аз ҳама, ба зиддияти байни талаботи ҷомеа ба ин ѐ он намуди арзишҳо ва 

имконияти татбиқи онҳо асос ѐфтааст. Ҳалли ин зиддиятҳо манбаи 

дохилии рушди соҳаҳои ҳаѐти ҷамъиятӣ мебошад. Дар пайдоиш ва 

ташаккули низомҳои ҷамъиятӣ нақши асосиро омилҳои фаъолият ва 

муайянкунандаи муносибатҳои ҷамъиятӣ мебозанд. Унсурҳои асосии 

сохтори соҳаҳоро фаъолият, субъекти фаъолият, ки дар навбати худ 

метавонанд шахсони алоҳида ва ѐ гурӯҳи одамон бошанд, инчунин, 

кулли ҷомеа, объект ва маҷмуи муносибатҳои ҷамъиятӣ буда 

метавонанд. Омили асосии серамалӣ ва серҳарактии сохтори соҳаҳо маҳз 

ҳамин унсурҳо ба ҳисоб мераванд. Ташаккул ва рушди ҳаѐти ҷамъиятӣ аз 

як тараф ба рушди фарҳангию таърихии ҷомеа вобаста бошад, аз тарафи 

дигар дараҷа ва сатҳи рушди ҳаѐти ҷамъиятӣ ба ҷомеа таъсир расонида, 

ҳамчун нишондиҳандаи дараҷаи тамаддун ва фарҳанги он хизмат 

мекунад [7-М]. 

Туризм дар асоси саѐҳат ба вуҷуд омадаст, аммо дар фарқият аз 

саѐҳат туризм ин истироҳати муташаккилона буда, хусусияти иқтисодӣ 

дорад, ки бо қонеъ гардонидани талаботи туристон бо ба даст овардани 

маҳсулоти туристӣ ва ѐ хадамоти туристӣ алоқаманд аст. Дар айни 

замон, дар таҳқиқи илмии туризм муҳаққиқони самтҳои гуногуни илм аз 

қабили сотсиолоия, фалсафа антропология, фарҳанг, семиотика ва ғайра 

асарҳо ба нашр расонида истодаанд. Ҳама ин самтҳои илмии зикр 

гардида, ба ин ѐ он тариқ, аз консепсияи фаъолият бармеоянд, ки 

туризмро ҳамчун таҷрибаи иҷтимоӣ ва асоси дарки ҷаҳон муайян 

мекунанд. 

Дарки мафҳуми «туризм», ки ҳамчун институти иҷтимоӣ-

фарҳангии ҳаѐти ҷамъиятӣ ба ҳисоб меравад, дар натиҷаи таҳқиқоти 

илмии ҷанбаҳои гуногуни туризм, таҷрибаи ғании туристӣ ва воқеиятҳои 

ҳаѐти ҷомеа ба вуҷуд омадааст. Туризм дар тули таърихи ташаккули худ 

аз «саргардонӣ» ба «сайру гашт» аз он то ба «зиѐрат» ва дар ниҳоят дар 

заминаи воқеиятҳои гузашта ва ҳозира, ки ба ҳаракати шахсони алоҳида 

ва гурӯҳҳои иҷтимоӣ марбут аст, ба шакли муайяни фаъолият, ба 

«туризм» омада расидааст. Институти туризм аз ғояи ягонае, ки аз 

унсурҳои ҷудонопазири мавҷудияти инсони муосир фарҳанг ва тамаддун 

иборат аст, ташаккул ѐфтааст [7-М].  

Дар айни замон мазмуни иҷтимоию фарҳангии туризм аҳаммияти 

афзалиятноки худро нисбат ба манфиатҳои сирф иқтисодӣ, моддӣ, 

молиявӣ нигоҳ медорад, новобаста аз он ки онҳо кӣ бошанд, хоҳ агентии 

алоҳидаи сайѐҳӣ ва хоҳ як ширкати бузурги туристӣ. Ин дар амалияи 

умумиҷаҳонии туризм, дар эъломияҳои байналмилалӣ оид ба туризм ва 

қонунгузории давлатҳои алоҳида тасдиқ шудааст. Ниҳоят, афзалияти 

иҷтимоию фарҳангии туризм бо амали қонуни афзалияти фарҳанг дар 

рушди иҷтимоӣ муайян карда мешавад [7-М]. 

Туризм ба як навъ тарзи зиндагони аҳолии кишварҳо табдил ѐфта, 

тамоюли тафриқабандию тақсимбандии он ба амал омад. Дар натиҷаи 

ташаккули ин соҳаи ҳаѐти ҷамъиятӣ намудҳои мухталифи он – туризми 

пиѐдагардӣ, таълимӣ, варзишӣ, экологӣ ва ғайра ба вуҷуд омаданд.  

Дар рушди маданияти туризм инқилоби асосиро туризми оммавӣ 

ба миѐн овард, ки рушди фаъоли он аз солҳои 50 асри ХХ оғоз 

гардидааст. Гуфтан мумкин аст, ки рушди туризми муосир аз давраи 

мазкур ба марҳилаи нави тарақиѐт баромадааст. Рушду инкишофи ин ѐ 

он соҳа ба унсурҳо ва хусусиятҳои хоси он вобастагӣ доранд. Соҳаи 

туризм низ дорои хусусиятҳои хоси худ мебошад, ки ба намудҳои 

гуногуни туризм, хусусан, туризми оммавӣ мусоидат мекунанд. 

Инкишофи инфрасохтори мукаммали туристӣ, фаъолнокии туристон, 

фазои фарҳангии мусоид, робитаҳо миѐни соҳаҳои истеҳсолкунандаи 

молу хадамоти туристӣ аз зумраи он хусусиятҳое мебошанд, ки ба 

туризми оммавӣ хос мебошанд. 

Соҳаи туризм дар шароити ҷаҳонишавӣ яке аз унсурҳои асосии 

таъсиргузор ба раванди ҳаракат ва табақабандии иҷтимоӣ буда, ба 

мубодилаи фарҳангии тамаддунҳои гуногун мусоидат мекунад. Моҳияти 

туризм ҳамчун соҳаи ҳаѐти ҷамъиятӣ ва хоҷагии халқи ҷаҳон аз 

вазифаҳои миѐнаравӣ, рекреатсионӣ ва сарфакоронаву оқилона 

истифода бурдани вақти холӣ ва истироҳат низ иборат мебошад. 

Тибқи мушоҳидаҳо раванди ҷаҳонишавӣ дар муқоиса бо дигар 

давраҳои рушди он бениҳоят ихтилофнок ва мураккаб гузашта 

истодааст. Дар ин раванд, фаъолияти инсонӣ боис мегардад, ки 

ҷаҳонишавӣ ба ташаккули шахсият ва ѐ ба сатҳи нави тараққиѐти 

фарҳанги кулли ҷомеаи инсонӣ таъсири мусбат расонад. Ҳамзамон, 

метавонад сабаби маҳв ва рӯ ба таназзули маънавиѐт гардад. Соҳаи 

туризм, ки вобаста ба ташаккули ҷомеа раванди ҷаҳонишавиро ифода 

менамояд, мазмунан тағйир меѐбад. Фарохшавии фазои фаъолияти 

туристӣ ба тарзи зиндагии аҳолӣ таъсири мусбат мерасонад. Амалияи 

туристӣ ҳамчун омили омезиши фарҳангҳо ва воситаи ҳалли масъалаҳои 

байналмилалӣ ба шумор рафта, ба пешрафти илмӣ-техникии сайѐра 

мусоидат менамояд. 

Ҷаҳонишавӣ тавассути чунин тамоюлҳои бузург ба туризми 

байналхалқӣ дар шакли зерин таъсир мерасонанд:  

а) пеш аз ҳама, таъминоти ташкилию ҳуқуқии туризми 

байналхалқӣ тавассути сохторҳои гуногунтаъинот, ки хусусияти ҳуқуқӣ 

ва ҷамъиятӣ доранд;  

б) васеъ намудани хатсайрҳои туристӣ ва дар натиҷаи он афзоиши 

гуногунрангии иҷтимоӣ-фарҳанги онҳо;  

в) ба вуҷуд омадани унсурҳои дарки бошууронаи минтақавии 

туризм ва ѐ хусусияти объективонаи фарҳанги маҳаллӣ дар туризм. 

Аз силсилаи тамоюлҳои овардашуда, охиринаш водор месозад, ки 

туризмро ҳамчун омили баҳамомезӣ ва ҳифзи фарҳанги умумибашарӣ ва 

маҳаллӣ баррасӣ ва қабул намоем [13-М]. 

Дар раванди рушди туризм аҳаммияти ҷанбаҳои иҷтимоӣ, 

иқтисодӣ ва фарҳангии аз ҷониби аҳли ҷомеа дарк карда мешавад ва он 

мақоми саноати пешрафтаро касб мекунад. Аҳли ҷомеа набояд туризмро 

ҳамчун як соҳаи дуюминдараҷаи ҳаѐти ҷамъиятӣ, ки бо фароғат 

алоқаманд аст, қабул кунад. Туризм ҳамчун як соҳаи ҳаѐти ҷамъиятӣ як 

қатор вазифаҳои муҳим, аз қабили иҷтимоишавии шахс, худшиносӣ, 

фарҳангсозӣ, амалӣ намудани талабот ба истироҳат, миѐнаравӣ, 

ҳаракати иҷтимоӣ ва ғайраро иҷро мекунад. Ин вазифаҳо бо ҳам 

алоқаманд буда, дар амал татбиқ гардонидани онҳо ба ташаккули 

робитаҳо ва муносибатҳои мутақобилаи ҷомеа мусоидат мекунанд, ки 

дар мавҷудият ва пойдории он нақши муассир доранд. 

Хусусияти вазифавии туризм бо низоми умумии ҷамъиятӣ ва бо он 

равандҳое, ки ба давраи муайяни таърихи инсоният хос аст, муайян 

карда мешаванд. Ҷомеаи инсонии муосир дар раванди ҷаҳонишавӣ ва 

дигаргуниҳое, ки ба ҳаѐти ҷамъиятӣ марбут аст, аз сар гузаронида 

истодааст. Зери таъсири ҷаҳонишавӣ дар намунаи арзишҳои фарҳангӣ, 

намудҳои фаъолият, технологияҳои муосир, ташкили идоракунӣ ва 

дигар ҷанбаҳои ҳаѐти ҷамъиятӣ тағийру иловаҳо ворид гардида, 

тамоюли арзишӣ ва иҷтимоикунонии шахс нақши бориз мебозад [5-М]. 

Тавсияҳо оид ба истифодаи натиҷаи таҳқиқот 

1. Таҳлилҳои боло собит месозанд, ки соҳаи туризм дар Ҷумҳурии 

Тоҷикистон дар ҳолати рушду такомул қарор дорад. Бояд зикр кард, ки 

Ҷумҳурии Тоҷикистон узви комилҳуқуқи Ташкилоти Умумиҷаҳонии 

Туристии Созмони Милали Муттаҳид мебошад. Ин имкон фароҳам 

меорад, ки Тоҷикистон бо иншоотҳои таърихию фарҳангӣ ва 

минтақаҳои сайѐҳии худ дар китоби харитаи сайѐҳии ҷаҳон ворид гардад 

ва Ҷумҳурии Тоҷикистонро бо ин ҳама минтақаҳои дорои аҳаммияти 

сайѐҳӣ дошта, кӯҳҳои баланду обҳои мусаффо ва мардуми меҳмоннавозу 

башардӯсташ оламиѐн бишносанд ва ҳама гуна эҳтиѐҷоти туристони 

дохилию хориҷиро қонеъ гардонад. Инчунин, пешрафти соҳаи туризм ва 

тавваҷуҳи хориҷиҳо нисбат ба кишвар ба баланд гардидани ҳисси 

эҳтиром ва арҷгузории аҳолии маҳаллӣ ба манзараҳои табиӣ, ҳифзи 

муҳити зист ва ѐдгориҳои таърихию фарҳангии мамлакат таъсири мусбат 

мерасонад. Соҳаи туризм тавассути эътироф намудани арзишҳои 

таърихиву фарҳангии миллӣ эҳсоси ифтихор намудан аз кишварро ба 

вуҷуд меоварад. Ин ҷараѐн ба ташаккули туризми дохилӣ ва афзоиши 

теъдоди туристони маҳаллӣ мусоидат менамояд. 

2. Ба рушди соҳаи сайѐҳӣ инфрасохтори гуногун, шароити 

мусоиди табиӣ ва иқлим, инчунин, мероси ғании фарҳангӣ, анъанаҳо, 

таомҳои миллӣ ва ѐдгориҳои таърихӣ мусоидат мекунад. Барои 

пешбурди сайѐҳӣ бояд ба амалияҳои ҳифзи муҳити зист ва захираҳои 

антропогенӣ, осори ниѐгон, эҳѐ ва дастгирии тамаддун, фарҳанги 

миллию маҳаллӣ, расму оинҳо ва касбу ҳунарҳои мардумӣ ба роҳ монда 

шавад.  

3. Баҳри рушди соҳаи туризм ва ба як мамлакати рушдкардаи 

туристӣ табдил додани Тоҷикистон аз объектҳои туристӣ, унсурҳои 

табиӣ, ѐдгориҳои таърихию фарҳангӣ самаранок истифода бурдан лозим 

аст. Инчунин, барои инкишофи соҳаи туризм дар Тоҷикистон тамоми 

бахшҳои хоҷагии халқи мамлакат, донишмандону ходимони давлативу 

омӯзгорон, соҳибкорону ширкатҳои туристии кишвар ҳамчун субъекти 

туристӣ саҳмгузор бошанд. 

4. Соҳаи сайѐҳӣ дар Ҷумҳурии Тоҷикистон яке аз самтҳои 

афзалиятноки иқтисодиву иҷтимоӣ мебошад. Бинобар ин, Асосгузори 

сулҳу ваҳдати миллӣ – Пешвои миллат, Президенти Ҷумҳурии 

Тоҷикистон муҳтарам Эмомалӣ Раҳмон ба рушду ташаккули соҳаи ҳаѐти 

ҷамъиятӣ таваҷҷуҳи хосса зоҳир намуда, баҳри пешрафти туризм дар 

ҷумҳурӣ аз ҷониби Пешвои миллат ва Ҳукумати малакат як қатор 

тадбирҳои муассир амалӣ карда шуданд. 

5. Дар муассисаҳои олии кишвар ба донишҷӯѐни бахши саѐҳат ва 

туризм барномаҳои таълимии бештар дорои ҷанбаҳои иқтисодӣ, 

иҷтимоӣ, ҳуқуқии туризм омӯзонида мешаванд. Бинобар ин, зарур 

мешуморем, ки дар барномаи таълимии ин ихтисосҳо баҳри дарки амиқи 

моҳият ва мафҳуми туризм фанни интихобии «Фалсафаи туризм» ворид 

карда шавад. 

6. Барои омода намудани кадрҳои соҳаи туризм зарур аст, ки аз 

ҷониби Вазорати маориф ва илми Ҷумҳурии Тоҷикистон барномаҳои 

махсуси тахассусӣ таҳия карда шаванд, зеро тибқи барномаҳои 

пешниҳодшуда, дар курсҳои болоӣ қисми бештари машғулиятҳо дар 

мавзеъҳои туристии кишвар баргузор карда мешаванд. Бо ин роҳ 

метавон дар замири донишҷӯѐн ҳам донишҳои соҳавӣ ва ҳам ҳисси 

худшиносиро баланд намуда, барои арҷ гузоштан ба мероси таърихию 

фарҳангӣ ва табиӣ мувофиқи мақсад аст. 

7. Мутахассисоне, ки дар соҳаи туризм аз ҷониби (институтҳо) 

муасисаҳои таҳсилоти олии касбӣ омода карда мешаванд, зимни 

навиштани рисолаҳои хатм, омодасозии лоиҳаҳои самти туризм ва 

таҷрибаомӯзӣ таҷрибаи пешқадами кишварҳоеро, ки дар онҳо соҳаи 

туризм рушд кардааст, мавриди омӯзиш ва таҳлил қарор диҳанд.  

8. Омӯзиши институти туризм хусусияти гуногунҷанба дорад. Аз 

ин хотир, барои таҳким ва такмили шароити туристон ва механизми 

хизматрасониҳо дар ин самт таъсиси «Маркази ҷумҳуриявии омӯзиши 

туризми байналхалқӣ» дар назди Кумитаи рушди сайѐҳии назди 

Ҳукумати Ҷумҳурии Тоҷикистон мувофиқи мақсад аст. 

9. Мафҳумҳои «туризм» ва «саѐҳат» аз ҳам ҷудонопазир буда, 

ифодакунандаи шакли фаъолияти инсон мебошанд. Туризм ҳамчун як 

навъ маҳсулоти истеъмолӣ мебошад, ки инсон дар интихоби хатсайри 

туристӣ ба арзиши он бештар диққат медиҳад. Аммо дар саѐҳат 

ҷанбаҳои моддӣ вуҷуд надоранд. Аз ин рӯ, ба Кумитаи забон ва 

истилоҳоти назди Ҳукумати Ҷумҳурии Тоҷикистон пешниҳод карда 

мешавад, ки дар баробари истифодаи мафҳумҳои «саѐҳат ва сайѐҳ», 

инчунин, мафҳуми «туризм ва турист» низ қобили қабул шуморида 

шавад. Чунки дар раванди пажуҳиш муайян гардид, ки мафҳуми 

«туризм» аз саѐҳат бо бисѐр хусусиятҳо тафовут дорад. 

10. Ташаккули соҳаи туристӣ ба коҳиш додани сатҳи бекорӣ дар 

минтақа, афзоиши даромади буҷети маҳаллӣ ва рушди инфрасохтори 

туристии маҳал мусоидат мекунад. Бо вуҷуди ин, ба рушди туризм дар 

минтақаҳои Тоҷикистон вазъи ғайриқаноатбахши инфрасохтори 

туристӣ, набудани сиѐсати устувори иҷтимоию иқтисодӣ монеа 

мешаванд. Бахусус, масъалаи таъминоти иттилоотӣ дар мавзеъҳои 

туристӣ, осоишгоҳҳо ва минтақаҳои наздикӯҳӣ беҳбудиро мехоҳад. 

Бинобар ин, зарур мешуморем, ки аз ҷониби Хадамоти алоқаи назди 

Ҳукумати Ҷумҳурии Тоҷикистон масъалаи дастрасии инфрасохтори 

туристӣ ва туристони дохилию хориҷӣ ба шабакаи интернетӣ мавриди 

омӯзиш қарор дода шуда, ҷиҳати таъмини истифодаи васеи 

технологияҳои мазкур шароит фароҳам оварда шавад.  

